
    Betty sweeft boppe harsels yn in sikehûskeamer mei allegear minsken en drokte om har hinne. It swartbleakere, skansearre lichem hat in kapke op ’e mûle, in slange yn ’e kiel en se lizze in apparaat op it boarst om it te reanimearjen. It is it liif dat har sa lang tsjinne hat en dêr’t se har eins altyd mei identifisearre hat. Se hat it ferlitten en dochs fielt se sa harsels. Frij en licht, in hearlik gefoel. Mar by eltse skok dy’t folget sûget se mear en mear nei har liif ta en der is gjin ûntkommen oan. Se rekket yn panyk fan de heftige emoasjes dy’t se begjint te fielen. Se krijt it besef dat se wat slims dien hat, dat se noait weromdraaie kin. Der folget wer in skok. It liif klapt op en del en in apparaat neist it bêd begjint te piipjen en de platte line wurdt regelmjittiger oant de hertslach wer stabyl is.


    ‘Se is der wer, jonges!’ ropt in dokter en se suchtsje ferromme om dêrnei yn rap tempo fierder te gean mei de fersoarging fan it ferbaarnde liif dat helpleas en foar dea op it bêd leit. Se knippe it nachthimd en de badjas stikken en klaaie har hielendal út oant se neaken is. De stof dy’t fêst sit oan ’e hûd wurdt der foarsichtich ôfhelle. De rjochterearm is swart en liket wol fan stien. De brânplakken rinne oant it skouder ta en ûnder de earmsholte is se ek slim ferbaarnd. Tusken de skonken is se read fan it bloed dat noch altyd út har sipelet. In jonge suster faget it bloed sa goed mooglik op en se krijt in grut stik ferbân tusken de skonken.


    ‘Se hat gelok hân dat se in nachthimd en badjas fan puer katoen oan hie,’ seit de dokter.


    ‘Se hat krekt in poppe krigen,’ seit in wat âldere suster. ‘Dat hat dy man sein dy’t har út it fjoer helle hat. Hy leit hjirneist.’ Se fielt oan de boarsten fan Betty. ‘Noch gjin opdriuw, mar se moat al medisinen dêrfoar ha, oars komt aanst de fieding op gong en krijt se noch mear pine.’


    De dokters en oare ferplegers binne drok mei har dwaande. De brânwûnen wurde goed besjoen en der wurdt in salve op ’e ferbaarnde hûd oanbrocht dy’t bedutsen wurdt mei gaas en ferbân. Har tastân wurdt sekuer yn ’e gaten holden en se krijt in ynfús om har focht ta te tsjinjen. De hertslach bliuwt stabyl en as se klear mei har binne, krijt se in sikehûsjas oan. Se is hielendal slop en sa leit se hast twa oeren op it bêd by te kommen fan de narkoaze. As de rûs útwurke is, besiket se ien each iepen te dwaan. Se sjocht lyk yn it felle ljocht fan ’e lampe. Se docht it each wer ticht en tinkt oan de ljochte en fredige omjouwing dêr’t se niis wie. Soe se dêr wer wêze? Dochs fielt se har hiel oars, mei in swier liif en in seare holle. Se hat net in soad pine, mar se fielt oan alles dat dy pine net fier fuort is. Se kreunt sacht en docht wer in each iepen. Immen stiet boppe har, mar se sjocht net wa’t it is. Se krijt it ynienen stienkâld en begjint hiel bot te triljen. It is sterker as harsels, se kin der net mei ophâlde. De waarmte en leafde dy’t se fielde doe’t se nei it ljocht gong is allinnich noch mar in oantinken, miskien hat se it har ferbylde, wie it mar in dream. Se slút de eagen en hopet dat de dream weromkomt. Se lústeret oft se it sjongen noch hearre kin, mar ynstee dêrfan heart se sachte fuotstappen fan rubberklompen op finyl en leit immen noch in tekken oer har hinne.


    Der giet har fan alles troch de holle en de bylden fan wat der bard is, spylje har fan achteren nei foarren ôf. Se is yn ’e state en stekt it gerdyn yn ’e brân. Dan sit se yn har auto en is se wer thús. Dêr heart se it hertferskuorrende gûlen fan Grytsen, omdat er net de heit blykt te wêzen fan de poppe dy’t yn ’e widze leit. Se belibbet de befalling op ’e nij en sjocht it wynplak op it wankje fan it famke sitten. Dat bringt har nei de state dêr’t se foar de hurd mei Evert leit te frijen en de sirkel is rûn. Grytsen jammeret sa lûd en Ytsen hâldt him beet as Elske de poppe út syn earms krijt. Se krimpt ynelkoar as se it prachtige famke helder foar de geast krijt. It is krekt as heart se it famke sacht gûlen, mar se keart de rêch fan har ôf en rint derby wei. Se is it net wurdich om har mem te wêzen.


    ‘Se wurdt wiet!’ ropt in suster. ‘De molke sjit ta, hat se al medisinen hân?’


    ‘Shit!’ seit in oare suster en se draaft de keamer út.


    As se de eagen wer iepenet, sjocht se twa minsken boppe har bêd hingjen.


    ‘Bettina?’


    Se knipperet mei de eagen en in dokter en in suster sjogge har meilibjend oan. De suster laket leaf nei har en krijt har by de hân. Se knypt der sêft yn en it jout Betty in rêstjouwend gefoel. Se besiket werom te laitsjen, mar it slagget net. Se kin hielendal neat, mar earlik sein wol se ek neat. It bewustwêzen slommeret noch wat tusken himel en ierde en yn dy tastân wol se it leafste bliuwe. Mar de knoop yn har mage seit har dat se hiel stout west hat. Dat is har gewisse, al sa lang it har heucht. By alles wat se dien hat wat net troch de bûgel koe, hie se dêr lêst fan. Mar dizze knoop is sa grut, foar har gefoel krijt se dy noait wer út ’e tiis.


    ‘Hoe fiele jo jo?’ freget de dokter.


    Se kreunt sêft.


    ‘Pine?’ Hy sjocht har trochkringend oan. Se skodhollet.


    ‘Moai. Suster Jet sil jo no fierder fersoargje en sy kin ek alle fragen beäntwurdzje.’ De dokter knikt koart en rint de keamer út.


    Betty sjocht om har hinne, mar se kin de holle net draaie, sa stiif is se. Se sjocht út ’e eachhoeke wei in ferbân om de earm sitten en se wol de fingers fan de rjochterhân op en del bewege mar dat slagget net. De oare hân leit se op har boarsten, dy fiele hurd en fol oan.


    ‘Je hawwe al medisinen foar de opdriuw krigen,’ seit suster Jet. It is wat in âldere frou, in jier as 50 en se hat in aardich gesicht mei leave eagen.


    ‘De poppe kin net by jo op ’e keamer yn ferbân mei ynfeksjes, mar letter kin se wolris komme mei de heit.’


    Betty skodhollet. ‘Ymkje … Mar ik wol har net sjen, dat kin ik har net oandwaan.’


    ‘Se sil der neat fan meikrije, as se noch sa lyts is, hear. Dat komt wol goed.’ Suster Jet draait har om en rint nei de waskbak. Se sjongt in deuntsje en krijt in glês wetter dêr’t se mei nei Betty rint. Se tilt de holle fan Betty wat op en set it glês oan har lippen. Betty nimt in lyts slokje wetter en it is lekker fris yn ’e droege mûle. It bringt de sintugen wer wat op gong.


    ‘Wêr bin ik eins?’ freget Betty sacht.


    ‘Yn it brânwunesintrum fan it sikehûs.’ Suster Jet set it glês del op it taffeltsje neist har bêd en giet op in stoel by har sitten.


    ‘Dy man leit hjirneist. Mar ik leau dat er net in soad hat, útsein dat er tefolle reak ynazeme en de foet ferstûkt hat.’


    ‘Evert? Is Evert hjir?’ De eagen fan Betty wurde grutter.


    ‘Ja, hy hat jo út ’e brân helle, dochs? In moedich man,’ seit suster Jet. ‘Wolle jo him sjen?’


    Betty skodhollet. ‘Nee, no net.’ Se docht de eagen ticht en fielt de triennen opkommen.


    ‘Jou jo mar efkes del,’ seit de suster. ‘De salve moat earst syn wurk dwaan en we kinne no de skea net goed fêststelle. We wolle earst ek ôfwachtsje wat it lichem sels docht, mar as jo wat better by kennis binne, sille wy de hiele proseduere goed útlizze. Ik woe wol dat ik sizze koe dat it allegear tafalt, mar dêr liket it net op. Wy sille der alles oan dwaan om jo sa goed mooglik te fersoargjen, mar it sil sa út en troch dreech wêze. Binne der minsken dy’t wy op ’e hichte hâlde moatte? Heit, mem, oare famylje?’


    Betty suchtet djip. Se wit no net wat slimmer is. Dat se ferbaarnd is of dat se net ien hat. Hoe kin se ea har freonen wer ûnder eagen komme nei wat se dien hat? En dy freonen wiene ek har famylje.


    ‘Nee,’ seit se koartôf. ‘Ik ha gjin famylje mear. Ik rêd my wol.’


    Suster Jet sjocht har oan, mar hâldt har wyslik stil. Se rint nei it rút en docht de gerdinen iepen. It farske moarnsljocht ferljochtet de keamer en Betty heart bûten fûgels fluitsjen. De suster docht it rút in eintsje iepen sadat it better te hearren is.


    ‘It is in striid, mar sa as de sinne alle dagen opkomt, sil it mei jo alle dagen wat better gean. De iene dei is it kâld, de oare dei reint it en de hurde wyn sil jo sa út en troch om blaze, mar lit yn jo hert de sinne ek alle dagen opkomme en it ljocht skine. Ik kin út ûnderfining mei oare pasjinten sizze dat it safolle skeelt as jesels posityf bliuwe, al hoe dreech oft it ek is. Jo liif sil it sa drok krije mei it herstel, dat kostet in soad enerzjy en de geast sil it swier krije mei alle feroaringen en beheiningen. Mar wy biede help op alle fronten. As jo dêr foar iepen steane en fertrouwen yn jesels en ús hâlde, dan komme wy in hiel ein.’


    Suster Jet laket begripfol nei har en Betty sjocht mismoedich foar har út.

    ‘Leave pop, aanst komt dyn heit thús. Dyn leave en leuke heity. Hy hat it fansels wer drok hân op it wurk en kin no net wachtsje om dy te sjen. Bist ek sa’n skatsje, hin! Ik kin dy wol opfrette.’ Grytsen laket en hellet lytse Ymkje út ’e widze. Hy rint mei har nei it oanklaaikessen op ’e kommoade en leit har dêr foarsichtich op. Ymkje sjocht blier om har hinne en brabbelet wat werom. Se skopt mei de fuotsjes en laket leaf nei him.


    ‘Koedykoedykoetsyba!’ ropt er en Ymkje laket noch mear. Hy ferskjinnet it famke en docht har de slofkes wer oan, mar dy skopt se wer út. Hy leit de slofkes neist it oanklaaikessen en nimt har mei nei de keamer. Dêr leit er har yn ’e boks del dy’t foar it rút stiet en Ymkje slacht wyld tsjin de Nijntjes oan dy’t boppe har hingje. Hy bliuwt noch efkes stean om nei har te sjen.


    ‘Do bist echt it moaiste dat ik ea sjoen ha.’ Hy aait har oer it reade wankje en rint dan efkes nei de keuken om it fleske foar har klear te meitsjen. As de magnetron ‘ping’ seit, giet de doarbel ek.


    ‘Kom der mar yn!’ ropt er. ‘Ik meitsje it fleske klear en begjin fêst mei it iten! Kinst hjir ek wol ite!’


    ‘Ik wie eins fan doel om in kear thús te iten.’ Evert stekt de hân op nei Grytsen en rint nei de keamer. ‘Hoi famke fan my.’ Hy tilt Ymkje op en hâldt har stiif tsjin him oan. Hy tutet op har om mei de eagen ticht. Grytsen jout him it waarme fleske molke oer en Evert giet mei har op de bank sitten. Grytsen leit in doekje ûnder it fleske en aait Evert oer it wang. ‘Wat sjochst der wurch út.’


    ‘Ik ha in drege dei hân hjoed. Problemen mei persoaniel, in put wurk wat net trochgiet omdat dy ferrekte banken alles tsjinhâlde, in stikkene heftruck …’ Hy suchtet djip.


    ‘En Betty?’ freget Grytsen sacht.


    ‘Betty. Tsja, dêr ha ik fannemoarn wer west. Se wol neat fan Ymkje witte. Se wol noch hieltyd gjin foto’s sjen, ik mei neat oer har sizze en se wie wer sa apatysk. De hûd op ’e earm en it skouder hielet goed, de artsen binne tefreden, mar de psycholooch noch net. It giet ek goed mei de revalidaasje, mar se kin net akseptearje wat se dien hat. It skuldgefoel is sa grut en dat kin se noch net ûnder eagen sjen. Se seit ek amper wat tsjin my, freget hielendal neat oer Ymkje, of jimme. Elske hat ferline wike besocht mei har te praten, mar it jout allegear neat. Har wrâld is de seal dêr’t se op leit. Dêrbûten stiet foar har alles stil.’ Evert sjocht weak nei Ymkje dy’t sa fredich leit te drinken.


    Grytsen giet neist him sitten en slacht in earm om him hinne. ‘Wy sille der fan ’t wykein wer hinne. Ik sil besykje har wat op te fleurjen, de earme skat. It is ek net neat, om mei soks te libjen.’


    Grytsen leit de holle by Evert op it skouder en de mannen suchtsje tagelyk. Op dat stuit rint Ytsen de keamer yn en hy sjocht lilk nei Grytsen. Grytsen stoot oerein.


    ‘Eh, hoi Ytsen. Leuk dy wer te sjen, ik sil mei it iten oan ’e gong.’


    Ytsen rint achter him oan nei de keuken en docht de doar ticht. ‘Wat stelsto dy oan! Lit dy man dochs in kear gewurde. Bah!’


    ‘No juh! Stel dy sels net sa oan! Ik stypje him omdat er it dreech hat en mear net.’ Grytsen set de panne op it fjoer.


    Ytsen rint achter him del en sjocht nei de snijde hinnefilet. ‘Och heden! Hy moat hjir ek ite, seker! Safolle ite wy tegearre noait op. As ik no ris ferhúzje nei it hûske fan Betty en hy komt by dy, soest dan ek hiel lokkich wêze?’


    ‘Man! Stel dy net sa oan en doch net sa jaloersk!’ ropt Grytsen. ‘Ik ha begrutsjen mei him. Hy is de heit, mar hat neat fan dy hiele swangerskip meimakke. Hy hat har rêden út ’e fjoersee mar Betty wol amper wat fan him witte en hy docht sa syn bêst en hat it sa dreech op it wurk. Dan kin er dochs seker wol mei-ite, of net dan?’


    Grytsen smyt it fleis yn ’e panne en snijt de griente.


    ‘Wat ite we eins?’ freget Ytsen. ‘Lit ek mar, ik wit it al. Kip Tandori seker, Evert syn lekkerste iten. Ik hie it ek witte kinnen. Wannear ite we wer ris opbakte ierdappels?’


    ‘Hjir!’ Grytsen jout him de polleppel oer. ‘Gean do efkes fierder dan sil ik sjen oft Ymkje it fleske al leech hat.’


    Sjegrinich roerbakt Ytsen de hin en Grytsen giet nei de keamer. Dêr leit Evert op ’e bank te sliepen mei Ymkje op ’e búk. Sy sliept ek hast wer.


    ‘O, wat skattich!’ Grytsen sjocht nei it tafriel en makket in foto mei syn tillefoan. Dêrnei tilt er Ymkje foarsichtich op en leit er har yn ’e boks. Hy hellet in kleure kwilt út ’e kast en leit dy oer Evert hinne.


    ‘No brekt myn klomp!’ Ytsen stiet mei de hannen yn ’e side nei de kwilt te sjen. ‘Net ien mei oan dy tekken komme, ik mei der net iens nei sjen! En hy mei der samar ûnder lizze?!’ ‘It is in kwilt! En witst wol hoefolle wurk oft ik dêr fan hân ha?’ Grytsen teart de kwilt netsjes om en makket wer in foto.


    ‘Och heden! Dy moat op Facebook, seker! Dan stiet er moai foar aap.’ Ytsen trêdet wer nei de keuken.


    ‘Bist in jaloersk kring, Ytsen. Dat hie ik net fan dy tocht. Meastal bin ik dat!’ Grytsen sil de polleppel fan him ôfpakke, mar Ytsen lit net los.


    ‘Meitsje do mar foto’s fan dyn stuk, dan meitsje ik wol kip Tandori foar him. Makkest seker ek triffle as toetje, want dat fynt er al sa lekker!’ Ytsen smyt de polleppel op it oanrjocht en docht de koelkast iepen. Dêr stiet yndied in hiele grutte skaal mei triffle. Hy smyt de doar wer ticht en Grytsen docht krekt as blet syn noas.


    ‘Dat fynsto dochs ek lekker, dat meitsje ik sa faak!’ Grytsen goait teatraal de hannen yn ’e loft en rôlet mei de eagen. Hy hellet de pannen út ’e kast en sil de tafel klearmeitsje.


    ‘No krijst dyn djoerste wedgewood-pannen út ’e kast. Dy mocht ik it ferline jier net iens mei kryst brûke doe’t ús heit en mem hjir iten hawwe!’ Ytsen stiet mei de polleppel omheech foar him. ‘Oars yt er ek fan it gewoane boerebont, wêrom no net?’


    ‘Gean fuort, Ytsen, mei dy leppel! Wat wolst no, my slaan? Stel dy dochs net sa oan! Ik fyn it hjoed in spesjale dei, dan mei ik dochs seker wol myn moaiste pannen brûke?’


    Grytsen set de pannen op ’e tafel en dan slacht Ytsen him mei de polleppel op ’e holle.


    ‘Pok.’ It jout wat in hol lûd en Grytsen jout in lûde gjalp. Lilk draait er him om en slacht wyld yn it rûn.


    ‘Dat is gemien, Ytsen! Ik sil dy wol krije!’


    Ytsen draaft om ’e keukentafel mei Grytsen der achteroan. Grytsen hellet in oare polleppel út de pot en besiket Ytsen dêrmei te slaan. Op it stuit dat er hast by Ytsen is en er him slaan sil, giet de keukensdoar iepen. Dat it is net Ytsen dy’t de klap krijt, mar Evert. ‘Pok!’


    ‘Au fergemy!’ ropt Evert en hy dûkt yn elkoar. ‘Wat dogge jimme yn fredesnamme?’ Hy sit yn ’e hoksen fan de iene nei de oare te sjen en wriuwt him oer de holle.


    ‘O, Evert, it spyt my sa!’ Grytsen fljocht nei him ta en lûkt him oerein. ‘Ik soe Ytsen slaan, net dy! Hoe giet it mei dy, hast bloed, falst net flau wol, gean efkes sitten.’ Grytsen begeliedet him nei de stoel en slacht de earms fan achteren om him hinne. ‘It wie echt net myn bedoeling dy sear te dwaan!’


    Evert wrakselet him los en sjocht nei Ytsen dy’t woest de griente yn ’e panne goait.


    ‘Ik wie fan doel om thús te iten,’ seit Evert.


    ‘Dat kin net, want Grytsen makket dyn lekkerste iten en brûkt syn djoerste servys. Meist ûnder syn spesjale tekken lizze en de triffle stiet klear,’ seit Ytsen noarsk.


    ‘It is in kwilt!’ ropt Grytsen. ‘En do moatst hjir wol ite, want wy moatte wat mei dy beprate.’


    ‘Wat dan?’ freegje Evert en Ytsen tagelyk.


    ‘We moatte it deroer hawwe wat we dogge as Betty thúskomt. Want dat soe nije wike wolris wêze kinne. Ik fyn dat we in plan fan oanpak meitsje moatte. Hoe ûntfange we har, grut mei in feestje, of krekt net? Wa tinkt der om har? Hoe komt it mei Ymkje? We sille Elske en Ronny hjir by belûke moatte want it giet harren ek oan.’ Grytsen sjocht nei Ytsen en hy bekomt wer wat.


    ‘Hast gelyk,’ seit Ytsen. ‘It giet net om ús, mar om Betty. Se hat hielendal gjin famylje, se kin noch lang net oan it wurk, hoe komt it allegear?’ De beide mannen sjogge hoopfol nei Evert.


    Hy lûkt oan ’e skouders. ‘Ik wit it net. Ik wit net iens hokker rol oft ik yn har libben spylje, en oft se wol by my wenje wol. Ik wenje no salang mei Ymkje yn har hûs omdat it makliker is sa, mar hoe’t it aanst moat? Ik tink dat we dat krekt witte as it safier is. Mar it is yndied net ferkeard om deroer te praten. Want as wy mei elkoar op ien line steane, dan soarget dat yn alle gefallen net foar ûnrêst.’


    Ytsen en Grytsen sjogge elkoar oan en laitsje dan lûd.


    ‘Ik begryp jimme net altyd like goed, mar ik wol jimme al út ’e grûn fan it hert betankje foar alles wat jimme foar Ymkje en my dien hawwe,’ seit Evert. ‘Sûnder jimme stipe hie it in stik dreger west om alles te kombinearjen. It is sa moai dat jimme beide ien dei yn ’e wike op har passe wolle en dat se de oare dagen by Elske en Ronny wêze kin. Ik hie oars net witten hoe’t it moast, ik kin gewoan net by it wurk weibliuwe en al hielendal no net mei de krisis. Je moatte derboppe op sitte, oars brekt it je samar by de hannen om’t ôf.’ Evert fûsket mei Ytsen en Grytsen.


    ‘En wy fine it fijn datsto ús it fertrouwen joust dat wy op har passe meie,’ seit Ytsen. ‘We hawwe fansels de hiele swangerskip mei Betty belibbe en sa fielt it dochs as is Ymkje ek in bytsje fan ús.’


    Grytsen pinkt in trientsje fuort en docht de rys yn it siedende wetter.

    Elske en Ronny sitte by de keukentafel en Gerben sit yn ’e tafelstoel mei in autootsje te boartsjen. Ymkje leit te sliepen yn ’e bernewein.


    ‘Sille we dy kant mar út?’ Elske komt oerein en tilt Gerben út ’e stoel. ‘Kom mantsje, dan bringe we dy by pake en beppe.’


    ‘Tate?’ seit Gerben.


    ‘Ja, pake.’ Elske docht him syn jaske oan en se set him yn ’e buggy. Ronny triuwt de bernewein.


    ‘Tinkst dat se aanst bliid is om thús te wêzen?’ Se sjocht besoarge nei Ronny.


    ‘Min te sizzen, de lêste kear doe’t we by har op besite wiene, wie se net sa fleurich.’ Hy knypt har sacht yn it skouder. ‘Wy hawwe der alles oan dien, Els. Op Ymkje past, har sliepkeamer opknapt, de state oprûme, se moat it no dochs sels dwaan.’


    ‘Ik tink dat it makliker sein is as dien. Al dy dingen dy’tsto opneamst, binne praktyske saken. Dêrom net minder wichtich, mar wol dingen mei in sichtber doel. Sy hat liiflike skea, om oer de geastlike net te praten.’


    Swijsum rinne se fierder troch it doarp nei de âlden fan Elske. Har mem tilt Gerben út ’e buggy en set him yn ’e keamer. Hy dribbelet drekt nei syn pake en klimt by him op ’e skoat. Har mem sjocht efkes yn ’e bernewein nei Ymkje en aait har leaflik oer it wankje.


    ‘Ik hoopje dat se krekt sa wiis is mei dit famke as wy. Ik bin echt sa benijd hoe’t it aanst gean sil.’


    ‘Wy ek, mem,’ seit Elske sacht. ‘Betanke dat jimme op Gerben passe wolle.’


    ‘Sis mar tsjin Betty dat we ek altyd wol op Ymkje passe wolle, as it nedich is,’ seit har heit. ‘Ik ha sa’n begrutsjen mei beide.’


    ‘Hoe sil se it no dwaan?’ freget har mem. ‘Se kin ynearsten net wurkje fansels en wêr moat se fan rûnkomme? En hoe sit it mei de fersekering fan de state? It liket my dat dy dingen dochs ek allegear regele wurde moatte.’


    ‘Se wie lokkich goed fersekere, dat hawwe we allegear al útsocht. Se krijt in arbeidsûngeskiktheidsútkearing, mar hoe’t it sit mei de Frisumastate wit ik net. Se wie al fermindere tarekkenber, mar se wol der net oer prate. Ik bin dwaande har suster op te spoaren, it sil dochs regele wurde moatte. Fan de psycholooch mocht der ek net ien fan de fersekering komme te praten yn it brânwûnesintrum. Evert is der ek mei oan ’e gong. Mar it is no it wichtichste dat Betty har libben wer oppakt, dy state bliuwt wol stean en hat gjin geastlike bystân nedich.’ Elske jout Gerben in tút.


    Ronny goait him in eintsje de loft yn, Gerben skatteret it út. Hy jout it jonkje ek in tút en set him wer by syn pake op ’e skoat. Elske triuwt no de bernewein en Ronny leit in earm by har om it skouder. It is suterich waar. Wetterkâld en de sinne wol der mar net trochkomme. Der binne ek net in soad minsken op ’e lap en dat is miskien ek mar better. Tiid en sin foar in praatsje hawwe se no dochs net. Hjir en dêr steane al minsken foar de ruten te wiuwen. Hiel Frisum wit dat Betty hjoed thúskomt, mar se hawwe besletten om gjin flaggen út te hingjen. It is moai dat se nei hûs kin, mar har libben is perfoarst noch gjin feest.


    De grutte reade Cadillac stiet noch net yn ’e strjitte, mar de doar fan Betty har hûs stiet al iepen. Sjoerd en Durkje sette in boerd by Betty yn ’e tún dêr’t op stiet: ‘Wolkom thús, wolkom yn Frisum.’ Durkje is praktysk har buorfrou en dit is in inisjatyf fan de buert. Sjoerd stekt de finger nei harren op en wiist nei it boerd. ‘Is it goed sa?’


    ‘Ja hear,’ seit Elske en se stekt de tûme op. ‘Hasto dat makke?’


    ‘Nee, Gerke.’ Sjoerd slacht de lêste peal yn ’e grûn.


    ‘O.’ Elske fielt dat se read wurdt en draait de holle de oare kant út.


    ‘Ytsen en Grytsen binne yn ’e hûs.’ Sjoerd wiist nei de doar. Ronny rint it paadsje op en knikt nei Sjoerd en Durkje. Elske rint der achteroan mei de bernewein.


    ‘Elske! Kom ris hjir!’ Grytsen stiet boppe oan ’e trep en winkt nei har. Se giet derhinne, achter him oan nei de sliepkeamer.


    ‘Eagen ticht, eagen ticht!’ ropt er oerstjoer. ‘Wy hawwe in kado foar Betty, mar ik wol witte watsto derfan fynst.’


    Se docht de eagen stiif ticht.


    ‘Tada!’ ropt Grytsen.


    Se docht de eagen wer iepen en stiet lyk tsjin it grutste himelbêd oer dat se ea sjoen hat. It is in wyt houten bêd mei wite, trochsichtige gerdinen. De stof is glêd en glânzjend en der leit in kwilt op it bêd, makke fan wite en rôze lapkes stof.


    ‘O! Grytsen, wat moai!’


    ‘Ja, hin? Ytsen en ik fûnen dat âlde bêd sa suterich en doe’t we om it nije matras út soene, hawwe we besletten om dit bêd te keapjen. Ik seach it stean en wie drekt fereale, mar soks past net op ús lytse keammerke. Dizze keamer is ek net hiel grut, mar hat wol allegear rjochte muorren.’ Hy ploft op it bêd mei de fuotten omheech. ‘Ik ha it kwilt sels makke, fynst it net prachtich?’


    ‘Echt wol! Ik soe der gjin geduld foar ha. Bist in skat, Grytsen.’ Se jout him in tút op it wang. ‘Ik tink dat Betty dit ek geweldich fynt. Hat Evert it al sjoen?’


    ‘Nee, we hawwe it bêd fannemoarn yn elkoar setten. It hat salang by ús yn it hok stien.’ Grytsen komt oerein en rint nei it rút. ‘Ik sjoch noch neat. Spitich fan it waar, tryster kin net.’


    ‘Hoe tinkst dat se reagearje sil as se wer thús komt?’ Se giet neist him stean en dikeret nei bûten.


    ‘Gjin idee.’ Hy lûkt oan ’e skouders. ‘Je soene sizze fan bliid, mar de psycholooch hat ús goed warskôge. Se hat in flinke depresje hân en dat is net samar oer. Ik bin benijder hoe’t se reagearret op Ymkje. Se hat noch net in foto fan har sjoen en wy mochten noait oer har prate.’


    ‘Dat hat my eins noait hielendal dúdlik west, wêrom’t dat net mocht,’ seit Elske. ‘Je wolle dochs je bern sjen?’


    ‘Dan soene je al sizze, mar sy perfoarst net. Neffens de psycholooch omdat se dan wer konfrontearre waard mei har died. En stel dat se har al oan Ymkje hechtsje soe, mar net foar har soargje koe, dat hie ek net goed west.’ Grytsen leit in earm om har hinne. ‘It is echt ferskriklik wat der bard is, ik tink der sa faak oan. Dat ik net de heit bin, wie ek net leuk mar sokke dingen barre faker en dêr wenne je wol wer oan. Ik wol teminsten, ik wit net hoe’t it mei Sjoerd is.’


    Se skrabet de kiel.


    ‘Sorry, ik bedoel it net ferkeard of sa, ik bedoel gewoan dat …’


    ‘Ja, Grytsen! Ik begryp it wol,’ byt se him ta. ‘Kom, ik leau dat ik in reade auto yn ’e fierte sjoch.’ Se rint foar him út nei ûnderen. Ronny en Ytsen sitte yn ’e keamer by de tafel. De sfear is net echt gesellich. Se docht de radio oan en rûmet de boel noch gau wat op. Betty is altyd sa netsjes en no’t Evert hjir al dy tiid wenne hat, sjocht it der net mear sa strak út. Der stiet in boks yn ’e keamer, in oanklaaikessen en oeral lizze kleantsjes, doekjes en boartersguod. De wite bank is smoarch, de hokker plakt, dat as in wyntwirre giet se troch it hûs om alles noch gau op oarder te bringen. Grytsen rûmet it oanrjocht noch efkes op en dan springt Ronny oerein. ‘Se binne der!’


    Ymkje skrikt wekker fan him en begjint te gûlen. Ytsen hellet har út ’e bernewein en docht har jaske út. ‘Moat se ek in fleske ha?’


    ‘Ja, eins wol. Mar lit ús besykje it noch efkes út te stellen, miskien wol Betty it dwaan.’ Elske rint nei de gong en docht foarsichtich de doar op in kier. Grytsen stiet deun achter har, Ronny en Ytsen binne noch yn ’e keamer. Evert set de grutte reade Cadillac op it parkearplak en makket de doar fan Betty iepen. Hy jout har in hân en helpt har foarsichtich út ’e auto. As se op ’e dyk stiet, falt it Elske op hoe suterich oft se is. Meager, ynwyt en har ea sa glânzjende lange donkerbrune hier hinget har yn doffe slierten om it gesicht. Se docht mei de linkerhân in lok hier achter it ear en mei holle, drôvige eagen sjocht se nei har hûske. Evert wiist nei it boerd dat yn ’e tún stiet, mar se reagearret net. Der komt net ien fan de buorlju nei bûten, mar stikem beweecht der hjir en dêr in fitraazje of in gerdyn. Grytsen hinget by Elske op ’e skouders. ‘Wat sjocht se der min út, net?’


    ‘Ik fyn it sa slim, Grytsen, ik doar net iens nei bûten ta te gean!’ Se draait har om en stoot nei de keamer. Se leunt op ’e tafel en suchtet in pear kear djip. Ronny komt by har stean en as se syn waarme hannen by har op ’e rêch fielt, kin se de triennen net mear tsjinhâlde. Hy krûpt har oan en hâldt har stiif beet. ‘Ik kin it net,’ snokkeret se.


    ‘Do koest der neat oan dwaan! Els, sjoch my oan.’ Hy hâldt mei beide hannen har holle beet. ‘Sy is ferantwurdlik foar har eigen dieden.’


    ‘Dat wit ik ek wol, mar sa fielt it net.’ Se rint nei de keuken en goait in bats kâld wetter yn ’t gesicht. Dan sykhellet se in pear kear djip, rjochtet de rêch en rint wer nei de gong. Grytsen hat de doar wiid iepen en Betty stiet op ’e drompel.


    ‘Hoi,’ seit er sacht. ‘Wolkom thús.’

    ‘Hoi,’ seit Betty en se laket flau nei him. Evert helpt har foarsichtich út ’e jas. Se hâldt de rjochterearm stiif, dat hy lit de jasmouwe deroer sakje en hinget him op de kapstok. Hy leit in earm by har om de mul en begeliedet har nei de keamer. Grytsen dribbelet der achteroan.


    ‘Kofje, tee, gleske wetter?’ freget er oerémis.


    ‘Tee graach,’ seit Betty sacht. As se yn ’e keamer stiet, sjocht se wat skruten om har hinne. Earst nei de boks, dan nei it oanklaaikessen en ynienen begjinne de eagen wat te strieljen. ‘Wêr is se?’


    ‘Hjir.’ Ytsen rint nei de bernewein. ‘Ik hie har der noch efkes yn lein.’ Hy rint foar har út nei de bernewein en stadich bûcht se foaroer om Ymkje te besjen. It famke sjocht mei grutte eagen nei har.


    ‘Se hat nije klean oan,’ seit Grytsen. ‘Dy ha ’k juster kocht, moai hin?’


    Betty seit neat werom, mar se leit al efkes de linkerhân op it búkje fan Ymkje en se aait oer it sêfte wite katoenen jurkje. Se hat der in wyt broekje ûnder mei reade blomkes en wite badstofsokjes.


    ‘Wolst har efkes ha?’ freget Ytsen. Hy tilt Ymkje út ’e wein en nimt har mei nei de bank. ‘Is se net prachtich?’ Fereale sjocht er nei it famke en hy aait har oer de holle. Hy kloppet op ’e bank. ‘Kom, Betty.’


    Se rint stadich nei de bank. Elske, Ronny, Evert en Grytsen steane deromhinne te sjen, benijd nei har reaksje. Se lit har op ’e bank falle en sjocht kritysk mei oplutsen eachbrauwen nei de oaren.


    De tsjettel fluitet, dat Grytsen spat nei de keuken. Elske rint achter him oan, Ronny giet wer by de tafel sitten en Evert sit op de leuning fan de bank. Ytsen tilt Ymkje op en sil har by Betty op ’e earm lizze. Mar dat slagget net goed omdat se de rjochterearm hast net bewege kin. Hy leit har no op de linkerearm, mar Ymkje is it der net mei iens, se begjint te sangerjen en te gûlen. Betty sit der wat ûnhandich by en wit har gjin ried. Skrillich sjocht se nei Evert, hy giet neist har sitten en nimt Ymkje fan har oer. It famke wurdt wer rêstich en laket blier nei him. Se slacht mei de hantsjes tsjin syn wang oan. Elske set in blêd mei kopkes en de teepot op de hokker en Grytsen komt deroan mei in appeltaart.


    ‘Lekker!’ ropt Ytsen. ‘Hmm, hearlike selsmakke appeltaart fan Grytsen, jonges.’ Hy springt oerein en rint nei de keuken om pantsjes.


    Betty sjocht nei Evert en Ymkje. Hy is sa wiis mei it famke en sy mei him sa te sjen. Hy hâldt har foar him yn ’e loft en se laket it út.


    ‘Sjoch, leave,’ seit er. ‘Dit is dyn mem.’ Hy hâldt Ymkje wat tichter by Betty en it famke pakt har by it hier beet. Se hat it knûstke stiif ticht en lûkt hurd oan it hier.


    ‘Au!’ ropt Betty lûd. Ymkje skrikt derfan en lûkt in lipke. Evert makket har knûstke iepen en set har wer by him op skoat.


    ‘Se moat it fleske ha, wolsto dat dwaan, Betty?’ freget Elske leaf.


    ‘Ik wit net hoe’t dat moat,’ seit Betty.


    ‘Ik meitsje it wol klear.’ Ytsen rint nei de keuken en komt al gau werom mei in fleske molke. Evert sil Ymkje by Betty op ’e earm lizze, mar betinkt him dat it net kin. Betty moat mei links fiede, mar Ymkje kin net op de rjochterearm lizze. Hy besiket Ymkje by har op ’e búk te lizzen, mar Ymkje wrot en wrimelet sa bot, se falt hast fan Betty ôf.


    ‘Ik hâld har wol by my en dan kinsto har fiede.’ Evert leit Ymkje op ’e earm en krijt it fleske oan fan Ytsen, dat jout er oan Betty. Se sjocht wat ûnwennich nei it fleske en triuwt it by Ymkje yn ’e mûle. It famke drinkt it fleske samar leech en der ferskynt in lytse glim op it gesicht fan Betty.


    Grytsen klapt oerstjoer yn ’e hannen en jit de tee yn. Elske suchtet ferromme en snijt de appeltaart oan en Ytsen makket foto’s. Evert set it lege fleske op ’e grûn en aait Betty oer it wang. Hy knypeaget nei har en Betty laket sunich werom.


    ‘Hoe … eh … giet it mei dyn earm en sa?’ freget Ronny en Elske sjocht lilk nei him.


    Betty komt oerein en sûnder wat te sizzen docht se har fest út. Se lit it op ’e grûn falle en stiet no yn in wyt himdsje foar him. ‘Ik wit it net, sis do it mar.’ Se sjocht him ynkringend oan.


    Se lûkt it himdsje in bytsje oan ’e kant en lit ek de groeden ûnder har earmsholte sjen. Krekt foar de stof fan de bh wurdt de hûd wer gever. Ronny rint nei har ta en giet foar har stean. De oaren steane stiif fan ’e spanning ôf te wachtsjen wat der barre sil.


    Hy sjocht oandachtich nei de ferbaarnde earm. It fel is djipread en skraal, de groeden binne ûntelber. Hjir en dêr is it fel wat glêder troch de hûdtransplantaasjes dy’t se al hân hat, mar by it skouder sit in grutte groede dy’t as in kabel oer de hûd rint. Elske wurdt der mislik fan as se it sjocht. Se hat wolris sokke dingen op ’e tillevyzje sjoen of yn in blêd, mar noch noait yn it echt. Yn it sikehûs hie Betty der altyd wat oer en hat se it noait sjoen, mar it sjocht der ferskriklik út. En it moat ek sear dwaan, dat kin net oars. De spieren en senuwen binne ek oantaast, Elske kin it har net foarstelle dat dit ea wer goed komt. De earm hinget der slop by, it is in tryst gesicht. De hân is lokkich noch goed en de hals ek. It shirt mei lange mouwen bedekt alles.


    Ronny aait foarsichtich oer de earm en sjocht Betty djip yn ’e eagen. ‘Docht it sear?’


    ‘Sa út en troch al en it kin oergryslik jûkje, foaral nachts.’ Betty pakt it fest en lûkt it wer oan mei de help fan Ronny.


    ‘Kinst al wat mear mei dy earm?’ freget Grytsen.


    ‘Net echt, ik sil noch in soad oefenje moatte om him wer sterk te krijen.’ Betty giet wer sitten en pakt in kopke tee fan it blêd. Se liket sa rêstich, mar taalt fierder hielendal net nei Ymkje.


    ‘Ik ha it gelok hân dat myn badjas fan katoen wie, oars hie it grif folle slimmer west en dat Evert my yn it flierkleed rôle hat.’ Se sjocht op siden nei Evert en laket sunich nei him. ‘Mar dat hawwe se my ferteld, it heucht my net mear.’


    ‘Evert is in held!’ seit Grytsen optein mar Betty seit neat werom.


    ‘Sille we dan mar taart ite?’ Ytsen spuitet op elts stikje taart wat slachrjemme. ‘It is net moai wat der bard is, mar we hawwe dochs wat te fieren. Betty is wer thús en Ymkje is by har mem.’


    Swijsum ite se de taart, mar Betty nimt net ien hap. Se pript wat mei it foarkje yn ’e appeltaart om.


    ‘Ik bin eins wol wurch,’ seit se.


    ‘O ja! O bern!’ Grytsen springt oerein en set har pantsje op ’e hokker del. ‘We hawwe in ferrassing! Ek foar Evert!’


    ‘Huh?’ Evert sjocht freegjend nei Grytsen.


    ‘Kom mar mei!’ Grytsen hellet Ymkje by Evert wei en jout har oan Elske. Hy lûkt Betty foarsichtich oerein en rint foar har út nei boppen. Foar de sliepkeamerdoar bliuwt er stilstean. Hy hipt fan de iene foet op de oare en hat der in kleur fan. ‘Wy hawwe dit dien omdat wy fine dat jimme it fertsjinje.’ Hy docht stadich de doar iepen, it grutte wite himelbêd wurdt sichtber.


    Betty rint as earste oer de nije, sachte grize flierbedeking en se stiet neist Evert mei de hân foar de mûle nei it grutte bêd te sjen.


    Evert begjint lûd te laitsjen. ‘Jimme binne echt gek!’ ropt er. ‘Fynst it net moai?’ freget Grytsen.


    Evert lit him op it bêd falle. ‘Jawol … mar wol wat grut, net?’


    ‘En do, Betty?’ Grytsen giet foar har stean en sjocht skiterich nei har. It entûsjasme is net sa as er tocht hie.


    ‘Ikke? No ja, it is eh … grut.’ Se sjocht nei Grytsen dy’t hieltyd witer om ’e noas wurdt en dan laket se. ‘Ik fyn it prachtich! En de kwilt ek!’


    ‘Echt wier!’ âlet Grytsen. ‘No, dêr bin ik bliid om. Poeh poeh! It is in kado fan Ytsen en my.’


    Betty krûpt neist Evert, se fielt oan de glêde wite stof en de eagen wurde wiet.


    ‘Dat ha ik net fertsjinne, Grytsen,’ seit se heas.


    ‘Jawol,’ seit er flink en dan rint er de sliepkeamer út.


    Betty en Evert lizze neist elkoar op it grutte bêd. Hy fearret op en del. ‘Neffens my leit it poerbêst,’ seit er fleurich.


    Se draait op ’e linkerside en sjocht him oan. ‘En no?’


    ‘Hoe bedoelst?’


    ‘Hoe giet it fierder? Libje wy lang en lokkich? Sille we sneins te kuierjen yn de bosk en dêrnei op besite by Ronny en Elske?’ Se rôlet wer op ’e rêch. ‘Bliuwsto hjir wenjen?’


    ‘Ik wit it net,’ seit er sacht. ‘Wat wolsto?’


    It bliuwt in skoftke stil. Hy sjocht har oan en wachtet op in antwurd.


    ‘Ik woe in ein oan myn libben meitsje,’ seit se droech. ‘Ik tocht dat ik fan alles ferlost wie, mar de problemen binne allinnich mar grutter wurden! Ik wol rêst, ik hie yn ’e himel wêze moatten ynstee fan hjir mei dy op dit fierste grutte himelbêd! Ik ha der west, yn ’e himel en it wie der sa moai …’ Se mimeret efkes foar har út, mar sjocht him dan wer feninich oan. ‘Ik sis drekt mar hoe’t ik deroer tink, dan hawwe we dat mar wer hân. Hiest my lizze litte moatten!’


    Evert slokt in pear kear foardat er wat sizze kin. ‘Ik wurdearje dyn earlikheid, mar ik ha dien wat ik dwaan moast en do bist der noch. Miskien kinst der ea nochris bliid om wêze. En ast echt yn ’e himel west hast, dan sil it wol in goede reden ha datst weromkommen bist.’


    Dy tinzen hat se sels ek al sa faak hân, se koe der wol gek fan wurde. Se hat oars net dien as harsels ôffreegje wêrom’t se weromkommen is, wêrom mocht se dêr net bliuwe? Mar boppe-al, wie it wol wier? It heucht har noch sa goed, mar miskien wie se ek wol gewoan yn in soarte fan shock. Se hat it noait mei de psycholooch bepraten, miskien hie se dat better al dwaan kinnen. Evert sjocht der wurch út en hy hat de earms achter de holle.


    ‘Wat hawwe wy no tegearre? Ik fyn dy in leave man, mar ik ken dy ommers amper. En wat witsto no fan my? Wat ferwachtest fan my?’


    ‘Neat,’ seit er. ‘Ik wit likemin as dy wat de takomst bringe sil. Ik ha sa goed mooglik myn bêst dien om foar Ymkje te soargjen, mei Ytsen en Grytsen en Ronny en Elske. It is my likegoed oerkommen as dy.’


    ‘Do soest mei my trouwe ast de heit wiest, witst dat noch wol? Mar ik kin dy dit wol fertelle, ik trou mei gjinien mear!’ Se draait de holle de oare kant út. ‘Ik bin feroare.’


    ‘Ik ek,’ seit er.


    ‘Ik bin skeind, Evert! Foar de rest fan myn libben! Ik bin in minne mem, ik kin myn wurk net mear dwaan. Ik ha in ravaazje oanrjochten en dat moat ik allegear ûnder eagen sjen no’t ik hjir wer bin. Ik kin it gewoan net oan!’ Se skopt tsjin de spyl fan it bêd en slacht mei de linkerfûst op de kwilt. ‘Nim dat famke mei nei dyn eigen hûs en sykje in fatsoenlike frou!’


    ‘Nee,’ seit er wis. ‘Do bist sterk en silst de krêft fine der wat fan te meitsjen, dêr bin ik wis fan. Myn hûs wurdt tydlik bewenne troch in wurknimmer fan my mei syn frou en bern. Harren hûs wurdt ferboud en sy koene der net yn wenjen bliuwe omdat se in bern hawwe mei swakke longen. En ik kin dy net allinnich litte mei Ymkje, do kinst har net iens optille.’


    ‘Ik wol sliepe,’ seit Betty.


    ‘Dat kin.’ Evert komt oerein en goait it dekbêd foar har iepen. Betty giet sitten en sil it fest wer útdwaan, mar de rits bliuwt heakjen. ‘Ferdomme noch oan ta! Dy kloateritsen ek altyd!’ Se lûkt wyld oan de rits, mar der bart neat. Se wurdt hieltyd grimmitiger en flokt lûd.


    Evert giet op ’e knibbels foar har sitten en pakt har hannen beet. ‘Rêstich bliuwe, leave.’ Hy makket de rits los en foarsichtich docht er it fest út. ‘Wolst in T-shirt oan ha of sa?’


    ‘Nee.’


    Hy lûkt har learskes út en set se neist it bêd del. ‘De broek?’ ‘Ut,’ seit se. Se makket sels de knoop los en Evert lûkt de spikerbroek en de sokken út.


    Se krûpt ûnder it dikke, sachte, dûnzen dekbêd. Evert docht de gerdinen ticht en sil de keamer útrinne, mar by de doar betinkt er him. Hy rint wer nei har ta, bûcht foaroer en jout har in tút op ’e foarholle. ‘Lekker sliepe,’ flústeret er en dan giet er fuort.

    Elske rint hinne en wer troch de keamer mei de tillefoan yn ’e hannen. Se kin it hast net leauwe, mar se hat niis praten mei Akkelyn, de sus fan Betty. Se hat skoften dwaande west om har op te spoaren en ynienen hie se byt. Der kaam juster in klant by har yn ’e skuonwinkel, dêr rekke se mei oan ’e praat en it die bliken dat sy sport hat by Akkelyn yn it ‘Love foar Live’-kompleks yn ’e stêd. Dat is in gebou dêr’tst fan alles dwaan kinst. Sporte, mei of sûnder begelieding, der sit in sauna by, sinnebanken, kappers, in skientmesalon en in ôfslankstudio. It die bliken dat Akkelyn wurket ûnder in oare namme, se neamt harsels dêr Linda omdat se Akkelyn te boerich fynt, mar se hat al deselde achternamme as Betty. ‘Linda’ heart wrâldsker en Akkelyn skynt nochal wat eigenwiis te wêzen. Se wie al op it spoar kommen fan sportskoallen en sportstudio’s, mar oeral dêr’t se hinne belle, frege se nei Akkelyn. En dy koe net ien. Mar no wit se sels net mear hoe’t se har neame moat.


    ‘Hoi mem!’ Lys rint mei Gerben op ’e rêch de keamer yn. ‘Wat bellet mem in soad op ’t heden.’


    ‘Ja, ik wie op syk nei de sus fan Betty en ik ha har fûn!’ Elske leit de tillefoan del en giet op ’e bank sitten. ‘Mar se hat in oare namme oannommen, se hjit no Linda ynstee fan Akkelyn. Dat ik bin in bytsje yn ’e war.’


    ‘Tss! Wat dom,’ seit Lys. ‘It wurdt hieltyd dreger mei dy nammen. Ik ken Ytsen en Grytsen ek noait út elkoar hâlde, ûnnoazel gedoch!’ Se goait Gerben wyld op ’e bank. Hy laket it út. ‘Keal, keal!’ ropt er.


    ‘Noch in kear?’ Lys tilt him op en goait him wer op ’e bank. Hy komt net wer by fan ’t gnizen.


    ‘Wêr is Peter?’ Elske ploft ek op ’e bank.


    ‘Oan it wurk,’ seit Lys. ‘Hy rint no staazje by garaazje De Boer. Dêr makket er in hiel nij kompjûterprogramma foar op it kantoar.’


    ‘Hoe giet it mei dy op skoalle?’ freget Elske. ‘Ik hear net in soad ferhalen mear. Noch goede sifers helle?’


    ‘Noch net, oer twa wiken hawwe we in toetswike, ik bin drok oan ’t learen, hear. Ik wol net sitten bliuwe en it oare jier slagje ik gewoan en dan ha ik myn Havo-diploma. Tenminsten, dat leit yn ’e planning.’ Lys wifelet efkes, mar giet dan fierder. ‘As ik slagje, dan wol Peter graach mei my nei Australië, nei syn mem. Mei dat?’


    Elske sjocht har ferheard oan. ‘Nei Australië?’


    ‘Ja! Hy wol syn mem graach wer ris yn it echt sjen. Hy sparret derfoar en wol graach dat ik meigean. Dat is dochs net sa frjemd?’


    ‘Nee … ik tink it net,’ seit Elske. Syn mem, dat is ek sa. Hy hat in mem dêr’t se it eins noait oer ha. Mar no’t Lys deroer begjint, fielt se har al wat oplitten. Fansels wol hy syn eigen mem ek graach wer ris sjen, de eks fan Ronny. Se suchtet ris djip, se fielt har der ûngemaklik by en dat fynt se ek wer stom.


    ‘Mar hoe silsto dat betelje? Do makkest alles altyd op yn ’e H&M.’ Elske laket nei har dochter en sy lûkt in gesicht werom.


    ‘Ik krij jild fan heit en fan pake en beppe en ik bin der wis fan dat jimme ús ek stypje want jimme wolle net dat wy omkomme fan ’e honger en ûnder in brêge sliepe moatte.’ Lys sjocht eigenwiis nei har mem en laket lûd.


    ‘Witte heit en pake en beppe dit dan al?’


    ‘Nee. Ik wit it sels noch mar krekt.’ Lys komt oerein en rint ek samar wer fuort. Gerben dribbelet achter har oan. ‘Doei!’ seit er en wiuwt mei syn lytse hantsje.


    ‘Doei,’ seit Elske en se wiuwt werom. ‘Lys! Ik wol net datst it tsjin ien seist, dat ik Akkelyn fûn ha!’ ropt se har nei.


    ‘Ik wit fan neat!’ ropt Lys werom.


    Elske krijt de tillefoan fan ’e tafel, mar wit eins ek net wa’t se no it earst belje sil mei it nijs dat se de sus fan Betty fûn hat. Se beslút om har gewoan Akkelyn te neamen. Se die nochal wat út ’e hichte doe’t se mei har prate. Se hat net ien kear frege hoe’t it no mei Betty wie, of mei Ymkje. Se hat net ynformearre nei de state, hielendal neat! Elske hat de situaasje útlein en sein dat it wichtich is om elkoar in kear te treffen om it ien en oar mei-elkoar te bepraten, mar Akkelyn wie net sa happich. Se hat der wol yn tastimd om te kommen yn Frisum, mar se hawwe net in datum ôfpraten en hoe moat se dit oan Betty fertelle? Dy sil it smoar wol yn ha. Miskien is it better dat Evert dat docht, of Grytsen. Sy hat Akkelyn fûn, in oar mei dat har fertelle. Se slacht it tillefoannûmer fan Akkelyn op yn har mobyl mar se hat der mar in nuver gefoel by. No hat se sa har bêst dien om Akkelyn te finen en no’t it safier is, kin se der net bliid mei wêze. Mar miskien is sy ek wol oerfallen en is se wol aardich. Se giet nei de keuken om in pot kofje te setten. Ronny sil ek hast wol thús komme en se is wol ta oan in bakje. De kofje pruttelet en it begjint al lekker te rûken. Lys en Gerben binne yn ’e tún, Gerben sit op ’e skommel en Lys triuwt him. Tefreden giet se by de tafel sitten. Se hat it moai op streken mei har gesin. Sjoerd en Durkje binne lokkich mei elkoar, wat soe it moai wêze as Betty dat ek wurdt mei Evert. Want dêr hat se wol noed oer. Evert docht sa syn bêst, mar it liket wol as sjocht Betty dat net. No hat Betty ek genôch oan harsels. Se is noch altyd yn terapy en se swimt trije kear yn ’e wike as revalidaasje. Se besiket echt om in goede mem foar Ymkje te wêzen en se is wiis mei har wurden, mar se hat noch in soad help nedich. Se is gau wurch, kin Ymkje net goed tille en dy earm is noch sa gefoelleas en lam. En nachts hat se faak sa’n jûkte en kin se der net fan sliepe. Dat Ytsen en Grytsen passe noch twa hiele dagen op en Ymkje is ek noch twa heale dagen by harren. Dat is fierder gjin probleem, it is in skat fan in famke en se draait folslein yn it sirkus mei. De iene kear dat Ymkje in hiele dei thús is, is op freed en dan hat Betty húshâldlike help. Evert besiket op ’e tiid thús te wêzen en lokkich slagget dat meastal sadat hy itensiede kin. En har heit en mem binne ek in grutte stipe. Har heit hâldt de tún fan Betty netsjes en har mem siedt iten en docht dat yn bakjes. As Evert dan net op ’e tiid thús komt, kin se dat opwaarmje. Mar de state is wol in probleem. Alles is ôfsetten mei stekken en der bart fierder neat. De fersekering is der mei dwaande, allinnich kinne se neat mei Betty beprate. De kâns op in weromfal en depresje is te grut en har psycholooch hat mei klam sein dat se har dêryn safolle mooglik ûntsjen moatte. Mar dat falt net ta as der fierder gjin famylje is.


    Ronny rint de keuken yn en begjint te strieljen as er har sitten sjocht. ‘Hoi pop,’ seit er en hy jout har in tút op it wang.


    ‘Bist moai op ’e tiid,’ seit se. ‘Riedst noait wa’t ik fûn ha!’ ‘De sus fan Betty?’ freget er laitsjend.


    ‘Ja, hoe witsto dat?’


    Ronny wiist nei bûten. ‘Fan Lys.’


    Elske is sichtber teloarsteld. ‘Se soe it net sizze!’


    ‘Wol tsjin my, dus. Mar wat makket it út, ik mei it dochs wol witte?’


    ‘Jawol, mar ik fûn har net aardich. Se die nochal út ’e hichte en hat net ien kear frege hoe’t it mei Betty of Ymkje giet. Mar se wol al in kear delkomme om te praten.’ Elske komt oerein en jit twa bakjes kofje yn. Ien dêrfan jout se oan Ronny.


    ‘Tanke, pop,’ seit er en hy giet ek by de tafel sitten. ‘No ja, it begjin is der. Ik wit ek net as it wol goed wêze soe foar Betty as dy suster no al kaam. Ik ha it idee dat se bytsje by bytsje foarút buorket en aanst bringt dy Akkelyn alles wer yn ’e war.’


    ‘Dêr bin ik ek bang foar. Ik ha der net in goed gefoel by.’ Se nimt in slok fan de hite kofje en sjocht betinklik foar har út. ‘Ik fiel my sa ferantwurdlik foar Betty, ik wol earst sels in ôfspraak meitsje mei Akkelyn. En as ik tink dat se har better net yn it libben fan Betty minge kin, dan kap ik it ôf.’


    ‘Da’s praat!’ Ronny jout har in bemoedigjend klopke op it skouder. ‘Folgje dyn gefoel.’


    ‘Hoe wie dyn dei? Hoe is ’t mei Ruerd?’


    ‘Wol goed,’ seit Ronny. ‘Hy is wat stil de lêste tiid. Ik besykje wolris mei him te praten, mar witst hoe’t Ruerd is.’


    ‘Ja, brek my de bek net iepen. Mar stille wetters hawwe djippe grûnen! Ik ken Ruerd al salang, der giet in soad yn dy man om dat er net seit.’ Elske jit noch twa bakjes yn. ‘Tinkst dat er wat mei him is?’


    Ronny lûkt oan ’e skouders. ‘Wit ik eins net. Hy is net sjegrinich of sa, gewoan stiller. Net sa fleurich as oars.’


    ‘Miskien sit er wol yn in midlife-krisis!’ laket Elske. ‘Aanst giet er noch om in jonge blom út!’


    ‘Nee! Ruerd sil noait in oar foar kar nimme boppe Wytske. Ik tink dat er him soargen makket oft er wol genôch wurk hâldt, mar dêr sit ik net oer yn.’ Ronny sjocht har oan en knypeaget.


    ‘Bist moai, myn Elseblom.’


    Hy is altyd sa kompliminteus en leaf foar har, se wurdt der suver emosjoneel fan.


    ‘Ik sil mei it iten oan ’e gong.’ Se komt oerein en sil him in tút jaan mar hy pakt har beet en lûkt har op skoat. ‘Ik ha de hiele dei oan dy tocht.’ Hy jout har in ynlike tút mar dy duorret net sa lang want Gerben stiet by harren en besiket ek by him op skoat te klimmen.


    ‘Heity!’ ropt er blier.


    Ronny tilt him op en set him op ’e skoat by Elske. Hy slacht de earmkes om harren hinne en jout beide in wiet tútsje op it wang en dêrnei knypt er Elske yn ’e noas.


    Se laket en pakt gau syn hantsje beet. Syn ûndogenske eachjes ferriede dat er nocht hat oan ûnnocht, dat hy moat foardat er aanst op bêd giet mar efkes wat enerzjy kwyt. ‘Kinst wol efkes mei heit fuotbalje, dan makket mem it iten klear.’ Se tilt him op en set him op ’e grûn del. ‘Helje de bal mar op.’

    Betty sil Ymkje in skjinne piama oandwaan. Mar yn ’e bak ûnder it oanklaaikessen leit neat mear en de pampers binne ek op. Alle skjinne wask leit noch yn ’e bykeuken of boppe, der leit sels net iens mear in rompkerke. En dochs wol se dat Ymkje skjinne klean oan krijt foar de nacht, it romperke dat se no oan hat rûkt soer. Se makket de drukknoapkes los en lûkt it har oer de holle, Ymkje laket en gappet tagelyk. Se sjocht grutsk nei it famke en leafdefol aait se har oer it reade wankje, bliid dat se sa wiis mei har wurden is nei alles wat der bard is. Se fielt har hieltyd mear in echte mem en mei help fan har freonen en Evert kin se de fersoarging hieltyd better oan. Se sil Ymkje optille, mar merkt dat se hast gjin krêft mear hat yn ’e rjochterearm. It famke is neaken, dat se hat ek neat om har goed by beet te krijen. Se skoot de linkerearm ûnder Ymkje en tilt har foarsichtich op. De rjochterearm kin noch krekt foar wat stipe soargje en sa sil se mei Ymkje nei boppen. Se docht mei de earmtakke de doarkruk nei ûnderen, mar yn ’e gong wurdt Ymkje beweegliker en skopt se mei de fuotsjes. Betty fielt dat se nei ûnderen glidet, dat se sil de rjochterearm ûnder Ymkje har billen lizze mar dy lit it no echt ôfwitte. Der sit hielendal gjin krêft mear yn. Ymkje falt en klapt mei de holle op ’e houten flier. Yn de earen fan Betty heart it as ûntploft der in bom. Se sjocht nei har famke en wurdt sa wyt as in deade. Ymkje is stil, mar ynwindich raast Betty alles by-elkoar, allinnich kin se net in wurd útbringe. Se keart hielendal yn harsels en as in somby slofket se nei de keuken en goait se de doar mei in klap ticht. Se hat it noch krekt foar de geast om de tillefoan te krijen en se lit har op ’e grûn falle.


    ‘Foan!’ ropt Gerben.


    ‘Tillefoan?’ freget Elske ferheard, se hie it net yn ’e gaten. ‘Ja!’ seit er.


    Se lústeret goed en yndied, se heart it ek. Se rint mei Gerben nei har sliepkeamer en nimt de tillefoan op. It is Betty en se is hielendal oer de toeren. Gûlend en stammerjend besiket se wat dúdlik te meitsjen mar Elske begrypt der neat fan. Se hat it oer Ymkje en fallen en deawêzen en oer Evert dy’t der noait is.


    ‘Betty!’ ropt se strang. ‘Rêstich! Djip sykhelje en ik kom deroan.’


    Se bringt Gerben by Lys en Peter dy’t langút op bêd fan Lys lizze tillevyzje te sjen. ‘Der is wat mei Betty. Wolle jimme Gerben yn ’t bad dwaan en op bêd bringe? Ik moat der no hinne!’ Se jout Gerben in tút en rint de keamer út, Lys en Peter ferbjustere achterlittend. ‘O ja!’ ropt se fan de oerloop ôf, ‘sis it ek mar efkes tsjin Ronny!’


    Se docht de jas oan en springt op ’e fyts. Sa hurd as se kin, fytst se nei it hûs fan Betty. Se goait de fyts yn it gers en draaft achterom de keuken yn. Betty sit op ’e grûn te grinen as in lyts bern en widzet hinne en wer.


    ‘Wêr is Ymkje!’ Elske rint earst nei de keamer om te sjen oft it famke dêr is, mar se leit net yn ’e boks of bernewein. Betty gûlt hieltyd lûder, mar se heart ek noch in oar lûd, it komt út ’e gong wei. Se rint achter Betty del, docht de doar iepen en dan sjocht se Ymkje lizzen. Op ’e houten flier, totaal yn ûnmacht en hielendal neaken. Se is fjoerread om ’e holle en sit ûnder de triennen en snot. Mei grutte, bange eagen sjocht se nei Elske. Se giet yn ’e hoksen by it famke sitten om yn te skatten hoe’t it mei har giet.


    ‘Stil mar, leave.’ Elske pakt in jas fan de kapstok en slacht dy om Ymkje hinne. Se tilt it famke foarsichtich op. Se widzet har sacht hinne en wer en aait har oer it hier. ‘Stil mar, pop.’ Ymkje sykhellet djip, se trillet deroer. Dochs wurdt se wat rêstiger en se docht it tûmke yn ’e mûle. Elske sykhellet ferromme omdat it famke sa gau kalmearret. Dan hat se nei alle gedachten ek neat brutsen. Se drukt Ymkje stiif tsjin har oan en rint wer nei de keuken. Betty sit noch altyd op ’e grûn, mar se gûlt net mear en sit stil. Se sjocht mei grutte bange eagen nei Ymkje dy’t ferskûle sit ûnder in jas.


    ‘It is goed,’ seit Elske. ‘Se hat neffens my neat.’ Elske stekt in hân út en Betty pakt him mei de goede earm beet. Elske lûkt har oerein en slacht in earm om har hinne en sa begeliedet se Betty nei de bank.


    Se giet yn in hoeke sitten en Elske leit Ymkje by har op ’e skoat. Mar Betty nimt hielendal gjin inisjatyf om it famke te treasten of te sjen oft alles goed is. Elske skoot de jas wat nei ûnderen sadat Ymkje wer wat foar ’t sicht komt en se fielt ek wer waarm oan.


    ‘Betty, se mankearret sa’t it liket neat. Meist har wol treaste, ik bliuw by dy.’ Se giet derby sitten, mar Betty seit of docht neat. Elske besjocht it tafriel en kin mar min ynskatte wat der yn Betty omgiet. Soe it in soarte fan psychoaze wêze? Of is se gewoan fan ’t sintrum omdat se sa skrokken is? Ymkje leit op har linkerearm en de rjochter hinget der slop by.


    ‘Betty,’ seit Elske rêstich. ‘Kinst my ek fertelle wat der bard is?’


    Betty draait de holle nei har ta en sjocht har wazich oan. Se wiist mei de holle nei de earm.


    ‘Dy lamme rotearm hat my foar de safolste kear sitte litten! Wêrom hawwe se dat ding net gewoan amputearre!?’


    ‘Is Ymkje doe fallen?’


    Betty knikt drôvich. ‘It gong sa goed, hjoed. Ik ha swommen fannemoarn, dêrnei wat boadskippen helle en de wask dien. Ik fielde my goed en Ymkje wie sa leaf. Se hat mei west nei it swimbad, Ytsen wie mei ús mei want hy wie hjoed frij. Ik ha myn revalidaasje-oefeningen dien en hy hat mei Ymkje swommen. Dat fûn se sa moai en it wie sa gesellich! Nei de boadskippen hat er ús thúsbrocht en de hiele middei ha ’k alles sels dien, mar doe’t ik har op bêd bringe woe, hold er der mei op. Dy stomme earm!’


    ‘Hoe bedoelst, der mei ophâlde?’ freget Elske.


    ‘Sa as ik it sis! Ik hie gjin skjinne piama ûnder en de pampers wiene ek op. En doe’t we ûnderweis nei boppen wiene, begûn se yn ’e gong wat om te wrakseljen en ik koe har net op ’e tiid tsjinhâlde omdat dy earm sa lam wie. Se foel samar út myn hannen wei, mei de holle op ’e grûn en se gûlde earst net. Letter wol, mar ik doarde der net hinne, ik wie totaal ferlamme.’


    Betty sjocht nei Ymkje dy’t no sa rêstich by har leit. ‘Ik rekke hielendal yn panyk!’


    ‘Mei fallen en opstean, Betty. Sa wurde alle bern grut. Dit hie ek barre kinnen as dy earm net lam wie. Gerben is ek wolris fan it oanklaaikessen fallen omdat ik der krekt te let by wie en my mankearret neat.’ Elske pakt de sloppe earm op oan ’e mouwe en leit de hân by Ymkje op ’e holle. Se beweecht de hân hinne en wer en Ymkje docht suver de eachjes al ticht.


    ‘Se is wurch,’ seit Betty.


    ‘En do ek. Wier Betty, fiel dy no mar net sa skuldich. Guon dingen kinne je neat oan dwaan. Dochst sa dyn bêst, miskien wie it wol wat tefolle fan it goede, hjoed.’ Elske jout har in tút op ’e holle.


    ‘Sil ik Ymkje nei boppen bringe? Dan kinsto dy efkes lekker deljaan foar de tillevyzje of sa. Evert sil aanst ek wol thúskomme.’


    ‘Evert, dêr ha ’k wat oan!’ seit Betty fûleinich.


    ‘No ja, Betty!’ Elske tilt Ymkje op. ‘Evert docht mear as syn bêst!’


    ‘Ja, hy is flink en leaf en behulpsum.’


    ‘Mar?’ freget Elske.


    ‘Lit mar.’ Betty sil oerein komme, mar Elske drukt har tebek sadat se wer op ’e bank falt.


    ‘Neat derfan! Sis no mar gewoan watst bedoelst,’ seit Elske strang. Hoe kin se no sa oer Evert prate, as der ien is dy’t wurdearring fertsjinnet, is hy it wol.


    ‘Hy taalt net nei my.’ Betty sjocht drôvich foar har út. ‘Der taalt gjinien mear nei my.’


    ‘Hoe bedoelst? Eltsenien is mei dy dwaande!’


    ‘Ja! Omdat se my in stumper fine! Om hoe’t ik der útsjoch en wat ik dien ha! Der is noait mear ien dy’t seit dat ik moai bin of sa!’ Betty draait de holle de oare kant út.


    ‘O!’ seit Elske. ‘Sa bedoelst. Mar miskien fynt Evert dy wol moai en wol er it graach sizze, mar wit er net as er dat wol dwaan kin. Hoe behannelsto him? Seist wolris tsjin him dat er kreas is? Hy hat in wynplak.’


    ‘Bist gek!’ Betty komt oerein. ‘Aanst tinkt er dat ik mear wol, mar dat noait wer! Mar úteinlik draait it dêr mei alle mannen op út. Soms, hin, wol ik him sa graach oankrûpe en as er sliept doch ik dat stikem wolris. Mar dat is gewoan omdat er sa lekker waarm is en leaf.’


    ‘Dat kinst dochs sizze? Dat begrypt Evert echt wol!’ Elske rint mei Ymkje nei boppen. Se kin it geduld net mear opbringe om Betty oan te hearren. Nei al dy mannen en alles wat se dien hat en dan doart se soks net te sizzen? It wol Elske mar min oan. Se bringt Ymkje op bêd en jout har noch in tút. ‘Lekker koese, leaf famke.’ Se docht de doar op in kier en giet wer nei de keamer. Betty sit by de tafel te gûlen.

    De moed sakket Elske yn ’e skuon. Se is wurch en suchtet yrritearre. Dochs rint se nei Betty ta en se giet foar har stean mei de hannen yn ’e side.


    ‘Wêrom gûlst no?’


    ‘Der is neat fan my oer. Ja, ik wit it! Ik ha it oan mysels te tankjen, mar dêrom bin ’k der net minder mei oan! Ik fiel my gewoan sa kloate! Der seit noait mear ien dat ik moai bin, of in lekker ding.’ Betty sjocht fertrietlik op nei Elske.


    ‘Ik bin in skeind wanskepsel mei in lamme earm dy’t har famke falle lit, sûnder wurk en sûnder takomst. Wat moat ik no noch?’


    ‘Ik gean nei hûs!’ Elske draait har om en rint fuort.


    ‘Hee!’ ropt Betty. ‘Ik praat mei dy.’


    Elske bliuwt mei de rêch nei har ta stean. ‘Nee, do praatst tsjin my. Dat is hiel wat oars.’


    ‘Wêrom dochst no sa raar?’ snokkeret Betty.


    ‘Omdat ik fyn datst seurst! No goed!’ Elske draait har wer om. ‘We steane allegear foar dy klear. Ytsen, Grytsen, Evert, ús heit en mem, Ronny, ik. Mar fregesto wolris oan ien hoe’t it is? Hasto wol in idee hoe hurd oft Evert wurket en dochs besiket sa folle mooglik by dy te wêzen? Fregest wolris hoe’t syn dei wie? Of dy fan Ytsen en Grytsen?’


    Betty seit neat en sjocht har mei grutte eagen oan.


    ‘Do bist der noch, Betty, omdat Evert mei gefaar foar syn eigen libben dy út it fjoer helle hat. Dyn famke is by dy, wennest noch yn dyn hûs en hast dus hiel wat om tankber foar te wêzen. Ja, dyn earm is ferbaarnd, mar fierder bist sûn. Der binne safolle minsken dy’t beheind binne en dy meitsje der ek wat fan. It is spitich datst dyn wurk net mear dwaan kinst, mar set dyn kreativiteit dan om yn oare dieden!’


    Elske wurdt hieltyd lilker. Se hat har lang skuldich fielt, mar no is se sa boas. Se kin mar it bêste fuortgean, want as se hjir noch langer bliuwt, dan seit se Betty hielendal it leksum op. Se fielt oan alles dat se dêr ta yn steat is.


    ‘Lekker sliepe, Betty.’


    ‘Lekker sliepe, Betty! Ferdomme noch oan ta!’ Betty slacht hurd op ’e tafel mei de linkerhân. ‘Ik ha noch net ien nacht goed sliept fan ’e jûkte en ik ha hast alle nachten in rare dream! Wat kin my al dy oare minsken skele dy’t beheind binne, dit is myn libben! Do hast maklik praten, hast alles moai op streken en mei alle bêste bedoelingen dy’tst hast, silst noait witte wat it is om sa te libjen! Rot ek mar op!’ raast Betty lûd.


    ‘Rot ek mar op?!’ Elske rint wer nei de tafel ta. ‘Hoe doarst it te sizzen! Mei alle drokte dy’t we sels allegear ha, besykje wy dy sa goed mooglik te helpen. Ik bin hjir dochs no ek wer? Ik ha Gerben by Lys en Peter op bêd goaid om hjir sa gau mooglik nei ta te gean! Stean ris stil by de goede dingen ynstee fan altyd mar begrutsjen mei dysels te hawwen! Kinst de tiid net weromdraaie, mar kinst lokkich noch foarútsjen en besykje der wat fan te meitsjen! Evert is in geweldige stipe foar dy en Ymkje in skat fan in famke. Hast noch safolle om tankber foar te wêzen, dat hie wol hûndert kear oars kinnen!’


    ‘Dat hie om my ek wol kinnen!’ jankt Betty. ‘Hy hie my net út it fjoer hoege te heljen, it wie de bedoeling ek om dea te gean! Jimme miene altyd mar dat jimme eltsenien helpe moatte, mar lit my ris gewurde en soademiterje op nei dyn eigen perfekte libbentsje! Hokker drokte hasto no úteinlik!’ Elske siedt fan binnen. Se parset de lippen op elkoar en yn in opstiging fan nidigens slacht se Betty tsjin it wang. Net hurd, mar dochs. Se skrikt fan har died en skrillet tebek. Betty sjocht har mei ûnleauwen oan en wriuwt har oer it wang om dêrnei wer yn gûlen út te barsten. Se goait de holle op ’e tafel en Elske sil nei har ta rinne om har ekskús oan te bieden. Se stiet achter Betty en sil in hân by har op it skouder lizze, mar úteinlik docht se it net en rint se fuort. By de foardoar komt se Evert tsjin. Hy sjocht der ôfmêde út mei grutte pûden ûnder de eagen.


    ‘Wat dochsto hjir?’ freget er.


    ‘Betty belle. Se hie Ymkje falle litten omdat har earm net mear meiwurke. Mar alles giet goed, Ymkje leit op bêd.’


    ‘En Betty?’


    ‘Betty sit yn ’e keamer,’ seit Elske koartôf.


    ‘Bist lilk?’ Evert besiket yn te skatten hoe’t har sin is. Dêr hat er in manierke foar, dat hat se no al sa faak by him sjoen as er nei Betty sjocht. Dan lûkt er de eachbrauwen wat omheech en sjitte de eagen hinne en wer, krekt as skant er de boel.


    ‘Ja, nochal. Ik ha wurden hân mei Betty en … do moatst faker tsjin har sizze dat se moai is en sa.’


    ‘No … dat ha ’k ien kear dien! Doe seach se my oan as woe se my fermoardzje.’


    ‘Súkses dermei, ik belje moarn wol efkes. Ik ha echt skjin myn nocht en sit fol negative enerzjy.’ Elske jout him in tút op it wang en Evert sjokt de keamer yn.


    ‘Hoi,’ seit er. ‘Hoe giet it?’


    ‘Goed, hear … en mei dy? Hast it drok hân? Sil ik kofje foar dy sette of in tosty foar dy meitsje?’ Betty fearret oerein en droeget de triennen.


    Evert sjocht har ferheard oan. ‘Ja, graach, lekker. Ik ha noch neat hân. Mar efkes wat oars, ik kaam niis Elske tsjin, se wie lilk. Wêrom eins? En hasto gûld?’


    Betty lûkt oan ’e skouders. ‘Gjin idee. Ik sil dyn tosty meitsje, kom sa wer. En ik ha gûld, ja, omdat ik sa skrokken wie.’


    Evert docht syn jaske út en giet langút op ’e bank lizzen. Hy pakt de ôfstânsbetsjinning en docht de tillevyzje oan. Betty rint de keamer yn mei in blêd dêr’t twa kopkes en twa pantsjes op steane. Se hat de linkerhân derûnder en mei de rjochter ûnderstipet se it in bytsje. It blêd wibelet hinne en wer, mar se rêdt it op om it op ’e hokker te setten.


    ‘Noch efkes de kofje helje.’ Se hellet de kofjepot op en de kofjemolke, jout in pantsje mei twa tostys oan Evert en jit kofje foar him yn. Se hat it swit op ’e foarholle en in kleur as in bellefleur.


    Evert giet sitten en kloppet op ’e bank. Hy sjocht har glunderjend oan en se giet neist him sitten.


    ‘It giet goed, seker! Hearlik, tanke wol.’ Hy nimt in hap fan de tosty en docht de tûme omheech.


    Se nimt sels ek in hapke en laket skruten nei him. Hy docht in lok hier by har achter it ear en faget har mei de tûme wat ketsjup fan it wang.


    ‘Bist moai,’ seit er sêft.


    Se ferslokt har hast. ‘Hast mei Elske praten?’


    ‘Nee, hoesa?’ Evert kielskrabet. ‘Ik fyn gewoan datst der goed útsjochst. Dyn hier glânzet en hast in moaie kleur op ’e wangen.’


    ‘O,’ seit Betty en se aait oer it wang dêr’t Elske har niis slein hat.


    ‘Net goed?’ Evert bûcht foaroer om it kopke te pakken.


    ‘Jawol, mar dan giet it der mear om dat ik der sûn útsjoch. Dat is wat oars as moai.’


    ‘Fyn ik net,’ seit Evert. ‘Sûn is moai!’


    ‘Ik ha Ymkje falle litten, dat wie net sa moai. Dêrom wie Elske hjir ek.’


    ‘Dat wit ik, dat sei Elske niis. Mar it giet fierder goed, dochs?’


    ‘Dus hast al mei har praten!’ Betty set it pantsje op de leuning fan de bank. ‘Wat hat se sein?’


    Hy lûkt de eachbrauwen omheech en syn eagen sjitte hinne en wer. ‘No … eh, dat wat ik niis sei en se wie wurch. Mear net.’


    Betty jout gjin antwurd. Se pakt de ôfstânsbetsjinning en siket krekt salang oant der in film foar komt.


    ‘Sitst sa wol goed? Sit dyn earm net raar tusken ús yn sa?’ freget Evert.


    ‘Ik wol net mear prate oer dy earm.’ Se tilt mei de linkerhân de rjochterearm in bytsje op en leit him by har op ’e búk. Se giet tsjin him oanhingjen en foarsichtich leit er in earm by har om ’t skouder. Hy is hiel ôfwachtsjend, mar as se rêstich sitten bliuwt dan lûkt er har wat stiver tsjin him oan. Syn waarme liif fielt sa fertroud en se tinkt nei oer de wurden fan Elske … miskien hat se wol gelyk.


    Evert aait har oer it hier. ‘Skeelt der wat oan? Bist sa stil.’ Hy knypt har pleagjend yn it wang. ‘Bist wurch?’


    ‘Eh … ik bin … wol wurch, ja.’


    ‘Dan giest dochs lekker op bêd? Ik ha eins ek wol skjin myn nocht.’ Hy jout har in tút op it hier.


    Se draait de holle nei him ta, hy sjocht der yndied wurch út. Se leit de linkerhân by him op it wang en sjocht him djip yn ’e eagen. Se wol neat leaver as syn lippen opsykje om te ûnderfinen as it gefoel tusken harren der noch is, mar se doart it inisjatyf net sels te nimmen. Hy laket leaf nei har, mar makket fierder gjin oanstalten. Yn bytsje teloarsteld jout se him in tút op it wang. ‘Ik gean yndied mar op bêd.’


    ‘Ik kom sa by dy.’ Hy gappet en rekt him út.


    Se sjocht noch efkes by Ymkje om ’e doar. Wat hat se in gelok hân dat it famke neat brutsen hat en dat Elske sa gau by har kaam. Se stiet boppe it ledikantsje en sykhellet ferromme. Se jout har in tútsje op ’e foarholle en slûpt de keamer wer út.


    Se krûpt yn it grutte himelbêd en nimt har foar moarn ris mei de goede foet út bêd te stappen ynstee fan mei twa ferkearden. As se yndied noch wat fan har libben meitsje sil, dan moat se der mar ris mei begjinne.

    Moarns wurdt se wekker fan it sangerjen fan Ymkje. Oars fûn se it altyd in hiele opjefte om der sa betiid út te gean en dêrom docht Evert it meastal. Mar hy leit noch te sliepen mei de rêch nei har ta. Foardat se nei Ymkje gean sil, skoot se wat tichter nei him ta. Se hat him net iens mear op bêd gean heard justerjûn, sa gau is se yn ’e sliep fallen. Se besiket de rjochterearm om syn búk te lizzen en dat slagget. Se leit de holle by him tsjin ’e rêch. It fielt sa fertroud en se tinkt oan de lêste kear dat se frijd hawwe, hjir op dizze keamer op har âlde bêd.


    Dat wie in hiele spesjale jûn, achternei besjoen de moaiste út har libben. Se sjocht him wer neaken op it bêd lizzen, se krijt it der suver waarm fan. Se hie der juster noch net oan tinke moatten, mar sa as se har no fielt, soe se dy tried wol wer foarsichtich oppakke wolle. Mar op de ien of oare manier wit se net hoe’t se dat oanpakke moat. Dy fanselssprekkendheid is ferdwûn tusken harren en se doart it inisjatyf net te nimmen. Dat komt ek omdat hy sels ek noch gjin aksje ûndernommen hat yn dy rjochting en dat makket har ûnwis. Miskien wol er dat wol hielendal net mear. Hy nimt syn ferantwurdlikheid as heit, mar de kâns is fansels grut dat er har net mear oantreklik fynt en dat kin se har goed yntinke. De tiid dat se alle mannen krije koe, is foargoed foarby. Mar no hat se ek gjin ferlet mear fan alle mannen, ien soe genôch wêze. En hy leit sa tichtby har en dochs is de ôfstân sa grut.


    Ymkje begjint no echt te gûlen, dat se sil der mar hinne. Oars makket se Evert aanst ek noch wekker en hy moat mar ris lekker útsliepe. Dat sil him grif goed dwaan. Op it stuit dat se wat fan him ôfskoot, leit er de hân by har op it bil. Fan skrik bliuwt se stokstiif lizzen. Hy skoot de hân by har ûnder it slipke en knypt sêft yn har billen. Yn ’e sliep draait er him om en no leit er de earm by har om de mul. It grutte liif leit stiif tsjin har oan en syn hân skoot ûnder har nachthimd. Hy aait har oer de búk en sûnder twivel wit er har boarsten te finen. Hy glimket en kreunt sêft. Dochs sliept er ek noch heal en dêr moat se om gnyskje. Hy is altyd sa ymposant en stoer mar no is er sa leaf en oandwaanlik.


    It is in hearlik gefoel, syn waarme hân op har bleate liif te fielen, hielendal as syn hân nei har búk glidet en tusken har billen lizzen bliuwt. Se fynt it sa spannend en se kin net wachtsje oant er fierder giet en de hân yn har slipke skoot. Hy docht de eagen iepen en sy docht se gau ticht sadat it krekt liket dat se noch sliept. Mar se kreunt al sacht en beweecht de heupen in bytsje op en del. Hy lûkt ferskrikt syn hân fuort en draait him gau om. Teloarsteld iepenet se de eagen wer en de moed sakket har yn ’e skuon. Hy wist net hoe gau oft er him omdraaie moast, doe’t er it yn ’e gaten krych, hy sil echt wol fiis fan har wêze.


    Se goait it dekbêd fan har ôf en rint nei de keamer fan Ymkje. Se tilt har foarsichtich út it ledikantsje en dat giet hiel goed. De rjochterearm is noch net sa fleksibel, mar hy is ek net sa slop as justerjûn. Se docht Ymkje efkes gau in skjinne pamper om en nimt har dan mei nei ûnderen om har in fleske te jaan. Dêrnei set se har yn ’e maxicosi op in stoel. Se tinkt noch efkes oan it foarfal fan niis en hoe hearlik it fielde dat er oan har siet. Miskien doarde er wol net, krekt as har, dat soe ek kinne. Sa tasjitlik hat se no de lêste tiid ek net west. Hoe moat hy no witte wat sy fielt as se neat seit en docht. Dat jout har wer in bytsje hoop en se beslút om har bêst te dwaan foar him. Se makket de tafel yn ’e keuken kreas klear. Se docht broadsjes yn ’e oven, siedt aaien, set kofje en makket farske jus d’orange. Se wifelet noch efkes as se it boppe bringe sil, mar dat doart se net oan. Dan moat se mei in blêd by de trep op en dat sjocht se noch net sitten. Se is drok dwaande de sinesappels te parsen as er ynienen achter har stiet. Hy leit de hannen by har om ’e mul en jout har in tút yn ’e nekke. Se krijt oeral pikefel en in libben gefoel yn it liif.


    ‘Wat bisto betiid en wat rûkt it hjir hearlik!’ Hy giet by de tafel sitten en jit in bakje kofje yn foar har beiden. ‘Wat bist warber.’


    ‘Ik ha myn nocht fan it geseur en sil wer sjen dat ik wat fan it libben meitsje. En dêr begjin ik hjoed mei. Ik soe aanst graach efkes mei dy boadskipje wolle want ik sil taarten bakke foar Elske en Ronny, Ytsen en Grytsen, de heit en mem fan Elske en ien foar dy.’


    Hy laket en smart in broadsje. ‘Dêr bin ik bliid om! Ik ha hearlik sliept.’ Hy laket nei syn famke wat boartet mei har kralen en beltsjes dy’t oan de maxicosi hingje en bûcht foaroer om har in tút te jaan. Betty wurdt hielendal waarm fan binnen en se beseft ek no foar it earst dat se in echt gesin binne. Heit, mem en bern, gesellich by it moarnsiten.


    De sfear is ûntspannen en nei it iten rûmet se de tafel wer op en sit Evert te krantlêzen mei noch in bakje kofje.


    ‘Sis, Betty, myn hûs is nije wike wer frij.’ Hy sjocht op achter de krante wei.


    ‘Dyn hûs?’ De moed sakket har al wer yn ’e skuon.


    ‘Ja, myn hûs. Mar ik wit eins net hoe en wat. Ik bin hjir wol hingjen bleaun en dat is fierder bêst genôch, mar asto dy wer rêde kinst en wy dochs net witte hoe’t it no presys sit tusken ús …’


    ‘Hoe bedoelst?’ Se doart har net om te draaien, dat se docht krekt as hat se it drok mei de ôfwask.


    ‘No ja … hast it sels al sein doe’tst wer thús wiest. Wat hawwe wy no tegearre, we kinne elkoar amper, al liket it wol as wenje we al jierren byelkoar. Ik ha my doe foarnommen yndied neat te ferwachtsjen, mar der wol foar dy en Ymkje te wêzen. Mar asto leaver allinnich wennest, dan gean ik werom nei myn eigen hûs en moatte we in omgongsregeling treffe foar Ymkje. Ik betelje dy fansels in soarte fan alimintaasje, ik tocht oan tûzen euro yn ’e moanne. Kinst ynearsten net oan it wurk en dan hast ek wat ekstra.’


    Evert slacht de side fan ’e krante om en gappet. Se wit net wat se sizze moat, der sjit har fan alles troch de holle, mar der komt net in wurd út.


    ‘Betty? Ast graach wolst dat ik hjir bliuw omdatst it noch net sitten sjochst om allinnich mei Ymkje te wêzen, dan seist it mar gewoan, hear. Ik ha it hjir prima nei ’t sin.’ Hy teart de krante dûbel en hellet Ymkje út ’e maxicosi. ‘Sil ik har efkes yn it badsje dwaan? Do hast al safolle dien, kinst efkes bekomme foardat we om boadskippen geane.’


    ‘Doch dat mar,’ seit se koartôf en noch hieltyd mei de rêch nei him ta. Hy nimt Ymkje mei nei boppen en se ploft teloarsteld op in stoel del. Wat hat se har ek allegear wer yn ’e holle helle! In gesin! Hy is der allinnich mar omdat er begrutsjen mei har hat en fierder dus net. Wat in domper foar in dei dy’t sa goed begûn. Ynwindich flokt se en se smyt de teedoek op ’e grûn. Tûzen euro alimintaasje en in omgongsregeling! It is al in skieding foardat it ea in houlik west hat!


    It is har wol dúdlik, hy fielt net itselde foar har as sy foar him. Soe er dêrom altyd sa let thúskomme? Hy hat fêst ien yn ’e stêd en dat seit er net tsjin har fansels. Mar se kin en wol net mear sûnder him. It is sa’n feilich gefoel te witten dat er thús komt, al is it let, en dat er jûns neist har leit. Se libbet leaver sa troch mei him dan hielendal sûnder him. Mar as se dat net seit, dan is er fuort. Dan is it in kwestje fan tiid dat er in oar treft dêr’t er al fierder mei wol en dat soe betsjutte dat der in oare frou op Ymkje past as se by him is. Dat noait! Se stoot oerein en draaft by de trep op. Bûten azem stiet se achter him yn ’e badkeamer. Ymkje leit yn it badsje te spetterjen en hy wasket har it hier. Dit is har bern en net ien oar as hy en har sille op har passe! Utsein Elske, Ronny, Ytsen en Grytsen. ‘Ik wol graach datst bliuwst! Ik ha hjoed in goede dei, mar ik fertrou mysels noch net. Lit ús it noch efkes sa hâlde en as ik tink dat ik der klear foar bin, dan sis ik it wol.’


    Hy draait de holle nei har ta en laket fan ear ta ear. ‘Dan sil ik sjen dat ik in oare hierder foar myn hûs fine kin. Ik wol net dat it leech stiet.’


    Se suchtet ferromme.


    ‘Wat in djippe sucht,’ seit er gnyskjend.


    ‘Ja … ik bin bliid datst bliuwe wolst. Echt, ik sjoch mysels noch net allinnich wenjen. Dat griist my oan.’ Se leit in hân by him op it skouder en wifelet as se it no al of net sizze moat, fan dy oare froulju. It sinniget har net, mar as it no gewoan dúdlik is tusken harren, dan hoecht se har ek gjin yllúzjes te meitsjen. ‘Sis Evert, asto mei oare froulju omgean wolst, dan bist dêr frij yn, hin. Hoechst se net mei te nimmen, mar ik begryp it wol.’


    Se fielt dat er hielendal ferstivet, krekt as skrikt er.


    Soe er him betrape fiele? Dan hie se it dus al by de goede ein.


    ‘Okee. Dúdlik.’ Mear seit er net, mar hy ûntspant ek net. Se kloppet him noch efkes op it skouder en rint de badkeamer út. ‘Sis Betty? It is noch mar healwei achten, ik wol my noch efkes deljaan mei Ymkje.’


    ‘Prima, hear! Ik rêd my wol.’ Se giet wer nei ûnderen en makket de ôfwask dien.


    Evert krûpt mei Ymkje op it himelbêd. Hy hinget boppe it famke dat him mei grutte, bliere eagen oansjocht. De wurden fan Betty oer oare froulju sitte him goed dwers. Se is de mem fan syn prachtige dochter, syn earste bern. Hoe soe der no ea in wichtiger frou yn syn libben wêze as sy? Hy wol allinnich mar goede dingen dwaan en de tiid foar har nimme om har sjen te litten dat er it mient en der foar har is. Doe’t er fannemoarn yn ’e gaten krych dat syn hân tusken har billen lei, skrok er sa. Lokkich sliepte se noch en hat se neat yn ’e gaten hân. Want as der wat tusken harren bart, dan moat it spesjaal wêze mar no twivelet er sterk oan har gefoelens foar him. Miskien moat er sels wat dúdliker wêze en har dochs mear sjen litte wat er fielt. Want hy moat der net oan tinke om har te ferliezen oan in oar, dy’t dan de heit meispylje sil oer Ymkje. Fan dat idee wurdt er sa aaklich yn it liif, dat sil him net oerkomme. Hy bûcht oer Ymkje hinne en hellet ûnder út it laadsje fan syn nachtkastke in read flewielen doaske en docht it iepen. In sulveren ring mei in prachtige diamant skitteret him temjitte. Dy ring hat er al sûnt er wit dat Betty swanger wie, mar se hat dúdlik tsjin him sein dat se net mei him trouwe wol. Hy hat bot twivele as er him werombringe soe, mar eat hâldt him tsjin om dat te dwaan. Hy sjocht nei Ymkje … miskien jout er har de ring letter wol. Hy klapt it doaske wer ticht en bedobbet it achter yn it laad, ûnder wat rommeldinkjes sa as kaaien, paskes, in boek en in foto fan Ymkje.

    Nei de ôfwask hinget Betty de wask op ’e line. Lit him dan hjir en dêr mar ris ien naaie, hy wennet by har en sy wasket syn ûnderbroeken en dat docht se mei leafde. As alle wask op ’e line hinget, faget se it terraske oan en makket se mei de spinreage de kezinen skjin. Eins soe se de ruten ek wol efkes himmelje kinne. Se hellet it trepke en in amer wetter en fol goede moed begjint se. It falt net ta om alles mei ien hân te dwaan, mar wat skjinner de ruten wurde, wat grutsker as se is op harsels. It is hearlik om wer sa lekker praktysk dwaande te wêzen yn de frisse lucht. Se rint mei it trepke en de amer nei it keukenrút en dêrnei is se klear. Se set it trepke del en hinget de amer deroan. Mei de rjochterhân sil se it trepke beetpakke om derop te stappen, mar de hân lit it ôfwitte. Se hat gjin grip en ferliest it lykwicht. Mei trep en al falt se op ’e grûn en de amer wetter komt op har telâne. Se jout in gjalp fan de skrik, mar lokkich is it wetter net sa hyt mear. Se is no al dweiltrochwiet en har heup docht sear. Har earste tins is om hiel lûd Evert te roppen, mar it is better dat se harsels rêdt. Dit hie har ek oerkomme kinnen mei in goede earm. Se reaget de trep oan ’e kant en besiket oerein te kommen. Ynienen fielt se dat se omheech tild wurdt en foardat se it wit, stiet se wer. Se sil har omdraaie om Evert te betankjen, mar sjocht lyk yn ’e eagen fan Hindrik.


    ‘Moarn,’ seit er fleurich.


    ‘Hoi,’ seit se wifeljend.


    ‘Hoe is ’t, hast dy sear dien?’ Hindrik besjocht har fan kop ta tean.


    ‘Falt ta. Wat dochst hjir?’


    ‘Ik rûn hjir lâns om de krante by ús beppe te bringen en doe hearde ik immen razen, dy dus. Ik doch gewoan myn boargerplicht en help oaren út in útsichtleaze siuaasje.’ Hy laket oansteklik en se wurdt der suver fleurich fan. Se hat al dy tiid net mear mei him praten, hy sjocht der potint út en se fielt it ynienen wer wat kribeljen yn ’e búk. Oant er nei de rjochterearm sjocht en in rare grimas lûkt. Se hat allinnich mar in T-shirt oan mei koarte mouwen, dat hy kin alles sjen. Se docht de hân op ’e rêch.


    ‘Hoechst dy net te skamjen, hear. Myn omke hat in ferbaarnde poat, dat seach der earst ek sa út. Horror, brr!’ Hy rint nei har ta en pakt de earm. Syn hân glidet oer it djipreade fel mei groeden en hy bringt har hân nei syn mûle om der in tút op te jaan. Underwilens knypeaget er nei har.


    ‘It is wol dyn lûkearm, hoe hast dat no? Mei links?’


    Se suchtet yrritearre mar moat der eins ek wol om gnize.


    ‘Lul!’


    ‘Dy ha ’k noch en hy is ûnwennich fan dy!’


    ‘Wat flau! No, ik sil earst mar ris droege klean oandwaan.’ Se rint nei de bykeuken ta en Hindrik rint achter har oan. ‘Moat ik dy helpe?’


    Se sil him fuortstjoere, mar hoe sil se dan sa gau it wiete T-shirt útkrije? Dat is altyd sa’n gedoch mei ien hân. En Hindrik hat har wol faker healneaken sjoen … ek hiel faak neaken, trouwens. ‘Ja, kinst my helpe. Kom mar.’


    Se pakt in blûske fan it waskrekje yn ’e bykeuken en giet foar him stean mei de hannen omheech. ‘Meist myn T-shirt wol útdwaan.’


    Hy giet deun foar har stean en strûpt stadich it T-shirt omheech. Se hat allinnich in swarte bh derûnder, lokkich neat bysûnders. Mar Hindrik begjint al swierder te sykheljen en lûkt har it shirt oer de holle. Se sil gau it blûske pakke.


    ‘Bist noch altyd prachtich, hear. Hoechst dy net te skamjen.’ Hy besjocht har en klakt mei de tonge.


    ‘Gean wei! Ik sjoch der net mear út!’ Lilk lûkt se it blûske oan en sil se de knoopkes fêstmeitsje. Hindrik nimt it fan har oer.


    ‘Ik mis dy,’ flústeret er. ‘En dat fan dy earm is spitich, mar bist mear as ien earm!’


    ‘Hast gjin oar, dan?’ freget se.


    ‘Jawol, mar dêrom mis ik dy al. It leafste hie ik dy hân.’


    ‘Hmm.’ Se docht in stap tebek.


    Hy set in stap nei foarren. ‘Echt, Betty ik ha der sa’n spyt fan hoe’t it allegear rûn is mei en nei de brulloft fan Ronny en Elske. Ik hie dy doe om ferkearing freegje moatten! Mar no is it te let. Ik ha in soad neitocht foar myn dwaan en bin ta de konlúzje kommen dat der net ien frou sa is as dy.’


    ‘Sa maklik, bedoelst seker!’


    ‘Nee!’ seit er. ‘Ik kin mei net ien sa laitsje as mei dy. Ik ha dy altyd sjoen as fanselssprekkend, oantst der net mear wiest.’


    Alles wat er no seit, woe se sa graach hearre … allinnich net fan him. Mar it docht har wol goed. Hindrik sjocht noch op deselde manier nei har as eartiids en dat kin se fan Evert net sizze.


    Hy makket it lêste knoopke fêst en pakt har mei beide hannen by it skouder beet, krekt as sil er wat hiel wichtichs sizze. Mar hy seit neat, lûkt har fûleinich nei him ta en begjint mei har te frijen. Hy hâldt har stiif beet en drukt har tsjin ’e droechtrommel oan. Der is gjin ûntkommen oan. Hy is sa happich, hy kin har wol opfrette en syn hannen binne oeral. Se litte in spoar achter fan langstme en se rekket hieltyd mear opwûn. Hy lûkt har holle rûch nei achteren oan it hier en skoot syn hân achter yn har broek.


    ‘Ferdomme, Betty,’ kreunt er. ‘Der is mar ien dêr’t ik sa hyt fan wurd en dy’t dêr ek ried mei wit. Kinne we net wat ôfprate fannejûn?’


    ‘Wêr dan?’


    ‘By it âlde spoarbrechje?’ himet er en hy slikket har yn ’e nekke.


    It leafste hie se dat er har hjir naam, as de hynst dy’t er no is. Alle gefoelens dy’t er losmakket binne mear as wolkom en sûnt se thús is, hat se har net sa libben field. Mar Evert is der no en Hindrik hat ferkearing. En sy is mem, dan kinne je dochs net mear soks dwaan? Se soe har reputaasje heech hâlde en dat slagget op dizze manier fansels net. ‘Ik wit it net … en do hast ferkearing.’


    ‘Wat ferrekt my dat! Dy ferkearing kin hjoed noch wol út as it moat.’ Hindrik knypt har yn ’e kont en knypeaget wer nei har. De ferlieding is grut om ‘ja’ te sizzen, mar dan net by it spoarbrechje.


    ‘As we wat ôfprate soene, wol ik op in moai en spesjaal plak en net earne bûten dêr’t se ús betraapje kinne. Ik bin no mem en har heit wennet noch by my. Ik kin my net mear sa gean litte as eartiids en dat wol ik ek net mear!’


    ‘Hoe sit dat mei dy heit? Hasto dêr dan neat mei?’ Hindrik sjocht har kritysk oan.


    ‘Nee.’


    ‘Hmm, nuver hear,’ seit er. ‘Statistysk sjoen soest dochs sizze moatte dat it oannimliker is dat ik de heit bin. Wy hawwe it sa faak dien en net altyd like ferstannich.’


    ‘Dat is dus net sa en hy hat like folle rjocht om by Ymkje te wêzen as ik. En hy is in grutte stipe foar my, ik kin lang alles noch net dwaan.’ Se triuwt him fuort en rint by him wei. No’t se oer Ymkje en Evert prate, is alle opwining op slach ferdwûn en Hindrik ynienen ek net sa oantreklik mear. Hy wol har gewoan wer oerhelje om as twa wylden tekear te gean om har dêrnei wer te ferjitten oant er wer ferlet hat. ‘Ik sil sjen as Ymkje wekker is. Ik tink dat wy it hjir mar by litte moatte.’


    Hy pakt har by de earm beet en draait har nei him ta. Ik sis dit net, omdat ik dy efkes naaie wol en fierder neat! Ik sjoch in takomst mei dy … en dyn famke. Dy mafkees kin har altyd sjen oft er dat wol en ik bin ek sljocht mei bern. As ik dy no tasis dat ik echt wat moais regelje, komst dan?’


    Hy laket sa leaf nei har, it makket har wer oan it twiveljen. Se tinkt efkes nei en op it momint dat se ‘ja’ sizze sil, giet de doar iepen en stiet Evert mei Ymkje op ’e earm yn ’e bykeuken.


    ‘O, eh, hoi.’ Hy rint nei Hindrik ta en fûstket mei him.


    ‘Evert.’


    ‘Hindrik.’


    ‘Ja … Hindrik kaam efkes del om my wat te freegjen.’ Betty fielt dat se in kleur krijt en teart mar gau wat wask op.


    ‘O ja? Wat dan?’ Evert sjocht fan har nei Hindrik en se binne der suver allebeide mei oan. Evert is sa’n ymposante ferskining en no’t se hjir by elkoar stean, fynt se him folle oantrekliker as Hindrik. Hoe’t er dêr stiet yn syn feale spikerbroek en bleat liif, mei Ymkje op ’e earm, se wurdt der weak fan. It hier sit him wyld op ’e holle en hy moat him ek noch skeare sa te sjen. Mar hy hat har noch net sa beet pakt en nei har sjoen mei sokke fjoerige eagen as Hindrik niis dien hat.


    ‘No … sjoch,’ Hindrik sjocht omheech om dan wifeljend fierder te gean. ‘Ik bin fan plan in feest te organisearjen yn it doarpshûs om jild te sammeljen foar de ferbouwing fan it doarpshûs. Dy âlde binde moat nedich ris ûnder hannen nommen wurde. Miskien wolsto my dêr by helpe, do kinst soks goed. Ik bin fan doel De Hûnekop te freegjen.’


    De eagen fan Betty ljochtsje op. ‘De Hûnekop? Hjir yn Frisum? Dat binne dochs dy rûchhouwers? Dy ha ’k altyd graach sjen wollen.’


    ‘Ik wol 15 euro yntree freegje,’ seit Hindrik saaklik. ‘Ik sykje noch in pear sponsors foar in fet bier. As de minsken gratis sûpe kinne, betelje se dy yntree wol. Ik tink echt dat it smoardrok wurdt, dy Hûnekoppen binne fet populêr. En we moatte dan ek sponsors sykje om mei te beteljen oan De Hûnekop, sy sille wol net foar neat komme.’


    ‘Ik fyn it in goed plan!’ seit Evert entûsjast. ‘Ik sponsorje ek in fet en ik jou dy 250 euro foar de band. Wier Betty, nim it oanbod fan Hindrik mar oan. Kinst dyn kreativiteit der wer wat yn kwyt en hast wat om hannen sûnder datst dertroch beheind wurdst. Kinst grif thús in hiel soad regelje, posters ûntwerpe, ensfh.’


    ‘Betanke, man!’ seit Hindrik optein, ‘en dan kinsto miskien ek de muzyk regelje, Betty, ik bin hast noait thús en oerdei kin ik net belje. Ik wol dan ek graach dat we ien kear yn ’e wike byelkoar komme. It is bêst wol in hiel regeljen en sa.’ Hindrik knypeaget foar de tredde kear nei har. Se wit bliksemse goed wat er foar eagen hat, mar it idee om in feest te organisearjen laket har wol oan. En se kin altyd noch mei him ôfweve as syn oare plannen har net oan steane.


    ‘Ik soe it oanbod mar oannimme, Bettina,’ seit Evert. ‘Ik tink dat it krekt wat foar dy is.’


    Se lit it efkes yn har omgean en laket dan strieljend nei Evert en Hindrik. ‘Okee, dan. Ik bin fan ’e partij.’ Se fûstket mei Hindrik en hy slacht har entûsjast op it skouder.


    ‘Super!’ ropt er. ‘Kinst woansdeitejûn by my komme? Dan ha ik alle ynformaasje en in datum. Us heit en mem binne woansdeis te kaarten, dat dan hawwe wy it ryk allinnich. Oars soene se har der mar mei bemuoie.’


    Betty sjocht mei in skean each nei Evert.


    ‘Ik sil soargje dat ik op ’e tiid thús bin,’ seit Evert. ‘Dan kinne jimme in gearkomste hâlde.’


    ‘Bêst genôch!’ Hindrik fûstket wer mei Evert en rint nei bûten. ‘Oant woansdei, Betty. De kofje stiet klear.’

    ‘Follek!’


    ‘Joehoe! Kom deryn!’


    Betty rint mei in grutte plestik tas de keuken fan Elske en Ronny yn.


    ‘Hoi!’ Se set de tas op ’e tafel del en giet sitten. ‘Sjoch, foar jimme.’ Se hellet in wite doaze út ’e tas en set him foar Elske del. ‘Wêr is Ronny?’


    ‘By Ruerd oan it wurk. Hy sil hast wol thúskomme. Mar wat hast hjir?’ Elske besjocht de doaze fan alle kanten.


    ‘Meitsje mar iepen.’ Betty giet op it puntsje fan ’e stoel sitten en sjocht ôfwachtsjend nei Elske.


    Se hellet it reade lint fan ’e doaze ôf en tilt it deksel op. Ferheard sjocht se earst yn ’e doaze en dan nei Betty.


    ‘Wat in prachtige taart! Hast te moai om op te iten. Wêr ha ik dit oan te tankjen?’


    ‘Ik ha him sels makke,’ seit Betty grutsk. ‘Ik ha hjoed trije taarten makke, ien foar jimme, ien foar Ytsen en Grytsen en ien foar jimme heit en mem.’


    ‘Allemachtich, Betty! Wat geweldich!’ Elske sjocht nei de rûne mei rôs glazuere taart. Der sitte allegear blomkes en flinterkes op en boppe op ’e taart stiet skreaun mei sûkelarjeletters: ‘Tige tank.’


    ‘Ik wol hjirmei sizze datst gelyk hiest justerjûn. Ik ha hjoed ek mear omtinken oan Evert jûn, sil Hindrik helpe in feest te organisearjen yn it doarpshûs, ha de ruten himmele en taarten bakt. Ik bin no wol stikken, moat ik sizze, mar it fielt goed.’


    ‘O, Betty! Ik bin bliid dit te hearren!’ Elske leit de hân oer dy fan Betty. ‘Ik koe der net fan sliepe fannacht en wie fan doel jûn by dy te kommen om myn ekskús oan te bieden, nei alles wat ik sein én dien hie … ik hie dy noait slaan moatten, it spyt my.’


    ‘Bist net wiis! It wie krekt wat ik nedich hie. Ik sjoch no wol yn dat ik der sels wat fan meitsje moat en dat ik help ha fan fantastyske minsken.’ Se leunt achteroer en gappet. ‘En it moaiste is … ik ha hjoed hast net oan dy earm tocht, omdat ik it sa drok hie.’


    ‘Dit is geweldich nijs, ik bin sa bliid foar dy! Ik sjoch gewoan oan dyn eagen dat der wat feroare is. Se sprankelje en hast kleur op ’e wangen. En ik bin echt sa bliid datst net lilk op my bist! Komme jimme jûn ek op de jierdei fan Ytsen?’


    Betty skrikt suver fan de lêste opmerking. ‘Kut, ja! Ytsen syn jierdei! Ik ha der noait mear oan tocht. Ik ha ek net mear mei se praten, se wiene net thús, dat de taart ha ’k by de achterdoar setten. Dan sil ik no op hûs oan, om de boel foar Ymkje yn te pakken en sa. En Evert wit ek noch fan neat. Mar hy fynt it fêst leuk, we hiene dochs gjin oare plannen. Oant jûn, in oere as acht?’


    Elske rint nei Betty ta en pakt har by it skouder beet. ‘Ik kin it hast net leauwe datsto yn ien nacht sa feroare bist, mar ik fyn it al super! Mar tink no net datst alles wer fuortendaliks dwaan kinst, want dan komst dysels letter wer tsjin.’


    ‘Ik wit it, ik sil der ek om tinke, mar hjoed fiel ik my sûnt tiden wer in minske.’ Se jout Elske in tút op it wang en fytst gau nei hûs ta. It is al hast wer seis oere en sa te rûken is Evert oan it itensieden. De mage begjint har fuort te gnoarkjen troch de hearlike rook dy’t har temjitte komt. Se rûkt farske bôle, knyflok, en krûden, se kin it net rjocht thúsbringe, mar it is grif lekker!


    Evert stiet foar it oanrjocht yn de feale spikerbroek mei in swarte boesgroen. Hy hat de boppeste knoopkes los en de teedoek oer it skouder.


    ‘Hoi! Wat rûkt it hjir lekker! Wat makkest?’ Betty giet achter him stean. Hy riert yn in panne mei saus.


    ‘Witst noch dat we ris yn dyn keamer picknickt hawwe, doe’tst swanger wiest fan Ymkje? En dat ik doe letter sein ha dat ik it oars oanpakke moatten hie?’


    Betty tinkt djip nei en der begjint har wat te daagjen. ‘O ja! Do hiest earst Italiaansk iten foar my makke en dêrnei hiene wy in moaie film sjoen, of sa?’ Hy hellet in pakje út it laadsje en jout it har oer. ‘Foar dy.’


    Se laket ferlegen en makket it stadich iepen. ‘O Evert! Lady Chatterley’s Lover! Dat is sa’n moaie film! Wêr hast dy fûn, ik ha der sa faak om socht.’


    Hy laket stoer en riert fierder yn ’e saus. ‘Jaha! Dat sis ik fansels net.’


    ‘Wat leaf! En dy wolst jûn sjen, seker?’


    ‘Dat soe kinne.’ Hy hellet de ciabatta út ’e oven en jit de pasta ôf.


    ‘Mei it moarn ek?’ freget se leaf. ‘Ik bin der niis achterkommen dat it Ytsen syn jierdei is en dat er it jûn fiert. Hy hat it wol sein, mar ik wie it glêd fergetten. Ronny en Elske komme ek en we kinne Ymkje dêr wol op bêd lizze. Wêr is se eins?’ Evert suchtet teloarsteld. ‘Ik hie my no krekt ferheuge op in gesellich jûntsje thús, mar we kinne Ytsen net ferjitte, fansels. No ja, it Italiaanske iten is klear en de film moat dan moarn mar. En Ymkje leit yn ’e boks.’


    ‘Ik fyn it superleaf fan dy, Evert.’ Se giet op ’e teannen stean om him in tút op it wang te jaan mar hy draait op dat momint de holle nei har ta om wat te sizzen. Foardat se it yn ’e gaten hat, jout se him in tút op ’e mûle. Se lûkt har gau werom en sil har ferûntskuldigje, mar hy nimt har holle yn syn hannen en drukt syn lippen wer sacht op harres. Hy is lang sa dryst net as Hindrik fannemoarn wie. Hy nimt de tiid foar ien tút, net optwingerich, mar wol fol oertsjûging en passy. It makket hiele oare gefoelens yn har los as fannemoarn mei Hindrik. Dy hie har op dat stuit wol in beurt jaan kinnen op ’e droechtrommel, mar no wol se neat leaver as yn de earms fan Evert lizze om de hiele jûn mei him te frijen en úteinlik de leafde mei him te bedriuwen. Krekt as de lêste kear, mear as in jier lyn.


    Hy nimt wat ôfstân en sjocht har wifeljend oan. ‘Fynst it ferfelend, dat ik dit doch?’


    ‘Hoe komst dêr sa by?’ freget se heas.


    ‘Bist sa stil en ôfwêzich … it spyt my, ik sil it net wer dwaan.’ Hy draait him om en hellet de panne fan it fjoer.


    ‘Dat is it net!’ seit se fûleinich. ‘Ik, ik …’ Mar se kin de sin net ôfmeitsje omdat Ymkje hiel hurd begjint te razen. Se stowe allebeide nei de keamer en Evert hellet har út ’e boks. Betty aait har oer de rêch en rekket sels ek in bytsje yn panyk omdat Ymkje sa lûd gûlt.


    ‘Wat hat se no?’


    ‘Gjin idee, mar se kalmearret lokkich al wer wat.’ Hy set har yn ’e maxicosi en nimt har mei nei de keuken. ‘Miskien hat se har sear dien of sa? Se kin it noch net sizze.’


    Se rint der achteroan en beseft wer dat se bliid is dat er by har is. As se no allinnich west hie, hie se grif oer de toeren rekke. Hy set Ymkje op in stoel del en sy makket de tafel klear.


    Hy hat hearlik iten makke, se lit it har goed smeitsje. ‘Evert, do bist geweldich! Wat in topkok.’


    Hy laket mar wat en nei it iten set er in dessert op tafel. Se klapt entûsjast yn ’e hannen as se de skaal mei Tiramisu sjocht. ‘Hast dat stikem kocht fannemiddei, doe’t we te boadskipjen wiene?’


    ‘De yngrediïnten, ja. En ik ha it fannemiddei stikem makke doe’tsto mei Ymkje te rinnen wiest neidatst klear wiest mei de taarten.’ Hy jout har in stik en it smakket poerbêst.


    ‘Hmm, ik kin alles wol opite. Mar Ytsen sil ek wol fan alles makke ha, litte we de rest mar bewarje foar moarn.’ Se komt oerein en slacht de earms om Evert hinne. ‘Do bist in skat, it wie hearlik.’


    Hy draait de stoel om en lûkt har mei ien haal by him op skoat. ‘Ik bin sa bliid datst de fleur der wer yn hast! It is net te fergelykjen hoe’tst bygelyks earjuster wiest. Hoe kin dat no sa?’


    ‘Elske hat my justerjûn ris goed de wierheid sein en dat wie net leuk om te hearren. Mar dêrnei wie it krekt as klearre de mist op. Eltsenien hat safolle rekken mei my holden en my sa foarsichtich oanpakt, mar úteinlik hat de wierheid fan Elske my holpen.’ Se sjocht him blier oan en hy jout har samar in tútsje. Ymkje begjint te laitsjen.


    ‘Dat fynt se seker leuk, dat har heit en mem elkoar in tút jouwe, dat is ek foar it earst dat se dat sjocht.’ Evert kidelet it famke en se gniist it út.


    ‘Dan moatte we har dat noch mar ris sjen litte,’ seit Betty. ‘We wolle ek net dat se letter trauma’s krijt omdat wy sa ôfstanlik wiene, of wol dan?’ Se sjocht ûndogensk nei him en hy lit it him gjin twa kear sizze. Hy slacht de earms om har hinne en jout har krekt sa’n lekkere tút as niis. En dizze kear lit se him net yn it ûnwisse as se it wol wurdearret. Se beäntwurdet syn tút begearich en slacht de linkerearm om him hinne.


    ‘Ik ha dy mist,’ flústeret er. ‘En der is hielendal net in oare frou yn myn libben, útsein Ymkje. Ik begryp net hoe’tst dêrby komst.’


    ‘It hie dochs kinnen.’ Se leit de holle by him op it boarst en heart syn hert klopjen. Hy is opwûn. Dat kin se fiele no’t se sa by him sit. En dêr giet it hert har hurder fan klopjen, it is lang lyn. Se is sa bliid dat har liif wer libbet en klear is foar de leafde. Mar se kinne dochs net samar nei boppen gean en Ymkje hjir sitte litte? En it famke kin der ek net bysitte yn ’e maxicosi. Al soene se it op ’e keukentafel dwaan wolle, dan soe se it net iens kinne. It wurdt der net ienfâldiger op mei in bern.


    ‘Wêr tinkst oan?’ freget Evert.


    ‘Tsja, hoe sil ik it sizze …’


    ‘Oan as we wol nei boppen gean kinne of net?’ en hy wiist mei de holle nei Ymkje.


    ‘Presys,’ laket se. ‘It is net mear sa fanselssprekkend.’


    ‘Miskien mei Ymkje wol by Ytsen en Grytsen sliepen bliuwe. Dan soene we ús gong gean kinne én lekker útsliepe.’ Hy aait har oer it hier en knypt har sêft yn ’e nekke.


    Se jout him noch in lêste tút, in hiel lyts tongtútsje. Harren beide langstme wurdt dêrtroch noch mear oanwakkere en se kin net wachtsje oant se jûn tegearre yn it himelbêd lizze.

    ‘Leave skatten, wolkom!’ Ytsen tutet op harren om en rint foar har út de keamer yn.


    De keamer fan Ytsen en Grytsen is fersierd mei slingers en ballonnen en Ytsen hat in jierdeihoed op yn ’e foarm fan in grutte taart mei kearskes. Hy hat in rôze boesgroen oan en in knalreade broek mei slangelearen cowboylearzens. Betty kin it gnizen net ynhâlde as se yn ’e keamersdoar stiet, se prûstet it út. Meastal is Ytsen wat minder opsichtich klaaid.


    Ronny en Elske, en Ruerd en Wytske sitte gesellich mei elkoar te praten. Se begroetsje elkoar hertlik en Wytske sjocht har goedkarjend oan. ‘Wat sjochsto der fantastysk út, Betty!’


    ‘Tankewol.’ Se is bliid mei it komplimint, se hat der ek alles oan dien. In nije swarte skinnyjeans, in nij koart swart learen jaske mei in panterhimdsje derûnder en swarte learskes mei hege hakken. It hier los en de sprekkende make-up makket it ôf.


    ‘Sjochst der hearlik út,’ flústert Evert har yn ’t ear. ‘Om op te fretten.’


    ‘Sis dat wol, Wytske!’ ropt Ytsen entûsjast. ‘In hippe mem, hear! Gean mar gau sitten mei dy hege hakken! Der binne noch krekt twa stuollen foar jimme, it is ek mar goed dat de famylje moarn komt.’ Ytsen skoot in stoel nei harren ta en giet yn ’e hoksen foar de buggy sitten. ‘Hoi Ymkje.’ Hy lûkt har it jaske út en jout har in dikke tút. Ymkje laket blier en knypt him yn it wang. Hy makket it riempke los en tilt har derút. Wytske stekt de earms al út en Ytsen set Ymkje by har op skoat.


    ‘Earst moatte we dy lokwinskje!’ Betty rint nei him ta mei de flesse cognac en slacht de earms om him hinne. Se jout him trije dikke tuten en lokwinsket him fan herte.


    ‘Famke … wat is der mei dy bard?’ Ytsen aait har oer it hier. ‘Bist sa moai en blier, sa ha ’k dy lang net sjoen.’


    ‘Ik bin der wer, Ytsen. Mar wêr is Grytsen eins?’ Se sjocht yn it rûn.


    ‘Yn ’e keuken, hin. Syn domein … hee! Wat in prachtige taart stie der fannemiddei op ús te wachtsjen! En wat in leaf kaartsje siet derby. Tige tank.’ Ytsen krûpt har oan en dan wurdt it har efkes tefolle. Dizze leave minsken hawwe der al dy tiid foar har west en dat hat se net op wearde skatten. Hy sjocht dat se fjochtet tsjin ’e triennen en nimt har mei nei de keuken. Dêr stiet Grytsen by it oanrjocht de aaien te foljen en de keukenstafel stiet fol mei taart, hapkes, drinken en in grutte skaal bowl. Grytsen laket sa leaf nei har en hy sjocht der sa oandwaanlik en maf út mei syn Pinoskelk mei blauwe fearren, se moat gnize en gûle tagelyk. De beide mannen steane om har hinne en Grytsen dipt mei in servetsje de triennen droech.


    ‘Och skat, dochs,’ treastet Grytsen har. ‘Wat skeelt deroan? Is it de kleankombinaasje fan Ytsen? Want dy is yndied om te janken.’ Hy gniist it út en de fearren op ’e skelk fladderje op en del. It is sa’n ûnmooglik dom gesicht, se is slop fan ’t gnizen en pisset hast yn ’e broek. Se draaft nei it húske yn ’e bykeuken en dêr frisket se har ek wat op. Se sjocht nei harsels yn ’e spegel. Se hat de minste tiid hân, it kin allinnich mar better wurde. Se laket nei harsels en mei in rjochte rêch rint se wer nei de keamer. Wytske sit noch altyd mei Ymkje om te tutsjen, mar it famke laket sa leaf nei har as se neist Evert sitten giet, it jout har in yntins tefreden gefoel. Alles is sa as it wêze moat. Se leit de hân by Evert op ’e knibbel en kin net wachtsje oant se aanst thús binne. Dan sil se Evert ris sjen litte wat se ûnder de klean hat! Ynwindich laket se en se nimt in slokje fan de reade wyn. Evert leit in waarme hân oer harres en laket stoer nei har. Elske besjocht it tafriel mei in glim op it gesicht en se knypeaget nei Betty. Op itselde stuit komt Grytsen deroan mei de taart fan Betty dêr’t allegear kearskes op steane en hy set de taart op ’e tafel. Ruerd en Ronny hise Ytsen op ’e stoel en se geane allegear stean om foar him te sjongen. Dêrnei blaast Ytsen de kearskes út en makket Grytsen foto’s. ‘Net op Facebook sette!’ seit Ytsen strang. Ruerd docht de finger omheech en sil der in opmerking oer meitsje, mar hy wurdt ûnderbrutsen troch it lûd fan ’e doarbel.


    ‘Wa kin dat no wêze?’ Grytsen dribbelet nei it rút en skoot de fitraazje oan ’e kant. Hy draait him om en sjocht de keamer yn it rûn. ‘In hiele moaie frou … O! Wat freeslik! Hawwe jimme in stripper foar Ytsen besteld?!’


    Alle manlju spatte oerein en stowe nei it rút. Grytsen rint nei de foardoar.


    ‘Wy net … jimme?’ Wytske sjocht fan Elske nei Betty, mar se lûke beide oan ’e skouders.


    ‘Bist mâl!’ seit Elske. ‘Dan soene we dochs in manlike stripper besteld ha? Sa’n stoere plysje of in ridder.’


    ‘In ridder?’ Betty sjocht mei ûnleauwen nei Elske. ‘Hoe sil dy no strippe?’


    Wytske laket lûd en de manlju geane wer sitten neidat se wat omdangele hawwe yn ’e keamer.


    ‘Grytsen makket net in soad oanstalten om deryn te kommen mei de stripper.’ Elske gappet en nimt noch in fold aai.


    Wytske widzet in sangerjende Ymkje hinne en wer op ’e earm. ‘Neffens my kin se hast wol op bêd. Moat se noch in fleske ha?’


    ‘Fansels! Sil ik dat efkes meitsje? Dan kinsto har dat jaan.’ Betty komt oerein en rint mei de tas fan Ymkje nei de keuken om it fleske klear te meitsjen. Op dat stuit komt Grytsen de keamer yn mei it frommeske achter him oan. Hy sjocht wat ûnwis nei Elske en winkt de frjemde frou om te kommen. Se komt achter Grytsen wei en sjocht yn it rûn. De manlju fearje oerein en sitte kearsrjocht op ’e stoel. De mûle fan Ruerd falt iepen en Ronny sjocht mei in skean each nei Elske. Elske sjocht nei it kreaze gesicht fan de nijkommer. Se is yndied perfekt, krekt sa as Betty altyd sein hat. De ljochtbrune, geve hûd glânzet en twa grutte donkere eagen sjogge hautên yn it rûn. Se hat swart lang hier dat har licht kroljend oer it skouder hinget en har figuer is as dat fan in fotomodel. Slanke taille, lange skonken yn in ljochtgrize skinnyjeans, reade learskes mei hege hakken en prontige boarsten dy’t ferskûle binne achter in wyt strak shirt, mar dochs neat te rieden oer litte omdat se gjin bh derûnder hat. En se hat de moaiste lippen dy’t Elske ea sjoen hat. Folle, prûljende, djiprôze lippen en it liket ek noch natuerlik te wêzen. De slanke, rjochte noas stekt se eigenwiis yn ’e loft en dan rint se nei Wytske ta.


    Ruerd wurdt hielendal read om ’e holle en begjint te hoastjen. Hy nimt gau in slok bier.


    ‘Is dat myn muoikesizzer?’ Se sjocht mei in lyts glimke nei Wytske en sy knikt. ‘Dit is Ymkje, ja. Dan bisto seker de sus fan Betty?’


    ‘Ja. Hmm.’ Se lûkt in rare grimas. ‘Wat hat se foar read plak op ’e holle?


    ‘In wynplak,’ seit Wytske. ‘Krekt as har heit.’


    ‘Earm bern,’ seit Akkelyn en dan rint se der wer by wei. Se rint kontsjedraaiend troch de keamer en docht gjin inkele muoite om mei ien yn ’e kunde te kommen. It aaklike gefoel wat Elske hie doe’t se mei har belle, komt yn alle fûlens werom.


    ‘Hoi, Akkelyn.’ Elske laket flau nei har. ‘Ik ha mei dy belle, Elske.’


    ‘O ja, Elske.. Mar eins hjit ik Linda, ik soe it op priis stelle as jimme my sa neame. Akkelyn komt út in fier ferline, sy libbet net mear.’


    Se sjocht wol sa sels ynnommen, it hier giet Elske rjocht oerein stean. ‘Hoe komst hjir sa? Wy hiene dochs neat ôfpraten?’


    ‘Nee, dat net, mar ik hie frij fannejûn en bin hjir op ’e bonnefoai hinne riden. Ik ha de earste de bêste boer frege wêr’t jimme wenje en hy sei dat jimme hjir wiene … wat bin ik bliid dat ik net mear yn sa’n gehucht wenje.’ Dan krijt se Evert yn it fizier en in bytsje foaroerbûgjend rint se nei him ta. Se giet lyk foar him stean en besjocht him kritysk. Dan giet se achter him stean en leit se de hannen by him op it skouder. ‘Dus do bist de heit. Dyn plak is ljochter, mar noch wol te sjen. Laser?’


    ‘Ja,’ seit Evert droech.


    ‘Dan is der noch hoop foar dat earme bern, mar lokkich hat se wol in kreaze heit. Dat makket wer in soad goed.’ Se knypt Evert sêft yn ’e nekke mei sierlike fingers mei lange felreade lakte neilen. Evert bliuwt sitten wêr’t er sit, sjocht net op of om en op dat stuit komt Betty deroan mei it fleske foar Ymkje.


    ‘It duorre wat lang, mar ik krych tillefoan. It wie Hindrik om te freegjen oft we ek nei De Graaf komme aanst. It is dêr wol gesellich, mar ik ha sein dat we hjir bliuwe.’ Se rint mei it fleske op Ymkje ta en Wytske wiist mei de holle rjochting Evert. Betty draait har om en se wurdt yn en ynwyt om ’e noas as se rjocht yn ’e eagen fan har suster sjocht. En dy stiet noch hieltyd achter Evert mei de hannen by him op it skouder. Betty lit it fleske út ’e hannen falle, dat kin Wytske krekt fange.


    ‘Do!?’ Betty giet foar Evert stean en stiet no tsjin Akkelyn oer. ‘Wat yn fredesnamme dochsto hjir!’


    De spanning is om te snijen. Evert sit der tuskenyn en de iennige dy’t der gjin lêst fan hat, is Ymkje. Sy drinkt tefreden it fleske leech mar de oaren sitte allegear op it puntsje fan ’e stoel.


    ‘Ik bin frege om hjir te kommen, suske.’ Akkelyn laket arrogant nei Betty en sjocht nei de rjochterearm. Mar sa is der neat te sjen, se hat lange mouwen oan en de hân is goed.


    Betty sjocht lilk nei Akkelyn en Evert. Hy springt oerein en soarget dat er tusken harren beide wei komt. Akkelyn sjocht triomfantlik nei Betty en leit de hannen no op ’e rêchleuning fan ’e stoel.


    ‘Wa hat dy frege, dan?’ Betty parset de lippen opelkoar en it is ûnmiskenber dat dizze beide froulju susters binne. Itselde lange, donkere hier en de mediterraanske útstrieling. Mar Betty hat in folle leavere en iepenere útdrukking as Akkelyn. Akkelyn is kreazer, mar ek in stik arroganter en mei in pear kâlde, hurde eagen sjocht se minachtsjend nei har suske.


    ‘Ik ha har belle!’ Elske rint nei Betty ta en pakt har by de earm beet. ‘Mar we hiene neat ôfpraten, dat woe ik earst mei dy oerlizze. We sieten doe mei dyn gemoedstastân en de state. Wy wiene dermei oan en tochten dat we miskien better kontakt sykje koene mei dyn suster.’


    Betty wrakselet har los en sjocht grimmitich nei Elske.


    ‘No! Sjoch ris oan! Dat is dochs leuk, Betty? Datst nei al dy jierren dyn suster wer sjochst en sy dy? En dan kinne wy ek yn ’e kunde komme mei har.’ Grytsen besiket de boel wer wat op te fleurjen troch Akkelyn in stik taart oan te bieden, mar dat slacht se ôf. Grytsen set teloarsteld it pantsje op ’e tafel en sjocht hoopfol nei Ytsen.


    ‘Wat wolst no?’ freget Ytsen oan Akkelyn.


    ‘Ik wol prate oer de state, ik ha ideeën om der wat mei te dwaan. En wy binne beide erfgenamten, dat wy moatte mar ris om ’e tafel.’


    ‘Ik wol datst opsoademiterst!’ raast Betty. ‘Derút! Ferdwyn út myn libben!’


    Akkelyn laket lûd. ‘Ik hie hjir ek net west asto dyn ferstân brûkt hiest.’


    Evert slacht in earm om Betty hinne, mar se triuwt him fuort.


    Akkelyn laket noch lûder en goait it lange hier elegant oer it skouder. ‘Stel dy dochs net sa oan, suske. Ik ha net iens nocht en tiid om hjir noch langer te bliuwen yn dit gat. Dat ik sil no fuortgean, mar kom al werom. Wy moatte prate oer de state. Myn advokaat nimt wol kontakt mei dy op.

    Akkelyn rint nei de doar ta en sûnder immen te groetsjen ferdwynt se yn ’e gong. Ytsen rint der achteroan en sleept har oan ’e earm werom nei de keamer. Dat sinniget har net, mar se hat gjin kar, hy is sterker as har en fêstberet om har net gean te litten.


    ‘Dit kin fansels net!’ Ytsen set Akkelyn rjocht tsjin Betty oer. ‘Jimme binne elkoars susters, de iennige famylje dy’t jimme noch hawwe! Doch net sa achterlik. Jimme binne beide it slachtoffer fan in pear ynkompetinte âlders en dêr kinne jimme neat oan dwaan! Dat gean mar sitten.’ Ytsen drukt se beide op in stoel. ‘En Akkelyn, fertel do as earste mar watst mei de state wolst.’


    Akkelyn prottelet tsjin en sil oerein komme, mar Ytsen triuwt har wer op ’e stoel. ‘Stel dy dochs net sa oan, minske!’ ‘Wolst ek … eh … wat te drinken ha, Akkelyn?’ Ruerd pakt in flesse sinas.


    ‘Nee! En sokke rotsoai al hielendal net! Witst wol hoefolle sûker oft dêr wol net yn sit?’


    Ruerd krijt in kleur en giet wer neist Wytske sitten. Sy sjocht him ferheard oan. ‘Wolst ek wat te drinken ha, Akkelyn?’ praat se him sacht nei. ‘Tss, wêr bemuoist dy mei? Utslover!’ ‘Sorry,’ seit Ruerd droech. ‘Ik bedoelde it goed.’


    ‘Jaja.’ Wytske draait fan him ôf en fokust har wer op Ymkje. Se hat in boerke litten en wriuwt yn ’e eachjes.


    ‘Ik bring har wol op bêd!’ Grytsen tilt it famke op en rint by Evert del sadat er har in tút jaan kin. Dan komt er by Betty. Se krûpt it famke oan en jout har in dikke tút op it reade wankje. ‘Lekker sliepe, leave pop.’


    ‘Hoi muoike Akkelyn,’ seit Grytsen fleurich en hy pakt it hantsje fan Ymkje om mei te wiuwen. Ymkje laket blier en der ferskynt suver in lyts glimke om ’e mûle fan Akkelyn. Se pakt it hantsje fan Ymkje beet. ‘Lekker sliepe.’ It klearret de loft suver wat op.


    ‘En fertel,’ Ytsen giet by harren sitten. ‘Wat bisto fan doel mei de state?’


    ‘Ik wol der in lúks sûnenssintrum fan meitsje. It is in histoarysk pân mei in keninklike útstrieling … as it wer opknapt is!’ Akkelyn sjocht ris grimmitich nei Betty mar Ytsen triuwt har holle werom.


    ‘Betty hat in flater makke ûnder swiere omstannichheden. Dat is no ien kear bard, we kinne de tiid net weromdraaie mar we kinne al foarút. Dus hâld no mar op mei ferwiten, it jout dy dochs neat.’


    ‘Ik wol der in soarte fan Lauswolt fan meitsje. Ek mei gearkomsterûmtes, mar de klam komt te lizzen op sûnens en beauty. En dan neam ik it “Beautysintrum Frisumastate”.’ Akkelyn laket grutsk.


    ‘En wa sil dat betelje?’ freget Betty.


    ‘Ik ha sels wol wat jild en ik nim oan dat de fersekering ek wol útbetellet. Do wiest dochs ûntarekkenber doe’tst de boel yn ’e fik setten hast. It wie dochs in soarte fan psychoaze? Ik ha al wat dingen útsocht, neffens my wie it goed fersekere en siet dat ek yn ’e klausule. En ik ha ek kontakt hân mei monumintesoarch, ik tink dat ik in hiele protte subzydsje binnenhelje kin. Eltsenien wol graach dat de state wer yn âlde gloarje wersteld wurdt en oeral binne potsjes foar. Ik goai gewoan myn sjarmes yn ’e striid en ik wol it op myn namme ha. As de fersekering betellet, dan keapje ik dy út.’ Akkelyn teart de earms tefreden oer elkoar.


    ‘Ik + dy = wy, Akkelyn. Op de ien of oare manier ferjitsto dat altyd.’ Betty komt oerein en rint nei de tafel. Se jit in glês wyn yn en giet wer sitten.


    ‘Ik kin it wol ferbouwe!’ ropt Ruerd optein en Wytske skopt him tsjin ’e skonken.


    Akkelyn sjocht him strang oan, hy krijt der wer in kleur fan.


    ‘Do?’


    ‘Ja, ik ha in boubedriuw.’


    ‘Hmm. Moai foar dy.’ Akkelyn rjochtet har wer ta Betty.


    ‘Wat soesto dan wolle? Wolst der wenje?’


    ‘Noait fan myn libben! En om my kom ik der noait wer. Mar do hast it altyd oer dysels en dêr bin ik wol sa flau fan! Ik ha altyd yn dyn skaad stien en no sil ik seker wer de boeman wurde. It ferbaarnde suske mei de psychoaze! Kinst dochs ek sizze: Betty, wat ferfelend wat der allegear bard is, mar hoe kinne WY dit ta in goed ein bringe dêr’t WY allebeide frede mei hawwe? Uteinlik hie it foar dy better west dat ik dêr omkommen wie, dan hie it yndied allinnich noch mar om dy gien!’


    Betty stoot oerémis nei de keuken. Evert giet achter har oan en slacht de earms om har hinne.


    ‘Wat in aaklik stik fretten!’ seit er út ’e grûn fan syn hert.


    Se leit de holle by him op it boarst en begjint te gûlen. Hy aait har treastend oer it hier en kloppet har bemoedigjend op ’e rêch. ‘Hee, famke, it is wol sa dat dit dyn kâns is om fan dy state ôf te kommen.’


    ‘Ja, foar my al,’ snokkeret se. ‘Mar wy hawwe Ymkje no ek. Miskien fynt sy dat letter wol ferskriklik, as ik gjin eigner mear bin.’


    ‘Dan moatst dat mei Akkelyn regelje. Dat der yn it testamint opnommen wurdt dat Ymkje al har rjochten hâldt. Dat soene we útsykje moatte.’


    ‘Tinkst dat dat kin?’ Se sjocht him hoopfol oan.


    ‘Fêst wol.’ Hy pakt har beide hannen beet. ‘Sille we mar nei hûs? Dan helje we Ymkje moarnier wol op.’


    ‘Graach.’ Se pakt in stik papier fan ’e keukenrol en snút de noas. Se rinne tegearre nei de keamer dêr’t de oaren wat foar harren út sitte te dikerjen. Akkelyn sit noch te praten mei Ytsen en Grytsen is boppe mei Ymkje. Hy lêst har altyd in ferhaal foar, meastal krekt salang oant se sliept, of hy sjongt ferskes foar har. Mar it kin ek mar sa wêze dat er sels ek sit te sliepen yn ’e stoel.


    ‘Wy sille op hûs oan, Ytsen,’ seit Evert. ‘Moarnier helje we Ymkje wol op, okee?’


    ‘Ja hear, wy hoege dochs nearne mear hinne. Kinne jimme ris útsliepe.’ Hy komt oerein en jout Betty trije tuten.


    ‘Wy geane ek nei hûs!’ Wytske komt oerein.


    ‘O ja?’ Ruerd bliuwt sitten en sjocht mei in skean each nei Akkelyn.


    ‘Ik al!’ Sjegrinich hellet Wytske har spikerjaske fan ’e stoel en mei in koart knikje nei de oaren, rint se fuort. Ruerd lûkt oan ’e skouders en doppet noch in fleske bier. Elske sjocht Wytske ferheard nei en Ronny skodhollet nei Ruerd.


    ‘En dan noch wat! Ik hjit net mear Akkelyn, foar de safolste kear. It is no Linda.’ Se sjocht wer like arrogant yn it rûn as niis.


    ‘Do kinst om my it hinne en wer krije, Akkelyn,’ seit Betty fol fjoer.


    ‘Wol thús, Akkelyn,’ seit Evert der gnyskjend achteroan.


    ‘Lekker sliepe, jonges.’ Ytsen lit harren derút en no sitte Elske, Ronny, Ruerd en Akkelyn noch yn ’e keamer.


    ‘Wêrom hast my earst net belle?’ freget Elske oan Akkelyn.


    Se knipperet stadich mei de eagen. ‘Hie dat wat útmakke, dan?’


    ‘Ja,’ seit Elske. ‘Dan hiene we Betty ynljochtsje kinnen.’


    Akkelyn sjocht har ûnferskillich oan en seit fierder neat.


    ‘Wy geane ek nei hûs, Ronny!’ Elske krijt him by de hân en sleept him mei nei de achterdoar. Hy kin net iens mear dach sizze. Ytsen komt mei de holle om it hoekje fan ’e doar.


    ‘Ik sjoch efkes boppe, by Grytsen, hear. Neffens my is er yn ’e sliep fallen. Krije jimme noch mar wat drinken, ik kom sa wer,’ seit er tsjin Ruerd en Akkelyn.


    Akkelyn besjocht Ruerd fan kop ta tean en laket dan leaf nei him. Se giet neist him sitten en leit de hân by him op ’e knibbel. Hy ferslokt him hast yn it bier en prûstet deroer. Se kloppet him op ’e rêch en knypt him efkes sêft yn ’e nekke mei har lange, reade neilen. Hy wurdt fjoerread om ’e holle.


    ‘Dus … do hast in boubedriuw? Wat ynteressant? Kinst dêr wat mear oer fertelle?’


    Ruerd kielskrabet. ‘Wat … eh wolst witte?’


    ‘No, hoe’tst dat sjochst mei in mooglike ferbouwing fan ’e state? Want rekkenje der mar op dat it troch giet en ik ha net in soad geduld. Dat duorret gjin twa jier mear.’ Akkelyn leit de hân wer by him op ’e knibbel. Mei har grutte donkerbrune eagen sjocht se him no hast smeekjend oan en se goait it lange hier wer nei achteren. Se aait har oer de hals, rjochting it dekolletee en knypt de eagen heal ticht. ‘Fynst it hjir ek sa waarm?’ seit se swoel.


    ‘Bloedhyt!’ Hy kin de eagen net fan har ôfhâlde. Se strykt mei de hân oer har boarst en knypeaget nei him. ‘Wat tinkst no?’ freget se leaf. ‘Hoe’tst it ha silst mei de ferbouwing? Hoe djoer bisto? Nimst soks oan of moat ik dy per oere betelje? Mei dat dan ek yn natuera?’


    Ruerd makket in nuver lûd en Akkelyn laket. ‘Ik kin dy bygelyks wol in sportarranzjemint oanbiede yn it nije beautysintrum en dan wurd ik dyn personal coach. Neffens my hasto samar it liif fan in bodybuilder.’ Se knypt him yn ’e earms.


    ‘Wat bisto moai!’ It is derút foardat er der erch yn hat en hy draait de holle fuort. ‘Sorry, dat hie ’k net sizze moatten,’ mompelet er.


    ‘In earlik man is in hearlik man,’ seit se swoel en se skoot tichter nei him ta. ‘Fynst my echt moai? Moaier as dyn eigen frou?’


    Ruerd suchtet djip en doart har net oan te sjen. ‘Wytske is ek moai.’


    ‘Wytske! No ja … what’s in a name! Mar fertel, hoe moai fynsto my?’ Se krûpt by him op ’e skoat en slacht de earms by him om ’e nekke. Se drukt de prontige boartsen licht tsjin him oan en laket ferliedlik nei him. Hy wit net hoe’t er it hat. Se slikket har mei it tipke fan ’e tonge oer de lippen en bûcht nei him ta. ‘Ik hâld wol fan in stoere en sterke timmerman dy’t alles mei syn hannen kin. Faak hawwe se rûge en grutte hannen, hoe liket dat mei dy?’ Se krijt him by de hân en bringt him nei har lippen. Se docht syn middelfinger yn ’e mûle en sobbet der sacht op. Hy kreunt sêft en docht de eagen ticht.


    ‘O, timmermantsje. Wat hasto hearlike dikke fingers, ik tink datsto dêr alles mei kinst. En fiel ik dêr no dyn tûmstok of is dat wat oars?’ Se gibelet en skoot noch tichter nei him ta.


    ‘Ik moat nei hûs!’ Hy springt as in kat yn it nau omheech en Akkelyn falt op ’e grûn. ‘Ik … eh … it bêste mar wer!’ Hy helpt har net iens oerein en rint gau de keamer út. Akkelyn stekt bernich de tonge nei him út.


    ‘Sûch!’ prottelet se. ‘Dêr silst spyt fan krije!’

    ‘Ik gean nei Hindrik, it is dochs woansdei, hjoed? Wy moatte prate oer it feest yn it doarpshûs.’ Betty stiet op it punt om fuort te gean. Se jout Ymkje in dikke tút en Evert in lytsen op it wang.


    ‘Bist noch sjegrinich, hin?’ freget er foarsichtich.


    ‘Ja. Ik fielde my wer sa goed, mar nei sneontejûn is dat wer in stik minder. Ik besykje der sa goed mooglik mei om te gean, mar ik tink dat in besite oan myn terapeut gjin kwea kin en dêr baal ik fan.’ Se sil fuortgean, mar hy hâldt har tsjin. ‘Ik ek, dat wol sizze, ik fyn it ek spitich foar dy dat Akkelyn samar dyn libben binnen wâdet sûnder ek mar earne rekken mei te hâlden. It soe sneon ús earste nacht tegearre wurde, dat is it ek wurden mar net sa as we tocht hiene … al ha ik goed sliept.’ Hy laket leaf nei har. ‘Ik bin dochs bliid dat we it der efkes oer hawwe, want ik doarde der eins net oer te begjinnen.’


    ‘Ik ha dêrnei hielendal net wer goed sliept. Ik ha har wol stean sjoen achter dy, se is sa slûchslim, silst net de earste wêze dy’t se fan my ôfpakt om dy dêrnei sûnder genede te dumpen. Ik bin nuver wat mannen oanbelanget, mar sy noch mear!’


    ‘Ho ris efkes!’ ropt er lûd. ‘Ha ik dêr sels ek noch wat oer te sizzen? Tinksto no echt dat ik ynteresearre bin yn har?’ ‘Dat hoecht ek hielendal net, hear,’ seit se lilk. ‘Se sjocht altyd in kâns en dan bist oan bar, ast it no al of net fan plan wiest. Ik kin har langer as hjoed. En ik moat no echt fuort, oars kom ik te let.’


    Se fytst nei de pleats dêr’t Hindrik wennet en set de fyts tsjin ’e muorre fan ’e skuorre. Se docht de doarklink omheech en rint de tsjustere pleats yn. Se hat in hekel oan dy âlde donkere gebouwen mei spinreagen en muffe luchtsjes.


    ‘Ho mar! Hjir bin ik!’


    Se sjocht omheech en Hindrik komt boppe in pakje hea út.


    ‘Wat dochst dêr? Wy hawwe dochs in gearkomste!’


    ‘Ja, hjir. Kom mar gau, dit wurdt in spesjale gearkomste.’ Hy wiist nei in trep. ‘Dêr moatst lâns. Hy stiet fêst, dat kinst him mei ien hân beethâlde.’


    Se rint wifeljend nei de trep en fielt as er yndied fêst sit want it is in hiele hichte. Foarsichtich giet se omheech nei de souder.


    ‘Moatst der wol efkes om tinke wêr’tst rinst, want hjir en dêr is der in planke ferrotte,’ seit Hindrik lûd.


    Stapke foar stapke rint se nei de pakjes hea en se is bliid as se der sûnder ûngemakken is. Net fan ’e trep fallen en net troch de souderflier dondere. Hindrik sit op it hea en hy hat in blêd mei in termoskanne, kopkes en cake foar him stean. Hy sjocht der fersoarge út, kreas sels. Hy hat nei de kapper west en hy hat him goed skeard. Meastal is er sa rûch as tou en slacht er de helte oer, mar no is er sa glêd as in iel en hy rûkt lekker. Hy hat in skjinne spikerbroek oan, in rute blûze mei opstrûpte mouwen en dêrûnder in wyt T-shirt. De klompen hat er fansels al wer oan, mar dat past by him, se hat him noch noait op skuon sjoen, wolris op wurklearzens of rubberlearzens. Hy kloppet op it heapakje dêr’t er op sit. ‘Bakje?’


    ‘Lekker.’ Se giet neist him sitten en sjocht yn it rûn. It hat wol wat, sa boppe op ’e souder mei de âlde bynten en it lytse dakrútsje dêr’t it ljocht troch skynt. As je ûnder steane soene je tinke dat it der donker is, mar dat is alhiel net sa en it hea rûkt hearlik. It is eins wol stil en fredich op ’e heasouder, it iennige dat net sa moai is, binne al dy spinreagen.


    ‘Wêrom op ’e heasouder?’ freget se oan Hindrik.


    ‘Ach, ús mem hat de hiele keet op ’e harsens. Se binne oan it ferfjen en behingjen, dat ik fûn dit wol in moaie gearkomsterûmte.’ Hy knypeaget nei har en slikket him oer de lippen. ‘Sil ik dy earst efkes beffe? Dêr ha ’k de hiele dei al nocht oan.’


    ‘Huh?! No … Hjir?’ seit Betty ferheard.


    ‘Ja,’ laket Hindrik. ‘Witst dochs wol wat se sizze? Zoals het kutje thuis likt, likt het nergens.’


    ‘Tss … Doch normaal, idioat, ik ha noch net iens kofje hân!’ Betty skodhollet, mar moat ek wol gnize.


    ‘Sels mar witte. Oost, west, thuis beft het het best!’ Hy lûkt oan ’e skouders en jit twa bakjes kofje yn.


    ‘Wat moatte we jûn beprate? Hoefier bist mei it feest?’ Se nimt in slok fan ’e hite kofje en krijt in dik plak selsbakte, farske cake fan Hindrik.


    ‘De datum en it doarpshûs, mear net,’ seit Hindrik. ‘Dêrom komme wy ek gear. Ik soe niis efkes mei De Hûnekop belje, mar krych gjin gehoar. Dat moatte we aanst noch mar ris besykje. Ik hoopje dat se dan noch kinne.’


    ‘Okee. Hokker datum?’


    ‘30 septimber, op in sneontejûn.’ Hy sjocht har oan en laket stoer. ‘Sjochst der geweldich út yn dy fleurige jurk.’


    ‘O, no … tankewol.’ Se lûkt oan it skouder en soe net witte wêrom’t se der geweldich útsjocht. Dy jurk is al in pear jier âld.


    ‘Hoe giet it my dy grize Rambo?’


    ‘Evert, bedoelst? Wol goed hear.’


    ‘Binne jimme no in echt stel, sis mar?’


    Se suchtet djip want se wit wol wêr’t er op doelt, mar eins wol se dêr net oer prate. ‘Wy binne heit en mem. Dat liket my wol echt ta, dy net?’


    ‘Ja! Mar ik bedoel, dogge jimme it ek?’


    ‘Wat?’ Se hâldt har noch hieltyd fan ’e domme, miskien hâldt er dan op.


    ‘Dit!’ Hy set it kopke del en nimt har yn ’e earms. ‘Ferdomme, Betty! Der is net in moaier wiif as dy.’


    Ik ha dy sa mist, ik wol mei dy trouwe.’ Hy rûgelet mei har yn it hea en lit der gjin gers oer groeie.


    Se wurdt hielendal weak yn ’t liif. Syn hannen binne oeral en syn tonge is happich. Hy kreunt en skoot de hân ûnder har jurk. Se fynt it hearlik, hjir hie se ferlet fan en se lit him gewurde oant Ymkje har ynienen foar de eagen opkomt. Se triuwt Hindrik fan har ôf.


    ‘Trouwe? Gean wei!’ laket se sa loftich mooglik. ‘En dyn freondintsje dan?’


    ‘Dy kin wol breidsfamke wurde.’ Hy giet op ’e knibbels foar har sitten en krijt har by de hân. ‘Ik mien it, Betty. Wolst mei my trouwe?’


    Se gibelet mar wat en sjocht de oare kant út. Mient er dit no? Fansels net, it libben is by him ien grutte grap. Se giet langút yn it hea lizzen mei ien earm achter de holle.


    ‘Krij ik gjin antwurd?’


    ‘Nee.’ Se docht de eagen ticht. Se wol dochs net mei Hindrik trouwe? As Evert har dat no frege … mar dan hat se Akkelyn wer yn ’e nekke te hymjen. Salang’t it noch net ôfhânnele is mei de state, kin se better mar net merke litte dat se Evert sa leuk fynt. Dan kin se yndied better Hindrik alle oandacht jaan. Se skopt de slippers út en fielt hoe’t it hea har ûnder de fuotten kribelet. It is wol lekker, mar ek yrritant, dat se sil de slippers wer oandwaan mar dat slagget net rjocht. Hindrik krijt de slippers en skoot se wer oan har fuotten. Hy aait har oer de skonken oant er wer ûnder har jurk komt. Foarsichtich en ôfwachtsjend giet er fierder. Der giet fan alles troch har hinne. Tinzen dy’t har warskôgje dat se net te fier mei him gean kin, gefoelens dy’t hunkerje nei mear en it fielt sa fertroud. Se wit wêr’t er ta yn steat is en dat foarútsicht lit har liif licht skodzje fan langstme. Se hat de eagen noch ticht en mei in grutte glim op it gesicht leit se te genietsjen yn it hea. Hy knypt har sêft yn ’e billen en giet neist har lizzen. Hy begjint wer mei har te frijen en syn hân skoot hieltyd heger oant er by har slipke is.


    ‘Dochst dyn festje ek út?’ freget er leaf en hy sil de knoopkes los meitsje. Se spat oerein en triuwt him wer oan ’e kant.


    ‘Nee!’ Se lûkt de fuotten omheech, teart de hannen om ’e knibbels en giet mei de rêch nei him ta sitten. No tocht se foar it earst yn in hiel skoft net oan dy stomme, lamme earm en dan seit er dat!


    ‘Okee.’ Hy tutet wer op har om en drukt har foarsichtich yn it hea, mar de realiteit is wer ta har trochkrongen en se sil wer sitten gean. Hy lûkt har werom en sjocht har leaf oan. ‘Sorry, hie ’k net sizze moatten. We begjinne op ’e nij, mei no wat mear gas op ’e planke.’ Hy skoot har slipke oan ’e kant en bringt syn fingers tusken har billen.


    ‘Bist lekker wiet,’ flústeret er. Hy boartet behendich mei de fingers en se kronkelet fan genot. Stadich en pleagjend skoot er syn fingers fierder yn har en hy wit presies hoe’t er har gek meitsje moat. Se docht de eagen ticht en kreunt sacht. It genot is grutter as it sûne ferstân en se lit har meifiere op de opwinende weagen dy’t har liif trilje litte oant se der gjin kontrôle mear oer hat. As se wer wat by sinnen is, skammet se har dat se har sa gean litten hat en se draait de holle fan him ôf. Se sykhellet djip, mar it skuldgefoel is net iens al te grut. It wiene mar fingers, se hat net oan him sitten en se fielt har dochs wol hearlik ûntspannen. Hjir moatte se it mar by litte.


    ‘Dêr wiest wol oan ta, seker,’ seit er. Hy makket de knoop fan syn broek los en strûpt de broek út. ‘Ik tink dat wy wer âlderwetsk gesellich blubberje moatte.’


    ‘Alderwetsk gesellich blubberje? Jasses, Hindrik!’ Se komt oerein.


    ‘Wat is dêr no fiis oan?’


    ‘It is de manier wêrop’tst it seist. Ik wol de leafde bedriuwe, net mear blubberje. Ik haatsje dat wurd. Tige tank foar it hânwurk, dêr krijst in dikke tsien op, mar ik tink dat we it dêr mar by hâlde moatte.’


    ‘Wolst in dikke tsien fiele?’ Hy pakt har hân en leit him op syn krús.


    Se lit de hân efkes lizze en knypt der sêft yn. Hy kreunt lûd en leit syn hân oer harres.


    ‘Do wolst it! Ik sjoch it oan dyn eagen! En ik kin de leafde ek wol bedriuwe, hear!’


    Leafdefol aait er har oer it wang en jout er har in hiel, licht tútsje op ’e noas. Hy triuwt har wer op it hea en giet foarsichtich boppe op har lizzen.


    ‘Ik soe hast sizze: Hy knalt sa troch myn bokser hinne … mar dat is net romantysk, seker?’


    Se skodhollet.


    ‘Ik fyn dy in prachtige frou, ik ha dy mist, ik wol mei dy trouwe en no wol ik de leafde mei dy bedriuwe.’ Hy sjocht har serieus oan en skoot syn boksershort nei ûnderen en har jurk wer omheech.


    ‘Hâldsto fan my?’ freget se sacht.


    ‘Ja, mei hiel myn hert,’ seit er oerdreaun. ‘Myn pitbull rûkt dyn poeske en hy wol hast yn ’e oanfal … Is dat net poëtysk sein?’


    Hy sjocht har triomfantlik oan en dan lizze se beide slop fan ’t gnizen.


    ‘O, Betty! Wy passe gewoan goed by elkoar én goed yn elkoar. Dêr kinne we hiel dreech oer dwaan, mar ús liven lige net.’ Hy lûkt har slipke rûch nei ûnderen. Underwilens sjocht er har djip yn ’e eagen en se is net by machte him tsjin te hâlden. Se wol it, se wol it sa graach. Mei Evert wurdt it dochs neat, oars hie it der allang in kear fan kommen yn dat himelbêd, dat miskien is Hindrik dochs wol har man.

    ‘Rêstich oan dwaan, Hindrik. It wurdt myn earste kear nei in hiel skoft.’ Se wurdt der suver emosjoneel fan. Hy jout har allegear leave tútsjes en drukt har skonken wat út elkoar. Wat tichter by it komt, wat mear oft se oan Evert tinkt. Se sjocht him mei Ymkje sitten yn ’e tún, dat er stiet te itensieden en har de film joech, hoe’t se nachts altyd lekker tsjin him oankrûpt …


    ‘Hindrik! Wachtsje!’


    ‘Wêrom?’


    ‘Ik moat pisje!’


    ‘Huh?!’ Hy krûpt fan har ôf en sjocht har mei ûnleauwen oan. ‘Pisje?’


    ‘Ja, dat kin dochs? Wêr is it húske?’


    ‘Yn ’e bykeuken.’ Teloarsteld docht er syn bokser wer oan en op dat momint giet syn tillefoan.


    ‘Miich do mar, dan nim ik de tillefoan op. Mei Hindrik.’


    ‘Mei Emiel. Hiest my niis belle?’


    Hindrik springt oerein en draaft achter Betty oan. ‘It is De Hûnekop!’ flústeret er lûd.


    ‘Ja, ik hie dy belle, ik wol jimme graach boeke foar 30 septimber yn it doarpshûs yn Frisum. Kin dat noch?’


    Hy springt oerémis oer in pakje hea.


    ‘Tafallich wol,’ seit Emiel. ‘Wy hawwe in annulearring. Ik bin no op ’en paad mei ús lûdsman, neffens my binne wy net fier fan jimme ôf. Kinne we delkomme om te sjen hoe grut oft it doarpshûs is? Dan witte we fuort hokker boksen we meinimme moatte en kinne we de dingen trochprate.’


    ‘Ja, fansels! Hoe let binne jimme dêr dan?’ Hindrik lûkt de broek wer oan en meneuvelet nei Betty dat se nei ûnderen gean moat.


    ‘Mei tsien minuten,’ seit Emiel.


    ‘Dan binne wy der ek!’ Hindrik jout it adres fan it doarpshûs troch en docht de tûme omheech nei Betty. ‘De Hûnekop kin! Sy komme dalik yn it doarpshûs om te sjen hoe grut oft it is en sa. Wy moatte derhinne, ik sil gau de kaai krije,’ hy rûkt oan syn fingers, ‘en myn hannen waskje.’ Hy leit dûbel en strûst by de trep del om de kaai te heljen. Hy krijt Betty by de hân en nimt har mei nei bûten. ‘Shit! Gjin auto! Dy fan my is foar de keuring en ús heit en mem binne ek fuort. Kom!’


    ‘We kinne wol op myn fyts!’ Se sil de fyts pakke, mar hy lûkt har mei.


    ‘Nee, dat duorret te lang, aanst binne we te let! Hy draaft nei in grutte blauwe trekker en klimt deryn. Hy hâldt de doar foar har iepen en lûkt har mei ien haal yn ’e kabine dêr’t se op it stuoltsje neist him sitten giet en sa ride se nei it doarpshûs. As se it parkearplak opride, stiet der al in oranje oannimmersbuske dêr’t twa mannen yn sitte. Hindrik springt út ’e trekker en rint nei de auto ta. De doarren swaaie iepen. In stevich mantsje mei betize hier en reade wangen en in man mei koart donker hier op skerjontsjes komme út ’e auto wei. Hindrik rint drekt nei de man op ’e klompen ta en fûstket mei him. Hy is der senuweftich oer, sa hat se him noch noait meimakke. Hy is hielendal oerémis fan De Hûnekop, sels wit se mar amper wa’t it binne en se wit ek net wa’t dizze mannen binne. Se rint nei de manlju ta, de donkere man draait him om en laket freonlik nei har. ‘Emiel,’ seit er mei in djippe, heazige stim en se sjocht yn de moaiste eagen dy’t se ea sjoen hat. Hy sjocht der hielendal net út as in lompe Fryske boer, earder as har, in mediterraansk type.


    Wat in aparte, kreaze jonge! Hy hat in stoer T-shirt oan mei De Hûnekop derop. Hy sjocht der rûch en ûnferskillich út, wêrom hat se no dy deeglike blomkesjurk oandien!


    ‘B-betty,’ pipet se.


    ‘Wat sjochst der fleurich út,’ seit Emiel, krekt as kin er har tinzen riede. ‘Dat mei ik wol lije.’


    Se krijt der in kleur fan. Hy praat as in Wâldpyk, dat is wol grappich. Mar dochs sjocht er derút as in matador dy’t de grutste bollen oankin.


    ‘Giest mei, Betty?’ Hindrik rint foarop nei it doarpshûs en docht de doar fan ’t slot. De lêste kear dat se hjir west hat, wie mei Evert en doe stie dat lyk op it poadium. Dat wie de dei dat Ymkje oansetten is.


    ‘Joehoe?’ Hindrik stiet foar har mei de fingers te knippen.


    ‘Wekker wurde! Tochst seker oan niis en wannear’t we it ôfmeitsje sille.’


    ‘Duh! Do witst hielendal net wat ik tink!’ Se triuwt him oan ’e kant en rint de seal yn. Emiel en syn maat steane op it poadium en Emiel wiist nei har.


    ‘Hee, Betty! Wat is dyn favorite nûmer fan ús?’


    Se sjocht Hindrik oan en lûkt oan ’e skouders. ‘Ik … eh, kin eins net echt in nûmer fan jimme. Mar Hindrik wol!’


    ‘Dat mienst net!’ seit Emiel. ‘Dat moat oars fansels!’ Hy springt fan it poadium ôf en giet nei bûten. As er werom komt hat er de gitaar by him en in cd. ‘Hjir, Psalms foar de rûchhouwer, ús nije CD. Foar dy.’


    Betty besjocht it hoeske dêr’t in deadskop op stiet mei wjukken. Se soe der net op falle yn in winkel, mar miskien is it wol moai. ‘Tankewol,’ seit se optein.


    ‘Hokker nûmer soest graach hearre wolle?’ freget Emiel.


    ‘Dan kin ’k fuort hearre hoe’t de akoestyk hjir is … en kinne wy ek in pot bier krije?’


    Betty besjocht de achterkant fan ’e CD, mar it seit har neat.


    Ik bin de man, fersûp de kater, dei yn jannewaris, skite yn ’e baas syn tiid … gjin wûnder dat Hindrik dit sa moai fynt. Mar der stiet ek in ferske op oer echte leafde, miskien is dat wat. ‘Echte leafde?’


    Emiel hellet de gitaar út ’e koffer en rint nei har ta. Hindrik hat in pear fleskes bier regele en jout harren ien. Se nimt it wifeljend oan want se hat al in hiel skoft gjin bier mear hân en dat woe se eins sa litte. Mar Emiel hâldt syn fleske omheech om mei har te proasten en se fielt har al sa deeglik en ûnnoazel, dat se proastet mei him en nimt in slokje. It is lekker kâld en it smakket hearlik, as fanâlds. Se slikket har mei it tipke fan ’e tonge oer de lippen om neat fan de smaak te missen. Emiel begjint te spyljen op syn gitaar en as er sjongt, dan wurdt se waarm en kâld tagelyk. Syn stim is rûch en rau en mei syn moaie donkere eagen sjocht er dwers troch har hinne. ‘Ik hie it twadde plak op ’e autocross, 1600 CC. Do joechst my trije tuten op ’e wangen en de trofee …’ Hindrik kin it hiele ferske meisjonge en stampt mei de klompen op ’e grûn. ‘Ja, myn leuter sloech my as in rutewisser, hinne en wer troch de broek …’


    Se fynt it sa grappich, se kin net mear ophâlde fan gnizen.


    Dit is presys de humor dy’t se altyd hiene yn De Graaf. Se hat yn har hiele libben noch noait sa faak slop lein fan ’t gnizen as yn dy kroech, mei Hindrik.


    Nei de nedige drankkonsumpsje fansels, mar no hat se noch mar in pear slokjes hân en se leit alwer dûbel. It is in hearlik befrijend gefoel om wer ris sa te laitsjen en it bier docht syn wurk goed. Se ûntspant hielendal en begjint suver op ’e maat fan ’e muzyk mei te dûnsjen. Emiel stiet der as in echte muzikant by en hy is sa stoer en kreas! Hy laket ûndogensk nei har en docht it hieltyd mâlder. It sjongen is earder razerich as ‘moai’, mar krekt dat makket it hiel eigen.


    Hy spilet en sjongt bûten de linen en dêrtroch krijt se sels ek de oanstriid al it fatsoen gean te litten. Hindrik giet ek hielendal út syn dak en se kin it har no wol yntinke dat dy mannen dit sa moai fine. As Emiel klear is mei it ferske, ropt Hindrik lûd: ‘Fersûp de kater!’ Emiel spilet troch en Hindrik sjongt: ‘Siesto juster wer bêst oan ’e drank en leist hjoed te krimmenearjen op ’e bank. Fersûp de kater, fersûp de kater!’ Hy springt as in gek op en del en dûnset yn it rûn. Emiel moat der sa om gnize en spilet as hinget syn libben der fanôf. Se fynt it no al machtich en dan moat it feest noch begjinne! Dat kin der noch wolris moai útnaaie! Under it spyljen, drinkt Emiel syn fleske bier leech en dan hâldt er ynienen op. ‘Minsken, dit wurdt in superfeestje op 30 septimber as se allegear sa as jimme binne! Hoefolle man soene der komme?’


    ‘Sa’n 200?’ seit Hindrik wifeljend.


    ‘Wêrom wolst dat witte?’ Betty hat wol yn ’e gaten dat Emiel hast fuort wol, mar dat wol se hielendal net.


    ‘Dan witte wy hokker lûdsynstallaasje mei moat,’ seit Emiel no wer serieus.


    ‘Sil ik noch in pot bier helje?’ Betty sil al nei de bar rinne, mar Emiel hâldt har tsjin. Hy leit in hân op har rjochterearm en dêr skrikt se sa fan, se skrillet tebek en wurdt hielendal read om ’e holle. Hy sjocht har oan, mar hellet de hân net fuort. ‘Wat no?’ freget er.


    It soargeleaze gefoel fan niis makket plak foar frustraasje en skamte. Wat mient se wol net, om har sa oan te stellen en te tinken dat hy har leuk fine soe. Hy sjocht fansels sa nei alle froulju mei syn moaie donkere eagen en dy binne gâns kreazer as har. Se lûkt de earm werom.


    ‘Neat!’ byt se him ta.


    ‘Betty hat in ferbaarnde earm!’ Hindrik rint nei har ta en krijt har by de rjochterearm. Se skrikt der sa fan en docht in pear stappen fansiden, mar dêrtroch glydt it fest fan it skouder en hat Hindrik in lege mouwe beet. Hy sjocht ferstuivere fan har nei Emiel en hâldt gau de mouwe omheech sadat se it fest wer oandwaan kin. Mar se is sa yn ’e war en skammet har ta de teannen út. Se kin it earmsgat net fine en rekket suver in bytsje yn panyk. Se skuort it fest by Hindrik út ’e hannen wei en docht it gau wer oan. Se kin wol troch de grûn sakje, wat in freeslik momint. Emiel hat al dy tiid neat sein en sjocht har skynber ûnferskillich oan. Se draait de holle de oare kant út.


    Mar hy rint wer nei har ta en jout har in tút op it wang.


    ‘Do bist in hiele moaie frou yn in prachtige jurk dêr’t ik fleurich fan wurd. Ik ha hjoed in rotdei hân en amper deiljocht sjoen. Mar doe’t ik dy seach, waard ik wer bliid. En dêr feroaret dy earm neat oan.’ Hy laket leaf nei har en kloppet har bemoedigjend op ’e rêch.


    ‘Betty sil my helpe mei it feest!’ ropt Hindrik. ‘As der wat is, kinst har better belje, sy is altyd berikber. Ik ha it smoardrok by it leanbedriuw en hear lang net altyd de tillefoan.’


    ‘Dan is it wol handich dat ik dyn nûmer ha,’ seit Emiel. Hy hellet de tillefoan út ’e bûse en Betty flústeret mei triljende stim har nûmer.


    ‘Ik stjoer dy aanst wol in sms’ke, dan hast mynt ek.’ Hy knikt freonlik nei har en de beide manlju geane fuort. Se besjocht de CD dy’t se niis krigen hat en wurdt al wer hielendal waarm fan binnen. Sûnder te ferblikken of te oardieljen hat er har op it kwetsberst sjoen. It is écht in leuke fint, se kin net wachtsje oant it 30 septimber is.

    ‘Fynst it net machtich!’ raast Hindrik boppe it lûd fan ’e trekker út. Hy leit in hân by har op it bil, mar se slacht him fuort. Se sit neist him te wibeljen mei de tillefoan op ’e skoat en flinters yn ’e búk te wachtsjen op it sms’ke fan Emiel. As se wer by de pleats binne, springt Hindrik as earste út ’e trekker en hy hâldt de doar galant foar har iepen en jout har in hân as se derút stapt. ‘Sa, leave. No kinne we ôfmeitsje dêr’t we niis mei begûn wiene … of moatst earst mige.’ Hy laket lûd.


    ‘Ik moat nei hûs,’ seit se koartôf. ‘As ik wat heard ha fan Emiel, dan belje ik dy wol. Doei!’ Se hellet de fyts op en docht de tillefoan yn it bûske fan har fest. ‘Oant in oare kear!’ Se wiuwt flechtich nei him en mei de mûle fol tosken sjocht er har ûnnoazel nei.


    ‘Wat bist let!’ Evert sit by de tafel te krantlêzen. Mei reade wangen giet se ek by de tafel sitten en se hat de tillefoan beet. ‘Ferdikke, wat duorret dat lang,’ prottelet se.


    ‘Wat?’ freget Evert.


    ‘Ik wachtsje op in sms’ke fan E … ien fan ’e Hûnekop.’ Se fielt dat se in reade kleur krijt, dat se rint gau nei de keuken om in glês wetter. ‘Ik ha hurd fytst!’ ropt se ferûntskuldigjend nei Evert.


    ‘Moai, mar wat moatsto mei De Hûnekop?’


    ‘Dy komme op dat feest fan Hindrik. We hawwe niis twa troffen yn it doarpshûs, se sille dan optrede. Ik koe se eins net, mar neffens my is it hiel moai!’ Se drinkt it glês leech en rint wer nei de keamer.


    ‘Dat mienst net!’ Hy teart de krante ticht. ‘No ja, it sil ek wol krekt wat foar dy boeren hjir wêze. Mar hoechst foar my net in kaartsje te keapjen.’


    ‘Wat dan?’ Se giet wer sitten en sjocht op ’e tillefoan. Noch neat!


    ‘Ik fyn neat oan dy herry.’ Evert laket nei har en se laket skealik werom.


    ‘Nee, do hâldst mear fan dy âlde lulle muzyk fan Led Zeppelin en The Eagles. No, Evert Walinga, dy lju binne mear dea as libjend. De Hûnekop is hot, wen der mar oan.’ Se laket om it gesicht wat er lûkt en hy komt oerein.


    ‘Alde lulle muzyk?’ Hy rint driigjend nei har ta. ‘Is dat stikem in ferwizing nei my, of bedoelst dy muzikanten?’


    ‘Beide,’ laket se en se naait hurd út om ’e tafel. Linich springt er oer de tafel hinne en grypt er har om de mul. Hy drukt har stiif tsjin him oan.


    ‘Kom mar op! Sis no mar earlik watst fan my fynst.’ Hy lûkt de eachbrauwen omheech en se moat omheech sjen omdat er wol in kop grutter is as har. Hy rûkt fris en oan syn glêde gesicht te sjen hat er him niis ek skeard. Se leit de hân op de sachte stof fan syn T-shirt om him fuort te drukken, mar der is gjin beweging yn te krijen.


    ‘It hat dy goed dien, seker, efkes derút en wat oars dwaan.’ Hy aait har oer it wang en sjocht leaf nei har. ‘Hast in moaie sûne kleur en dyn eagen strielje hast wer as fanâlds. Sjochst der moai út.’


    ‘O … eh, no ja, miskien wol.’ Se skammet har al in bytsje om wat se niis dien hat mei Hindrik, mar diene saken nimme gjin kear en se is der wol fan opknapt. It wie in ûntlading dêr’t se efkes help by hân hat of sa. Mar dêr is se ek alhiel net mear mei dwaande, dat is eat út it ferline en NO is wat telt. En foar har gefoel hat se noch net sa ticht by him west sûnt se thús is. It is krekt as is de barriêre fuort, oplost yn it neat. Se leit ûntspannen de holle op syn brede boarst, slacht de linkerearm om him hinne en krûpt him lekker oan. Se besiket de rjochterearm ek omheech te krijen mar dat slagget noch net rjocht. Se fielt wol dat de earm hieltyd sterker wurdt, dat mei in soarte fan tefreden gefoel lit se him wer sakje. As hy ek beide earms om har hinne slacht, ferdwynt se yn in see fan waarmte en en hy aait har sacht oer it hier. Sa steane se in hiel skoft yn ’e keamer, sûnder wurden, sûnder bewegingen en sûnder oanstalten. It is sa’n weardefol momint, om har duorret it ivich. Se kin syn hertslach fiele, syn boarst wat op en del giet, sels syn positive en sterke enerzjy. Hy hâldt har noch altyd stiif beet en it fielt as laadt se har hielendal op, as sûget se al dy positive krêft yn har op oant se der duzelich fan wurdt. Se krijt der in brok fan yn ’e kiel omdat se beseft dat se echt noch noait sa tichtby ien west hat. Net by har âlden, net by al dy oare mannen, sels net iens by Hindrik.


    ‘Bettina, dyn tillefoan,’ seit er sacht.


    ‘Huh.’ Se skrikt op út har trance en heart de tillefoan no ek. It is in sms, se wit fan wa, mar se wol him net loslitte.


    ‘Bettina, bist net nijsgjirrich? Wachtest dochs op in sms fan dy Hûnekop?’ Hy sjocht har freegjend oan.


    ‘Dat kin aanst ek wol, of moarn …’ Se leit de holle wer del en hy laket stoer nei har.


    ‘Bist sa krekt in puppy,’ seit er heas. ‘Leaf, lyts, sacht en oandwaanlik.’


    ‘Bisto dan myn baaske?’ freget se swoel.


    ‘Fansels! Bist myn dierberste besit en ik sil hiel goed op dy passe.’ Hy bûcht nei har ta en se docht de eagen ticht. It sil einlings barre, hy sil har tútsje en sizze dat er fan har hâldt. Dan hat se noait in oare man mear nedich. Se wachtet op syn waarme lippen.


    Mar ynstee fan op har lippen, jout er har in tútsje op ’e noas en lit er har los. Betize docht se de eagen wer iepen en sjocht se him nei.


    ‘Ymkje raast, oan ’e kleur fan ’e lampkes te sjen.’ Hy rint nei de babyfoan en docht it lûd oan. Hy hat gelyk en se stoarmje der tagelyk hinne. Evert stiet as earste boppe it ledikantsje en hy hellet har út it bedsje. Se is fjoerread en wiet fan ’t swit.


    ‘Neffens my hat se koarts.’ Hy leit har op it oanklaaikessen en docht de sliepsek út.


    ‘Hoe kin dat no?’ Se giet neist him stean en fielt oan Ymkje har holle. ‘Se is yndied hiel waarm. Mar fannejûn hie se hielendal neat en se hat ek net sangere hjoed. Ik begryp it net.’


    Hy hellet de termometer út ’e badkeamer en it docht bliken dat se in bytsje ferheging hat. Mar se is wol libben en laket ek alwer in bytsje.


    ‘Ik tink dat we it aanst noch in kear besykje moatte,’ seit er. ‘Se wie no fansels hiel waarm fan it gûlen en dy sliepsek. Se is net sleau of sa.’


    ‘Hee, famke dochs.’ Se jout Ymkje in tút en aait har oer it beswitte hier.


    ‘Kinst har earst net efkes yn it badsje dwaan of sa? Miskien knapt se dêr wat fan op. Wat soe se no ha? Ik belje Elske efkes.’ Se giet hurd nei de keamer en pakt har tillefoan. Se hat yndied ien sms’ke fan in ûnbekend nûmer, it sil Emiel wol wêze, mar dêr hat se no gjin ferlet fan. Se slacht it al op en se bellet him moarn wol. Se siket it nûmer fan Elske op en de tillefoan giet oer.


    ‘Mei Elske.’


    ‘Mei my.’ No is Ymkje wekker wurden, se gûlde hiel hurd en se hat koarts. Tinksto dat wy de dokterswacht belje moatte?’


    ‘Is se by de tiid?’ freget Elske.


    ‘Ja, se lake niis al wer.’


    ‘It sil wol wat tafalle. Lytse bern krije samar hege koarts. Kinst har miskien foar de nacht in setpiltsje jaan en lit har by jimme sliepe. As se ite wol en net hiel sleau is, dan is it moarn miskien wer oer. Gerben hat dat ek wolris hân. Hoe is ’t fierder?’


    ‘Wol goed, hear,’ seit Betty hastich. ‘Mei jimme ek, seker. Krekt sa as altyd. Doch de groeten oan Ronny en as Ymkje moarn wat opknapt is, dan rin ik miskien wol efkes nei jimme ta. Ik ha leuk nijs oer it feest fan Hindrik.’


    ‘Feest fan Hindrik?’ freget Elske nijsgjirrich.


    ‘Ja, mar ik hingje no op, hear. Ik moat in fleske meitsje foar Ymkje. Miskien oant moarn! En betanke foar dyn goede ried.’ Se smyt de tillefoan op ’e tafel en rint nei de keuken om it fleske klear te meitsjen. As dat klear is, komt Evert ek al wer de keuken yn en hy giet mei Ymkje by de tafel sitten. Betty jout him it fleske oer en Ymkje drinkt it happich op. Se suchtet ferromme, miskien falt it ek allegear wol ta.


    ‘Sil ik efkes tee sette of sa?’


    ‘Doch dat mar,’ seit Evert rêstich.


    Se set de wettersieder oan en hellet twa kopkes út ’e kast.


    ‘Koekje derby?’


    ‘Ja, lekker.’ Hy set it lege fleske op ’e tafel en leit Ymkje oer it skouder. Hy kloppet har sêft op ’e rêch en it famke docht de eachjes al wer ticht en it tûmke yn ’e mûle.


    ‘O, wat leaf!’ Se rint gau nei de keamer om it fototastel te heljen en se makket in foto fan Evert en Ymkje.


    ‘Jou dat ding ris oan my, ast wolst?’ Hy stekt syn hân út en se jout him it fototastel. Hy sil in foto fan har meitsje.


    ‘Nee!’ ropt se ferskrikt.


    ‘Jawol! Stiest hast noait op de foto en sjochst der no sa goed út. Dit momint wol ik fêstlizze. Doch mar watst dwaan wolst, hoechst net te posearjen of sa.’


    Se fielt har net op it gemak en lûkt it fest hielendal oer har rjochterearm. Se giet fierder mei de tee.


    ‘Bettina, sjoch ris nei Ymkje. Se leit der sa moai by.’


    Op it momint dat Betty har omdraait en laket omdat har famke sa hearlik leit te sliepen, makket er gau in foto.


    ‘Wat gemien!’ ropt se.


    Hy besjocht de foto en docht de tûme omheech. ‘Wat moai, silst bedoele. Hjir, sjoch sels mar.’


    Se krijt it fototastel en besjocht de foto. It falt har net ôf. De earm is net te sjen en de jurk stiet har yndied wol leuk. Se hat in moaie kleur op ’e wangen, it hier glânzet en se laket leaf. It byld dat se fan harsels yn ’e holle hat is dat fan in meunster, mar no sjocht se dochs echt in jonge, lokkige frou.

    De oare moarns wurdt se wekker yn in leech bêd. Se sjocht op ’e wekker, it is healwei achten. Evert giet der altyd om seis oere út, mar se hat der dizze kear neat fan murken. Se is yn syn earms yn ’e sliep fallen, mear is der net bard, mar se hat har noch noch noait sa tefreden field. Se goait it dekbêd fan har ôf en giet op ’e râne fan it bêd sitten. Ymkje leit fredich te sliepen en se hat net mear sokke reade wangen, dat miskien is de koarts sakke. Dan kin se aanst moai efkes nei Elske ta rinne, dy is hjoed thús. Se rint op ’e teannen de sliepkeamer út en se stapt ûnder de dûs. Dêrnei smart se de rjochterearm yn mei de salve dy’t derfoar soarget dat de hûd net te droech wurdt en op de ien of oare manier giet it har hieltyd makliker ôf om der mei om te gean. Se went alle dagen mear oan dy reade, bobbelige earm fol groeden mar se doart noch neat mei koarte mouwen oan te dwaan as se de doar út giet en by Evert docht se dat leaver ek net. It komt har wolris oer, dan hat se sels neat yn ’e gaten en dan komt er thús fan it wurk. Hy lit noait wat merke, hy sjocht der ek net raar nei of sa, it is puer har eigen gefoel. Miskien is dat in stap dy’t se gewoan in kear sette moat! It liket moai waar te wurden, as se no hjoed ris nei Elske rint mei bleate earms? Se wurdt suver in bytsje senuweftich fan it idee, mar se hellet al it blau-wyt rute blûske fan ’e hinger dat se juster strutsen hat. Se lûkt it oan en besjocht harsels yn ’e spegel fan ’e badkeamer. De mouwen komme oant it midden fan ’e boppe-earm sadat it echt dúdlik te sjen is hoe’t se der oan ta is. Sûnt it ûngemak hat se noch net hielendal neaken foar in man stien en dat foarútsicht stiet har ek noch lang net oan. Al soe se it allerdjoerste linzerjy-setsje keapje, it soe noch op fleanen stean. Wat ea in prachtich dekolletee wie, wurdt no teneate dien troch de ferbaarnde hûd op it skouder en ûnder yn de earmsholte. Dat liedt drekt de oandacht ôf fan al it oare en se kin der sels mar amper nei sjen, lit stean in oar. Se is wol bliid dat de earm sterker wurdt, dat se net mear safolle jûkte hat en dat de gewrichten wat fleksibeler binne. Mar se kin lang alles noch net wat se oars wol koe en op de meast ûngeunstige mominten lit dy ferrekte earm it ôfwitte en dan fielt se har sa machteleas. It skeelt echt as se sels goed yn har fel sit of net. As se senuweftich wurdt, of bang, dan is it krekt as hat dat syn wjerslach op de spieren yn ’e earm. Mar dan tinkt se oan de wurden fan suster Jet. ‘Lit alle dagen de sinne opkomme yn dyn hert en it ljocht skine.’ Se hat oeren en oeren praten mei de psycholooch, dochs hawwe dy wurden it measte tewei brocht op de mominten dat se der echt trochhinne siet. Sûnt se thús is, hat se der net faak mear oan tocht, mar no al wer en dat jout har krêft. Se skoddet in pear kear mei de holle foar de spegel en heart dat Ymkje begjint te sangerjen, dat se lûkt gau in spikerbroek oan en docht in sturt yn it noch wiete hier.


    As se boppe it bedsje stiet, dan laket Ymkje har sa blier ta, se ferjit op slach alle soargen en bûcht foaroer om it famke út it bedsje te tillen. Dat docht se altyd hiel foarsichtich. Earst de linkerearm goed om it famke hinne, de rjochterearm leit se op it búkje en sa tilt se har op. De linkerearm is bearesterk wurden. Yn it begjin hat se in soad spierpine hân, mar dy earm is no har rêding. Krekt as se Ymkje in eintsje omheech tille sil, heart se de doarbel. Se sjocht op ’e wekker, it is noch mar kertier oer achten, wa soe dat no wêze? De bel hâldt mar oan dat se leit Ymkje wer del.


    ‘Efkes geduld, pop. Mem sil earst sjen wa’t der foar de doar stiet, ik kom sa wer.’ Se jout Ymkje in tút, huppelet nei ûnderen en docht de doar iepen.


    Akkelyn stiet foar har noas en besjocht har fan kop ta tean. Har blik bliuwt by de earm hingjen en se lûkt in rare grimas. Betty docht de earm gau op ’e rêch en it leafste soe se de doar wer tichtsmite mar eins is se ek wol nijsgjirrich.


    ‘Wat moatst hjir sa betiid?’


    ‘Ik bin altyd betiid. Om healwei seizen draaf ik al troch de stêd, dat ik ha der hast al wer in heale dei opsitten. Litst my der net yn?’ Akkelyn docht in stap nei foarren en Betty giet fansiden stean sadat har suster deryn komme kin en dan goait se de doar mei in hurde klap ticht.


    ‘Gean mar fêst nei de keamer, ik sil Ymkje efkes gau út it bedsje helje.’ Se stoot by de trep op en hellet earst in fest út ’e kast. Ymkje leit moai te brabbeljen en laket wer sa leaf as se har mem boppe it bedsje sjocht. Se bûcht foaroer om har út it bed te tillen, mar har rjochterearm docht neat. Hy is hielendal stiif en se kin sa net goed Ymkje út it bed tille, lit stean fan ’e trep. Aanst lit se har wer falle. Akkelyn hat alles yn ’e war skopt, mar se hat gjin oare kar as har om help te freegjen. Ymkje kin hjir net lizzen bliuwe.


    ‘Akkelyn!’


    ‘Ja?’ Akkelyn stiet ûnder oan ’e trep.


    ‘Kinst my helpe, myn earm wol net en no kin ik Ymkje net út har bedsje tille.’ Ynwindich trillet se deroer, it idee dat Akkelyn aanst oan har famke sit, sinniget har net. Se heart dat Akkelyn by de trep oprint en it is in hiele frjemde gewaarwurding om mei har yn ’e sliepkeamer te stean. Se hawwe sa lang gjin kontakt hân mei-elkoar en no stapt se samar har priveelibben yn. Akkelyn sjocht mei grutte eagen nei it himelbêd.


    ‘Fan Ytsen en Grytsen krigen,’ seit Betty. ‘Doe’t ik thús kaam nei it ûngemak … sis mar.’


    ‘Hmm,’ seit Akkelyn allinnich mar en se komt ek by it bedsje stean. Ymkje sjocht nei har en se laket al wer.


    ‘Wêrom sliept dat bern hjir yn sa’n gammel bêd?’ Akkelyn skopt tsjin in poat fan it campingbedsje.


    ‘Se hie koarts justerjûn, oars sliept se op har eigen keammerke.’ In kâlde rideling rint Betty oer de rêch nei de nekke en se krijt der pikefel fan. It liket wol oft it ynienen begjint te friezen.


    Akkelyn bûcht foaroer en tilt Ymkje út it bêd wei. Se sil har oerjaan oan Betty en hâldt it famke in hiel ein fan har ôf. As wie se der fiis fan.


    ‘Eins moatst har ek efkes mei nei ûnderen nimme, ik doar har no net te tillen.’ Betty rint foar har út nei ûnderen.


    Akkelyn sjocht wifeljend by de trep del en drukt Ymkje wat stiver tsjin har oan. Se nimt it famke mei nei de keamer en Betty wiist nei it oanklaaikessen. Dêr leit se Ymkje op en se docht in stap tebek.


    Betty fynt it sa slim dat se net wat tasjitliker is nei Ymkje ta. Dat je hert dêr net fan raant, dat kin se net begripe. It soe dochs eat wêze kinne dat harren as suskes wat tichter byelkoar bringe kin.


    Betty klaait Ymkje út en docht har in skjinne pamper om. It famke skopt mei de fuotsjes en brabbelet as wol se fan alles tsjin har sizze. Se bûcht foaroer om Ymkje in krûp te jaan en se docht har in moai nij read jurkje oan dat se fan Grytsen krigen hat.


    ‘Hoecht dat bern net yn it bad?’ freget Akkelyn.


    ‘Se hat justerjûn al west en ik fertrou my no net, dus dat moat letter mar efkes. Se hat lokkich gjin koarts mear, ik wit net wat dat no west hat.’ Betty lûkt Ymkje in wite maillot oan en in pear rôze slofkes. ‘Kinst har wer optille en meinimme nei de bank? Dan meitsje ik har fleske klear.’


    Akkelyn tilt Ymkje wer sa ôfstanlik op en leit har op ’e bank del.


    ‘Giest der efkes by sitten sadat se der net ôfrôlje kin?’ freget Betty en dat docht se braaf. Betty rint nei de keuken en as se werom komt mei it fleske en in slabke, sjocht se dat Akkelyn al wat in sachtere útdrukking yn ’e eagen hat as niis en Ymkje liket op har gemak te wêzen. Akkelyn sjocht der flitsend út yn har strakke, koarte, wite katoenen jurkje mei kapmoukes en it donkerbrune learen riemke. Se liket sa noch bruner as se al is en it is goed te sjen dat se superslank is. It lange donkere hier hat se yn in losse sturt en se hat in pear wite pumps oan mei hege hakken. Har wite Tods-tas leit neist de bank, dy hat grif in fermogen koste, dat kin net oars. Se sjocht der út as is se sa út ’e Grazia stapt. Net benei te kommen, sa perfekt.


    ‘Ik ha wat foar dy,’ seit Akkelyn en se bûcht linich nei achteren om de tas te pakken. Se hellet der in kadootsje út en jout it Betty oer. Ferheard nimt Betty it oan en se hellet it rôze lint om it glânzjende wite papier wei. Der sit in hiel leaflik wyt jurkje yn foar Ymkje fan Dolce & Gabbana.


    ‘Tankewol!’ seit Betty sacht. ‘Moai … mar wol djoer, seker?’ Akkelyn lûkt oan ’e skouders. ‘Wat is djoer, ik fûn it moai. Ik ha it yn Parys kocht fan ’t wykein. Past it?’


    ‘Sa te sjen wol, se kin it moarn wol oan ha, dan wurdt it wat waarmer.’ Betty wit net sa goed wat se mei de situaasje oan moat. Eins is it in hiel leaf gebeart, mar se kin it net opbringe om wat entûsjaster te reagearjen.


    ‘Moat se dat fleske noch ha?’ Akkelyn sjocht freegjend nei har suske mei grutte donkere eagen. It falt Betty op hoe goed oft se der nei al dy jierren noch útsjocht. Mei rjocht in fotomodel en se wit ek wer wêrom’t se har eartiids altyd sa’n wanskepsel fielde by har yn ’e buert. Sy wie altyd yn ’e stâl oan it wurk en seach der noait moai út.


    ‘Jou my dat fleske mar, dit sjit ek net op!’ Akkelyn pakt it fleske by har út ’e hannen wei en fiedt Ymkje. ‘Wat silst no oan dat wynplak dwaan?’


    ‘Dat wynplak? Wit ik net. Letter ek laserje, tink ik. Krekt as Evert.’ Betty giet op de râne fan ’e bank sitten.


    ‘Skande, dat sa’n moai famke dêr salang mei omrinne moat. Ik kin dy wol wat kamûflaazjetechniken leare mei make-up.’ Akkelyn aait mei in finger oer it wynplak en der ferskynt suver in glimke om har lippen. ‘Wat is se sacht!’


    ‘Ik meitsje my der net drok om en it went gau. Se is der my net minder om.’ Betty suchtet djip, it fielt as rint alle enerzjy dy’t se hie út har.


    ‘Bettina! Wêr bist?’


    Betty fearret oerein. ‘Yn ’e keamer!’ ropt se.


    Evert triuwt de doar iepen en as er yn ’e keamer komt, komt Akkelyn stadich oerein en op slach feroaret har hiele hâlding. It is gewoan net te leauwen! De sachte eagen binne ferdwûn en sjogge ferliedlik nei Evert dy’t sa as gewoanlik, de hiele rûmte follet. Hy hat syn donkergrize pak oan, de boppeste knoopkes fan de ljochtblauwe strûper binne los en de strik hinget him ek los om ’e nekke. Hy jout Betty in tútsje op it wang en rint dan nei Akkelyn ta.


    ‘Akkelyn.’ Hy knikt koart nei har.


    Akkelyn stiet fier en kearsjocht op har hege hakken foar him en laket ferliedlik. Betty fielt har lytser en lytser wurden. It is krekt sa’n stel dy’t eartiids altyd op de bouquetreeks stie. Se wurdt der beroerd fan en flechtet nei de keuken.

    Evert rint nei Ymkje ta en tilt har op. Hy kidelet it famke ûnder it kin en se laket it út. Akkelyn giet deun neist Evert stean en leit de hân nonsjalant by him op it skouder.


    ‘Wat is it ek in prachtich famke!’ kirret se lûd.


    Betty sjocht har stean om it hoekje fan ’e doar en de triennen steane har neier as it laitsjen. Sa begjint it no altyd! Allinnich mar troch sa moai te wêzen en dy mislike hân op it skouder fan dy jonges te lizzen, hat se trije fan har ôfpakt. Jonas en Berend fûn se net sa slim, dat woe se dochs útmeitsje mar dat Erik doe ek mei Akkelyn lei te flikfloaien yn ’e tún by de fiver, dat byld hat se noch helder foar de geast. Wat har doe it measte sear dien hat, wie de triomfantlike blik fan Akkelyn en de wurden fan har mem doe’t se gûlend de keuken yn kaam en it ferhaal mei hoarten en stjitten fertelde. ‘Sa binne mannen no ien kear, net te fertrouwen.’ Net in earm om har hinne, gjin treastende wurden, Akkelyn hoegde gjin ferantwurding ôf te lizzen, se stie der hielendal allinnich foar.


    Se draait har om en droeget de triennen. Eins soe se derhinne gean moatte en har in blau each slaan! Mar sa as gewoanlik kin se hielendal neat en moat se wer belies jaan.


    ‘Hee famke. Wat skeelt deroan?’ Evert stiet neist har en leit in earm om har hinne.


    ‘Neat! Ik bin gewoan wat labyl, hjoed.’


    ‘Wat moat sy hjir, sa betiid.’


    ‘Wit ik net. Se hie in kadootsje foar Ymkje, mar fierder hat se neat sein.’ Betty snút de noas yn it stik keukenpapier. ‘Mar wat dochsto sa betiid thús?’


    ‘Ik hie in wichtige ôfspraak op de bank, fandêr dit apepak,’ laket er. ‘Ik sil my efkes ferklaaie en ik tocht dat we wol efkes tegearre in bakje kofje drinke koene.’


    Betty draait de holle om en Akkelyn paradearret mei Ymkje troch de keamer op har hege hakken.


    ‘Wêrom hat sy Ymkje?’


    ‘Dat woe se graach en dan wie ik fan har ôf. Ik krij de kribels fan har en dat bedoel ik net posityf. Mar it is dyn sus, ik kin har net samar de doar útsette.’ Hy jout har in tút yn ’e nekke en rint nei it kofjesetapparaat om kofje te setten. Betty rjochtet de rêch en rint wer nei de keamer.


    ‘Wêrom bist hjir no eins, Akkelyn?’


    ‘Ik wol prate oer de state. Hearre ast al aksje ûndernommen hast. Ik sil aanst efkes nei dy timmerman dy’t doe op dat feest wie by dy homo’s. Hy liket my wol wat ta. Wêr wennet er?’ Akkelyn leit Ymkje wer op ’e bank del. ‘Ik wol dy kant eins út, ik ha mear te dwaan hjoed.’


    ‘It doarp troch en de earste pleats bûten it doarp oan ’e rjochterkant.’ Betty giet by Ymkje sitten en is ferromme dat Akkelyn net bliuwt te kofjedrinken.


    ‘Moai, dan gean ik fuort, ik ha wol yn ’e gaten datsto dy yn alle gefallen noch nearne mei dwaande holden hast. De groeten … hoi Evert!’ ropt se mei in hege stim, mar se krijt gjin antwurd. ‘Hy ferklaait him,’ seit Betty triomfantlik. Dat is Akkelyn net wend, dat der samar in man fuortrint sûnder wiidweidich ôfskied fan har te nimmen.


    ‘Ik kom der wol út.’ Akkelyn pakt de wite tas en har hakken klikklakke oer de houten flier. Mei in klap goait se de foardoar ticht. Betty suchtet djip en blaast alle spanning út it liif. Se besiket Ymkje fan ’e bank te tillen en dat slagget lokkich wer aardich. It famke rûkt nei de parfum fan Akkelyn, dat se nimt har mei nei boppen om har yn it bad te dwaan. Evert stiet healneaken foar de kast op de sliepkeamer. Hy hat in spikerbroek oandien en siket no eat om derby oan te dwaan. Se leit Ymkje yn it campingbedsje en rint nei de kast ta.


    ‘Wat sikest?’


    Mwoa, ik wit it eins net. It is wol moai waar, it leafste rûn ik de hiele dei neaken om.’


    Hy sjocht mei glinsterjende eagen nei har en se laket ferlegen. ‘O, no ja, gean dyn gong. ‘Ik doch Ymkje efkes yn ‘t bad, se rûkt nei Akkelyn.’


    ‘Jakkes,’ seit Evert en hy hellet in swart T-shirt fan de boppeste planke. De spieren yn syn rêch spanne harren oan en hy is sa seksy! Mar se wit net wat se dermei oan moat, hoe’t se him no echt dúdlik meitsje kin dat se fan him hâldt. Se hat it noch noait sa foar immen field of tsjin immen sein. En alhoewol’t it in hiel bysûnder gefoel is, wurdt se der ek wolris bang fan. De eangst om him te ferliezen is hast noch grutter as it hâlden-fan gefoel. Se soe it sa graach tsjin him sizze wolle, no bygelyks … mar se wit net hoe. De wurden ‘ik hâld fan dy’ omskriuwe by lange nei net it gefoel foar him, dat is folle mear as in pear wurden.


    Hy lûkt it shirt oan en nimt har holle yn syn hannen. ‘Doch do Ymkje mar efkes yn ’t bad, dan nim ik alfêst in bakje kofje. Ik moat om alve oere wer op ’e saak wêze.’ Hy jout har in tútsje op ’e foarholle en rint de sliepkeamer út.


    Akkelyn rydt har wite Mini Cooper by Ruerd en Wytske op it hiem. Willempy, de swarte labrador, huppelet fleurich nei har ta en springt mei syn smoarge poaten by har wite jurk op.


    ‘Ferdomme noch oan ta! Rothûn!’ ropt se lûd en se slacht Willempy mei de tas op ’e kop. Hy naait gau út.


    ‘Wêrom diest dat?’


    Akkelyn draait har om en Wytske stiet mei de earms oer elkoar foar har.


    ‘Sjochst dochs sels wol wat er dien hat?’ Se wiist nei de grutte swarte poatprinten en Wytske kin in gemiene laits net ûnderdrukke.


    ‘Hy is gewoan entûsjast en wy rinne der hjir net by as hawwe wy alle dagen in moadeshow. En wat dochst hjir eins?’ Wytske docht in stap nei foarren en stiet lyk foar Akkelyn.


    ‘Dyn man sykje, de timmerman. Ik wol mei him prate oer de ferbou fan de state.’


    As twa kenaus steane se tsjin elkoar oer en Wytske sjocht har mâl oan.


    ‘Wa seit dat Ruerd dy state ferbouwe sil?’


    ‘Wy hawwe it deroer hân op dat gesellige feestje,’ seit Akkelyn. ‘Witst wat? As de state klear is, dan sil ik ris in echt feest jaan.’


    ‘Hm!’ Wytske wiist nei de skuorre. ‘Hast gelok, hy is thús.’ Akkelyn rint derhinne en Wytske draait har mâl om. Se kin it net opbringe om har nei te sjen want se is fierste moai. It is de earste frou yn har libben dêr’t se ûnwis fan wurdt en eins kin se dat hiele minske net. Mar it komt ek troch de manier hoe’t Ruerd nei har seach, doe by Ytsen en Grytsen. Dat sinnige har lang net en no wol se mei him prate oer wurk! Mar wurk kinne se wol brûke, it rint net sa’n stoarm mear as foarhinne en dêr wurdt, benammen Ruerd, hiel senuweftich fan. En se moat him mar fertrouwe, hy hat har yn al dy jierren noch noait besoademitere. Wytske smyt de bykeukendoar ticht en Akkelyn rint de skuorre yn, dêr’t it in helsk kabaal is. De seachmasines janke har om ’e earen, mar sadree’t de jonges har sjogge, wurdt it mûsstil. Mei grutte eagen gapje se har oan.


    ‘Wêr is de baas!’ ropt Akkelyn lûd.


    Ien fan de mannen wiist nei in boerd dêr’t mei grutte letters ‘Kantoar’ op stiet en se rint derhinne. De masines begjinne wer as se it kantoar ynrint en se heart noch dat immen fluitet. Ruerd sit mei de rêch nei har ta achter syn buro te beljen en hy hat de fuotten yn ’e finsterbank.


    ‘Ahum,’ Akkelyn kielskrabet en Ruerd draait him om. Hy lit fan skrik de tillefoan falle en bûcht foaroer om him op te pakken. Hy drukt de tillefoan út en sjocht har mei itselde ûnleauwen oan as syn wurknimmers niis diene.


    ‘Hoi, Ruerd,’ seit Akkelyn swoel. ‘Kenst my noch?’


    Hy knikt fan ‘ja’ mar seit fierder neat. Se rint nei it buro en giet op it hoekje sitten mei de lange, bleate, brune skonken oer elkoar en se laket ferliedlik nei him.


    ‘Ik wol mei dy prate oer de ferbou fan de state, miskien dat we der efkes sjen kinne?’ Se lûkt in eachbrau omheech en sjocht him freegjend oan.


    ‘Eh ja, dat soe kinne. No?’ Hy sjocht op syn tillefoan hoe let oft it is. ‘Ja, it kin krekt, ik ha in healoerke de tiid.’


    ‘Moai, langer ha ik ek net nedich.’ Se komt oerein en strykt har jurkje glêd.


    ‘Moatst ris sjen wat dyn hûn dien hat!’ Se aait har oer de búk en it stikje leger.


    ‘Tsja, dat docht er wolris faker,’ seit er en hy kin de eagen net fan har ôfhâlde.


    ‘Ik ryd wol achter dy oan.’ Se rint as earste it kantoar út en it lûd yn ’e wurkpleats ferstommet wer. Mar se sjocht net op of om en rint mei de noas yn ’e loft nei bûten. Ruerd rint achter har oan nei bûten ta en seit neat tsjin de jonges. Hy stapt yn syn bus en Akkelyn rydt achter him oan it hiem ôf. Wytske stiet achter it keukensrút harren nei te sjen en parset de lippen op elkoar. Ruerd giet noait fuort sûnder te sizzen wêr’t er hinne sil en dach te sizzen as se thús is.

    Akkelyn set har auto foar it poartegebou en stapt út. Se skopt de pumps mei hege hakken út en rint op bleate fuotten oer de richel om de kaai te krijen, dy’t dêr ek noch altyd op itselde plakje leit. Se docht de swiere doar fan ’t slot en triuwt him iepen. Se draait har om en winkt nei Ruerd. Hy rint wer as in skoaljonge achter har oan. Hy kin syn eagen net fan har draaiende kontsje ôfhâlde en as se hohâldt om har skuon wer oan te dwaan foar it grintpaad, dan botst er by har op en stiet se foaroerbûgd tsjin him oan op presys de goede hichte. Se bliuwt mei sin stean en drukt har noch wat stiver tsjin him oan om dêrnei laitsjend foar him út te huppeljen op har hege hakken.


    De state stiet der tryst by. Om it gebou hinne steane grutte boustekken en fan alle gloarje dy’t it útstrielde mei de brulloft fan Ronny en Elske is neat mear oer. De tún is wer in wyldernis en de ferbaarnde fleugel, wat eartiids de moaiste seal wie, is no net mear as ôfbrokkele muorren mei hjir en dêr swarte bynten dy’t ea it dak west hawwe. Akkelyn siket om in kaai by de foardoar, mar dêr leit neat. Mopperjend rammelet se oan in stek.


    Se skopt der tsjinoan en draait har om. ‘No, timmermantsje, kinst no moai sjen litte watst yn dyn mars hast. Ik wol deryn!’ ‘Dat is net feilich,’ seit Ruerd. ‘It is net foar neat ôfsluten mei grutte stekken dy’t mei kettingen fêstsitte oan elkoar.’


    ‘Dit stik miskien net, mar de rest wol! Ik wol deryn! Til my oer sa’n stek!’ Se skopt de skuon wer út en stiet foar him mei de hannen omheech. Hy sjocht har wifeljend oan mar pakt har al by de mul beet om har op te tillen. Se is net swier en hy tilt har samar in ein de loft yn. Hy draait har om sadat se har by it stek beetkrije kin en jout har noch in setsje. Behindich klimt se oer it stek hinne en lit se har oan ’e oare kant sakje en Ruerd klimt der ek oer. Se rinne tusken de ravaazje en de ôfbaarnde muorren fan wat ea de moaie grutte seal wie, mar ynienen bliuwt se stilstean. Se sjocht moedeleas yn it rûn. Dikke, swarte, ferbaarnde balken lizze hjir en dêr op ’e flier dy’t besiedde leit mei glês en troch it blussen is alles stikken gien. Se giet yn ’e hoksen sitten en krijt in diggel fan ’e grûn. Dit wie ea it djoere servys fan har beppe, se wriuwt it skjin tusken tûme en wiisfinger. Dan suchtet se djip en goait de diggel fier fuort.


    ‘It measte hawwe wy opromme, alles wat noch goed wie, stiet yn konteners op myn hiem,’ seit Ruerd. ‘Mar alles út dizze keamer is nei de kloaten gien.’


    ‘Ik ha gjin skuon oan en hjir leit glês.’ Se goait helpleas de earms wer omheech en Ruerd tilt har op. Se leit de hannen om syn nekke en nestelet har by him yn ’e earms. Hy stapt oer it pún hinne oant se yn ’e lege hal binne en dêr sil er har delsette mar se lit him net los. Se laket ûndogensk nei him en hy kin syn eagen net fan har ôfhâlde. Se slikket har mei it tipke fan ’e tonge oer de lippen en Ruerd sykhellet djip.


    ‘As ik dy no in tút jou, soesto dat wurdearje kinne?’ freget se pleagerich.


    Hy mompelet eat dat net te ferstean is en krijt suver in kleur. Se goait de holle yn ’e nekke en laket oansteklik om him drekt dernei by de holle te krijen en har lippen om synt te drukken. Hy wit net wat him oerkomt en is der glêd mei oan. Al sa lang hat der altyd mar ien frou foar him west en har is er wend. Har oanrekkingen, har lippen, har liif. Dit is spannend, mar it fielt net goed en hy triuwt har mei ien hân tebek.


    ‘Ik wol dit net! … Ik kin it net,’ seit er fêstberet.


    Se sjocht him fernuvere oan, skodhollet in pear kear en hellet de earms om syn nekke wei.


    Dan suchtet se djip en se leit in hân by him op it wang. ‘Ik ek net.’


    Hy set har foarsichtich op ’e kâlde marmeren flier del en se giet ferslein op ’e trep sitten.


    Fan har wrâldske, wisse hâlding is neat mear oer en se sjocht him mei grutte bange eagen oan.


    ‘Wat no?’ freget er. Hy is ferheard oer de omslach yn har gedrach en kin der net in tou oan fêstknoopje.


    ‘Ik tocht dat ik dit samar efkes koe, hjir hinne gean om te sjen hoe’t ik it ferbouwe sil …’ Se slacht de earms om ’e knibbels en leit de holle derop.


    ‘Ja, en?’ Hy giet neist har sitten.


    ‘Dy reaksje fan my om samar mei dy te tútsjen … Dit plak hellet wer it minste yn my nei boppen, mar it is sterker as mysels. Dit is de hel! Myn hel!’ Se sjocht om har hinne.


    ‘It is in gelok by in ûngelok dat der neat mear is. Gjin skilderijen, gjin meubels, dus ek minder oantinkens oan dy dingen. Wat ha ik altyd in hekel hân oan dy âlde portretten mei dy strange minsken. It wiene dan miskien wol myn foarâlden, mar ik wie der altyd in bytsje bang fan. De hiele sfear hjir … brr!’ De grize giet har oer de grouwe en se krijt oeral pikefel.


    ‘En dyn plannen dan, de ferbouwing, dyn beautysintrum?’ freget er.


    ‘It wie in fersin. Yn myn holle hie ’k it allegear úttocht, mar no’t ik hjir bin, fielt it hiel oars. Dit krot hie gewoan hielendal ôfbaarne moatten!’ Se begjint te triljen en swier te sykheljen.


    ‘Fielst dy wol goed?’ Hy besjocht har en se wurdt hielendal wyt om ’e noas. It sykheljen wurdt ûnregelmjittich, krekt as is se oan it hyperfentilearjen.


    ‘Rêstich, famke, rêstich.’ Hy leit de hân op har búk. ‘Azemje djip yn, nei myn hân en dan rêstich wer út. Doch it mar tagelyk mei my.’ Hy jout it tempo oan en se folget him as in mak skiep. Se krijt harsels wer ûnder kontrôle en faget it swit fan ’e foarholle. De dame fan niis is no in bang bern mei swarte streken fan roet op it gesicht. Hy wit net sa goed wat er deroan hat en hellet de hân wer fuort.


    ‘Net dwaan, bist sa lekker waarm en ik wurd der rêstich fan.’ Se leit syn hân wer op har búk en docht de eagen ticht. ‘Wêrom fielst dy no ynienen sa oars?’ freget er sacht.


    ‘Do hast ús heit en mem net kennen, seker! Wêrom tinkst dat Betty hjir de boel yn ’e brân stutsen hat! Wy hawwe hjir in ferskriklike jeugd hân! Akkelyn, it fotomodel,’ suchtet se djip. ‘Myn uterlik wie myn ûndergong! Ik ha alles leard fan ús mem oer iten en sporten en hoe’t ik it bêste de boel manipulearje koe om wer in pear sinten te fertsjinjen. Ik kin it spultsje mar al te goed, mar de dingen dêr’t je as bern echt ferlet fan ha, binne frjemd foar my. En al dy mannen!’ Se barst yn triennen út en jankt hystearysk mei lange úthalen. ‘Ik ha Betty ek freeslike dingen flikt. Freontsjes fan har ôfpakt, ik die alles wat net mocht om mar net hoege te fielen.’


    Ruerd hellet in hân troch syn hier en is der glêd mei oan. De femme fatale dêr’t er sa fan ûnder de yndruk wie, sit djip ûngelokkich nei him te sjen mei wanhopige eagen. Krekt as hat hy de oplossing foar al har problemen.


    ‘Ik … eh … no ja, wy hawwe fan Betty ek al it ien en oar fernommen. Sy hat it hjir ek dreech hân. Mar wêrom woest dan hjir in bedriuw begjinne?’


    ‘Dat betocht ik samar ynienen. Mar no’t ik hjir bin, wol ik hielendal neat te krijen ha mei dy oerflakkige wrâld fan skientme en moaiwêzen. Ik ha noch noait dien wat ik leuk fyn en hjir fyn ik it seker net leuk!’ snokkeret se.


    ‘Wat soest dan graach dwaan wolle?’ freget Ruerd.


    Se lûkt oan ’e skouders. ‘Ik soe it wier net witte.’ Dan laket se geheimsinnich en komt se tichter by him. ‘Sil ik dy ris in geheimke fertelle … ik fal net iens op mannen!’ Se docht de hannen foar de mûle en laket hystearysk. ‘Dat ha ik noch noait tsjin immen sein, wat in mop! As ús mem dit heart!’


    ‘Dy is dea,’ seit er droech.


    ‘Ja, lokkich al.’ Se droeget de triennen. ‘Do bist in leave man, oant no ta de iennichste dy’t sterk genôch wie om my te wjerstean! Hast my doe gewoan op ’e grûn goaid!’


    ‘O ja? Wannear dan?’ freget er.


    ‘Dy jûn op dat jierdeifeest! Sjoch, ik lit it noait wer safier komme dat ik mei ien op bêd gean, dat ha ik eartiids te faak moatten om in klus te krijen. Mar se kinne my gewoan net wjerstean, útsein do. Dyn frou treft it mei dy. Sy hat in hekel oan my mar dat hawwe alle froulju. Sels ús mem want ik wie moaier as har. En Betty omdat ik alle oandacht krych … en se hat ek noch gelyk.’


    ‘Wytske hat net sa gau in hekel oan ien en as se dit wit, hat se grif begrip foar de situaasje. En Betty ek!’


    ‘Ik wol dat net ien dit wit!’ Se komt oerein en lûkt har jurkje nei ûnderen. Dat sit ûnder it roet.


    It falt him wer op hoe kreas oft se is, mar de oantrekkingskrêft is ferdwûn en dêr is er eins wol hiel bliid om. De ferpakking is moaier as de ynhâld, alhoewol’t dy miskien ek wolris tafalle kin. Se is likegoed in slachtoffer, krekt as Betty.


    ‘Ik moat eins werom, ik ha aanst in oare ôfspraak. Tink der mar goed oer nei watst mei de state wolst. Miskien kinst der wat oars mei dwaan, in restaurant begjinne of sa?’


    Hy komt ek oerein en stiet foar har. ‘Of in soarte fan opfangsintrum foar famkes dy’t krekt sa’n minne jeugd hân hawwe as jimme? It is dochs wol in prachtich plak en ik wit út ûnderfining dat de negative enerzjy ferdwine kin as je de dingen sa meitsje dat it eigen is en it nei it sin is. Ik kom by in soad minsken, yn in protte huzen en dat sizze se eins allegear. Want wie it yn ’e tiid fan jimme pake en beppe net folle better?’


    Har eagen begjinne te strieljen. ‘Ja! Us beppe wie sa leaf en pake ek. Doe kaam ik hjir graach!’


    ‘Dat wie mei Betty ek sa, ha ’k heard. Miskien kinne jimme tegearre wat betinke foar de state?’


    Ruerd rint foar har út en hy kloppet him op ’e rêch. Se begrypt de hint en springt by him op ’e rêch. Hy nimt har mei nei bûten en tilt har omheech sadat se wer oer it stek hinne klimme kin, mar se bliuwt achter in stikje izer hingjen en de jurk skuort stikken. Se flokt lûd en der sit ek in grutte skram op it bil. Ruerd springt neist har en besjocht de skram. Dy rint hielendal oer har bil nei boppen, dat hy tilt har jurkje in eintsje omheech sadat har sachtrôze kanten string sichtber wurdt en har perfekte, glêde, rûne billen. Hy lit it stikkene jurkje wer sakje en skodhollet in pear kear, krekt as wol er in pear tinzen kwyt.


    ‘Dat sjocht der raar út, kinst better mar efkes mei nei de dokter gean. It docht sear of net?’


    ‘Nochal ja, en dy nije jurk út Parys kin ek yn ’e kontener.’ Se bûcht foaroer om de skuon te pakken dy’t noch yn it gers lizze en sadwaande hat Ruerd wer in prachtich útsicht. Hy jout har boartlik in tikje tsjin ’e kont wêrtroch se it lykwicht ferliest en omtûmelet yn it gers. It is in grappich gesicht en se moatte der beide om gnize. Hy jout har in hân en lûkt har oerein. Se slacht de earms om him hinne.


    ‘Tige tank!’ Se jout him in tút op it wang. ‘Mar alsjebleaft, sis tsjin gjinien wat. Ik wit noch net wat ik mei de state sil en ik wol net dat de lju oer my rabje. No dogge se dat dochs wol, mar net ien wit de wierheid, do bist echt de iennichste.’


    ‘Dy’t wit datst net op mannen falst?’ freget er foarsichtich.


    Se knikt en docht de oare skoech oan. ‘Ik bin sels ek yn ’e war en ik wol gewoan noch net dat in oar it wit, ek dyn frou net, beloofd? It hat my jierren koste it oan mysels ta te jaan en ik ha mear tiid nedich om alles op in rychje te krijen.’ Se docht de hân omheech en hy slacht der tsjinoan.


    ‘Beloofd,’ seit er plechtich en hy leit de wiisfinger op syn mûle.


    ‘Bist in skat!’ Se laket iepen en leaf nei him en blaast in tútsje nei him ta. ‘Giest mei?’


    Se heakket de earm by him yn en sa rinne se nei de auto’s. Se docht de poarte op ’t slot, ferstoppet de kaai wer en Ruerd stapt yn syn bus. Hy rydt fuort en toeteret noch in pear kear. Akkelyn stapt yn har Mini Cooper en rydt mei folle faasje achterút de dyk op. As se út it sicht is, stapt der immen achter in grutte beam wei oan ’e oare kant fan ’e dyk. It is Wytske en se droeget de triennen mei de mouwe fan har T-shirt. Se krijt har fyts dy’t ûnderoan yn de sleatswâl leit en mei wankele fuotten stapt se derop. Se slingeret oer de dyk as is se dronken en mei de blik op ûneinich fytst se nei it doarp.

    ‘Elske, wêr bist!’ Wytske ploft jankend op in stoel del by de keukentafel. Elske stiet by it oanrjocht en skrikt fan har freondinne dy’t sa oer de toeren is.


    ‘Hjir bin ik … wat no?’ freget se besoarge en se giet neist Wytske sitten.


    Wytske sit der mar te snokkerjen en te skodzjen. Se kin net in fatsoenlik wurd útbringe. Elske slacht in earm om har hinne en besiket har te treasten.


    ‘Rêstich mar, ik sil earst in glês wetter foar dy pakke.’ Se set in glês kâld wetter op ’e tafel en Wytske nimt in slokje. Se kalmearret in lyts bytsje en mei hoarten en stjitten fertelt se dat se Ruerd en Akkelyn sjoen hat by de state. ‘Nei al dy jierren giet er frjemd mei de kreaste frou dy’t ik ea sjoen ha. Dêr kin ik net tsjin op, it is oer, ús houlik is stikken!’ Se goait de holle op ’e tafel en Elske sit mei ûnleauwen nei har te sjen.


    ‘Ruerd en Akkelyn? Nee!’ ropt se lûd.


    ‘Ja!’ Wytske sjocht har sa fertrietlik oan. ‘Ik ha se sels sjoen! Sy siet by him op ’e rêch en se hiene sa’n wille! Se wie smoarch, har hier siet yn ’e tiis en se wie op bleate fuotten. Se sloech letter de earms om him hinne en Ruerd lei de fingers op ’e mûle, as hiene se in geheim. En neffens my joech er har in tikje op ’e kont en wie har jurk skuord.’ Se begjint wer te snokkerjen. ‘It is echt wier en ik fûn it al sa nuver dat er fannemoarn achter har oan gong sûnder wat tsjin my te sizzen en sûnt it feestje by Ytsen en Grytsen is er ek sa ôfwêzich. Hy is gewoan stapelgek op dat minske! Wat moat ik no? Alles is foarby!’


    Elske aait har oer de wylde reade krollen en besiket har in foarstelling fan Ruerd en Akkelyn te meitsjen. Wytske sil wol net lige, mar Ruerd soe soks dochs noait dwaan? As dat sa is, dan is dat de ein fan it minskdom.


    ‘Ik fyn datst earst mei Ruerd prate moatst foardatst allegear ideeën yn ’e holle hellest. En neffens Ronny wie er derfoar ek al wat oars as oars. Ronny tocht dat er him soargen makke oer it wurk.’


    ‘Dat docht er ek, mar doe wie er noch wol attint en leaf foar my. Nei dat feestje wie it oars, hy is fatsoenlik en dêr is ek alles mei sein.’ Wytske is dwers troch alles hinne en spat oerein. ‘Dit lit ik my net oandwaan! Dit bin ik net wurdich! Ik ha ferdomme al dy jierren myn bêst dien en we wiene sa lokkich. En no sil sy dat seker ferpeste? Ik tink it net!’ Se stoot de keuken út en springt op ’e fyts.


    Elske krijt har tillefoan om Ronny te beljen. Se kin net fuort omdat Gerben op bêd leit mar dit komt sa net goed. Lokkich nimt Ronny op en se fertelt him it ferhaal. Hy kin it ek net leauwe, mar hy sil derhinne, hy wie al ûnderweis nei hûs foar it middeisiten. Hy is dwaande mei in klus foar Ruerd, yn ’e buert. Se giet wer by de tafel sitten en suchtet djip. Fan alles wat der barre kin, hie se dit noait tocht. Ruerd in ferhâlding? It wol har mar min oan. Mar oan ’e oare kant, Akkelyn is ek te moai om wier te wêzen en as sa’n frou it op je man fersjoen hat? En Ruerd is in leuke man. It is te hoopjen dat Ronny der hast is, want Wytske wie sa lilk.


    Se sit wat foar har út te dikerjen en freget har ôf oft se har hjir no ek skuldich oer fiele moat. Want troch har is Akkelyn op ’e lap kommen. Mar op de iene of oare manier hat se dêr gjin lêst mear fan. Se hat it mei de bêste bedoelingen dien en Akkelyn kaam har likegoed oer it mad. En se kin dochs net altyd mei eltsenien en alle gefoelens rekken hâlde? Earlik sein hat se dy tiid wol hân. Se sykje it sels mar út. Dat gefoel is eins wol nij foar har. Wurdt se hurder no’t se âlder wurdt? Komt it troch har eigen skieding en alles wat se meimakke hat? Mar se merkt echt dat se der gjin ferlet mear fan hat, fan al dy problemen. Miskien komt it wol troch Ronny, hy is altyd sa lekker praktysk en dúdlik. Se kin oeral mei him oer prate en hy makket noait earne in probleem fan. Doe’t se noch by Sjoerd wie, fielde se safolle en koe se der net oer prate. Se wie der altyd mei dwaande yn ’e holle en it measte wie net posityf. Dat is no hiel oars, se hat wer rûmte yn ’e holle en dy wol se net mear folje mei de ellinde fan in oar. Se hoecht net mear de wrâld te rêden. Eins wol in hiele opluchting om der sa yn te stean. In hearlik befrijend gefoel. Se komt oerein om in bakje kofje te setten en de bykeukendoar swaait iepen. It is Betty mei Ymkje yn ’e buggy en it famke laket bliid nei har.


    Se rint derhinne en tilt Ymkje op. ‘Wat leuk dat jimme efkes op besite komme!’ Se jout Ymkje in dikke tút en Betty sjocht der al sa fleurich út.


    ‘Wêr is Gerben?’ Betty sjocht om har hinne.


    ‘Op bêd,’ seit Elske. ‘Hy wie ek net topfit.’


    ‘Lokkich is Ymkje wer better.’ Betty docht har jas út en se giet by de tafel sitten. Elske sjocht ferheard nei har. Se hat in shirt oan mei koarte mouwen!


    Betty hat it wol yn ’e gaten en laket nei har. ‘Jaha! Ik lit my net mear kenne. Dit bin ik en sa bliuw ik. Betty en har horrorearm.’


    ‘Tss,’ Elske jit twa bakjes kofje yn. ‘Dat is fansels oerdreaun mar ik fyn it al hiel flink fan dy.’


    ‘Ik soe earst sa troch it doarp rinne, mar dat doarde ik noch net. Dat ik begjin by dy oan ’e keukentafel en ik ha it úteinlik ek oan dy te tankjen. Asto my doe it leksum net opsein hiest, hie ik noch yn ’e slachtofferrol sitten.’ Betty sjocht mei ôfgrizen nei de earm. ‘En wat moat ik oars, ik ha it sels dien en ik kin it mar better akseptearje. O, ik moat dy wat fertelle … riedst noait wa’t fannemoarn betiid by my foar de doar stie!’


    ‘Akkelyn?’ seit Elske mar se hat der drekt spyt fan.


    ‘Ja! Hoe witsto dat?’ freget Betty ferheard.


    Elske krûpt Ymkje efkes oan en betinkt wat se sizze sil. Ynearsten mar net al te folle, it giet krekt sa goed mei Betty.


    ‘Gewoan, in gefoel.’


    ‘Se hie in kadootsje mei foar Ymkje, in jurkje út Parys! En se seach der sels ek fenomenaal út! Evert kaam tafallich ek efkes thús. Se stie wer mei him te sjansen, net normaal! Ik hoopje net dat se 30 septimber op it feest komt … o ja! Ik moat Emiel noch sms’e, hielendal fergetten.’ Betty krijt de tillefoan út har jasbûse en siket syn sms’ke op. Dat hat se noch net iens lêzen en se wie noch wol sa fan him ûnder de yndruk!


    ‘Hoi Betty, dit is myn nûmer, oant letter. Emiel.’ Se wurdt hielendal waarm fan binnen. ‘Sorry dat ik sa let bin, mar tige tank. Ik nim gau kontakt mei dy op. Gr. Betty.’ Se docht de tillefoan wer yn ’e bûse en besiket sa neutraal mooglik nei Elske te sjen mar se kin in grutte glim net ûnderdrukke.


    ‘Fertel!’ seit Elske. ‘Wa makket dy sa lokkich, Evert?’


    ‘Nee, dit wie Emiel fan ’e Hûnekop.’ Betty giet kearsrjocht op ’e stoel sitten en nimt in slokje fan ’e kofje.


    ‘Komme dy op it feestje fan Hindrik?’ freget Elske ferheard.


    ‘Dat fynt Peter sa moai!’


    ‘Ja, en ik sil Hindrik helpe en ik ûnderhâld it kontakt mei de band en sa,’ seit Betty grutsk. ‘Ik ha him al sjoen, justerjûn yn it doarpshûs en ik fûn him leuk!’


    ‘Leuk … gewoan leuk of leuk leuk?’ fisket Elske.


    ‘No ja, gewoan, hy is leuk.’ Betty gniist it út. ‘Bist nijsgjirrich, hin?’


    ‘Nim my net kwea ôf, mar sa asto niis siest te strieljen … gewoan leuk, jaja!’ Elske komt oerein om noch in bakje kofje yn te jitten en se set Ymkje wer yn ’e buggy.


    ‘Hoe giet it mei Evert? Wurdt it noch wat tusken jimme?’


    Elske oerfalt har mei dy fraach en se wit net goed wat se dêr op antwurdzje moat omdat se it sels ek net wit. ‘De iene kear tink ik fan wol en de oare kear wer net. Wy kinne goed opsjitte en ik bin bliid dat er by my is, mar we hawwe noch net, no ja … wat dien … of sa.’


    ‘O,’ seit Elske. ‘En wêrom net?’


    ‘Allemachtich! Wat bisto bretaal! Ik wit it net, no goed! Ik bin krekt in ferlegen bern as ik by him bin, dan doar ik neat en as it al liket dat we wat tichter byelkoar komme, dan begjint Ymkje te gûlen.’


    ‘Haha!’ laket Elske lûd. ‘Dat is echte leafde! Dat komt wol goed.’


    ‘Ik sil sa wer nei hûs ta want ik sil fannemiddei de poster meitsje foar it feest op 30 septimber. Komme jimme dan ek?’ Betty komt oerein en docht it spikerjaske wer oan.


    ‘Fansels, in feestje is altyd leuk!’ seit Elske entûsjast. ‘Wa past der op Ymkje? Oars kin se miskien ek wol by ús heit en mem sliepe. Ytsen en Grytsen sille der ek wol hinne wolle.’


    ‘Dat soe moai wêze, wolsto dat freegje?’ Betty triuwt de buggy foar har út.


    ‘Súkses mei de poster en ik sil wol efkes hifkje by ús mem. Ik nim oan dat sy net nei De Hûnekop wolle.’ Elske docht de doar fan Betty iepen en as Betty bûten is, krijt se gau de tillefoan om Ronny te beljen. Hy nimt lokkich drekt op.


    ‘Hoi, mei my. Bist al by Ruerd en Wytske?’


    ‘Ja, mar Ruerd is der net en de twaling is krekt thús fan skoalle, dat ik begjin der no mar net oer. Ik kin Ruerd ek net berikke en Wytske liket al wat rêstiger te wêzen,’ seit Ronny. ‘It sil allegear wol wat tafalle, ik bin oer fiif minuten thús. Oant aanst.’


    Se leit de tillefoan wer del en makket de tafel klear.

    Betty yt in stikje bôle yn ’e tún en genietet fan de waarmte fan ’e sinne. Se sjocht efkes nei Ymkje dy’t yn it skaad stiet ûnder de appelbeam, mar se leit noch te sliepen yn ’e buggy. In fûgel sjongt in prachtich liet en fierder is it stil en fredich. It docht har tinken oan eartiids, doe’t se faak op ’e state kaam by har pake en beppe. Letter doe’t se der sels wennen, wie it ek altyd stil mar dat wie in oare stilte. Stilte foar de stoarm as fan frustraasje en fredich hat it noait mear west. No’t se better yn har fel sit, tinkt se der hieltyd faker oan om der dochs wer ris hinne te gean. Se rydt der ek noait mear lâns en se sil dochs wer ris de konfrontaasje oangean moatte. As Akkelyn de boel oernimme wol, moatte der ek dingen regele wurde mar it soe al betsjutte dat Akkelyn dan ticht by har wennet, of wurket en dat idee stiet har mar min oan. Dat soe ek betsjutte dat se der altyd noed oer hat dat se har klauwen net yn Evert sette sil, alhoewol’t hy der net fetber foar liket te wêzen mar je witte it noait mei dy mannen.


    Se hat in sketsboek foar har en makket wat ûntwerpen foar de poster dy’t yn Frisum en omkriten hingje sil en eins moatte se nije wike klear wêze fan Hindrik. Se slút de eagen en tinkt oan de moeting mei Emiel … soe er ek wolris oan har tinke? Sil se him sms’e? Mar wêroer? Ynienen wit se it, se sil him freegje oft er har it logo fan De Hûnekop stjoere kin! Dy kin se grif wol earne fan it ynternet ôfplukke, mar as se it fan him krijt, hat se it goede. Se krijt de tillefoan. ‘Hoi Emiel, soe ik ek jimme logo krije kinne foar op de poster dy’t ik meitsje sil? Dy kinst stjoere nei bettina_camfris@hotmail.com, Gr. Betty.’ Se wifelet efkes, mar mei flinters yn ’e búk drukt se op ‘verzenden’. Se krijt drekt in berjocht werom: ‘Do altyd.’


    Opwûn klapt se yn ’e hannen en se tekenet in hertsje op it papier. Se sil him aanst earst ris googelje, sjen oft er in relaasje hat of sa. Dat is wol oannimlik fansels, sa’n leuke fint. Mar as er no gjin relaasje hat … sil se dan wurk fan him meitsje? Se hat hielendal noch gjin seksuele fantasyen oer him hân, dy geane eins allinnich mar oer Evert. Mar it spannende gefoel is wol fijn, hy is dochs mar moai in bekende artyst en in lekker ding. En salang’t se oan in soad leuke dingen tinkt, ferjit se hieltyd faker dy rotearm. Se soe it net iens doarre, as er wat mei har woe! Miskien mei in skypak oan, mar oars net! Se giet fierder mei it sketsen en is bliid dat se dat wer kin mei har rjochterearm. Sokke dingen as skriuwe en tekenje wolle it bêste mei rjochts. Se moat de earm wolris stypje en begeliede mei de linkerhân mar it falt har beslist net ôf.


    ‘Joehoe?’


    Se draait har om en Durkje rint nei har ta.


    ‘Ik miende al dat ik dy sitten seach … ik tink, ik sil ris efkes hearre hoe’t it giet.’


    ‘Wat leuk!’ ropt Betty entûsjast en se skoot in stoel nei achteren. Durkje giet ek by it túntaffeltsje sitten. It falt Betty op dat se der hiel moai útsjocht. Oars … minder snollerich. It hier is noch wol blûn, mar net mear sniewyt. Se hat in sturt yn it hier en har klean binne ek net mear sa opsichtich.


    ‘Hast nei de kapper west?’ freget Betty.


    ‘Ja! Fannemoarn, kinst it sjen? En ik ha ek nije klean kocht. Ik seach ferline wike in foto dêr’t ik op stie mei Sjoerd en ik fûn mysels krekt sa’n Playboy-bunny. Ik hie skjin myn nocht derfan, sa bin ik net mear … sa ha ik noait west. Mar hoe is ’t mei dy? Ik miende al dat ik dy seach, ik ha sicht op dyn tún út de sliepkeamer wei, sjoch.’ Durkje sjocht nei Ymkje en laket leaf. ‘Wat in popke!’


    ‘Echt wol! Ik moast earst hiel bot oan har wenne en sy oan my mar it is no hielendal klear. Se is super! En fierder giet it hieltyd better. Ik meitsje posters foar it feest op 30 septimber.’ Betty lit har de skets sjen.


    ‘Komt De Hûnekop?’ freget Durkje entûsjast. ‘Dat is leuk! Ik hie der al wat fan heard, Sjoerd en ik komme dan seker!’


    ‘Binne jimme no echt in stel?’ Betty tinkt eins fan wol, mar se hat it noch noait frege.


    ‘Ik leau it wol,’ laket Durkje. ‘Wy sille noch net tegearre wenje, mar as de bern by Skelte binne, bin ik by him en we hawwe it echt leuk mei elkoar. Sjoerd is in hiele leave man.’


    ‘Moai!’ seit Betty oprjocht. ‘Ik bin bliid foar dy en ik fyn datst der prachtich útsjochst!’


    Durkje glunderet en dat docht Betty goed. It is ek wolris noflik dat it net altyd oer har giet.


    ‘Wolst in bakje kofje ha of tee?’


    ‘Tee graach,’ seit Durkje.


    Betty komt oerein en sil nei de keuken rinne om tee te setten. Op dat stuit komme Elske en Akkelyn beide om ’e hoeke en Elske sjocht as in tuorre. Akkelyn rint wat dreger as oars en se hat platte gympen oan ynstee fan hege hakken en in gewoane trainingsbroek mei in topke en it hier yn in sturt. Sa is se noch moai, mar oars as fannemoarn. No is se wat normaler en minder ymposant.


    ‘Tsjong … sa krije je noait besite en sa sit je tún fol!’ Betty skoot de túnbank by de tafel. ‘Gean sitten, ik sil tee sette, ek in bakje?’ Sûnder it antwurd ôf te wachtsjen, strûst se yn ’e hûs.


    Elske en Akkelyn geane beide oan in kant fan it bankje sitten en Durkje sjocht ris goed nei Akkelyn. Se hat in faach fermoeden dat se har earder sjoen hat. Hiel yn ’e fierte komt dy stim har bekend foar en se tinkt djip nei. Underwilens stekt se de hân út om mei Akkelyn te fûstkjen. ‘Durkje.’


    Akkelyn jout har in sachte mar stevige hân. ‘Akkelyn, suster fan Betty … yn ’e stêd kenne se my as Linda.’ Akkelyn sjocht har ek sa ûndersykjend oan en op it stuit dat se har moaie grutte eagen wat tichtknypt wit Durkje ynienen wa’t se is. Se wurdt fjoerread en lit de hân fan Akkelyn los.


    ‘Ik … eh … moat efkes wat mei Elske beprate. Kom Elske!’ Se springt oerein en draaft nei de bykeuken. Elske rint gau achter har oan, bliid dat se by dat serpint wei is.


    ‘Wat wie der no ynienen?’ freget se. Durkje stiet mei reade wangen foar de waskmasine en wiist nei bûten.


    ‘Dat is har!’ flústeret se lûd. ‘Dy frou fan ’e sportskoalle, wat docht sy hjir ynienen! No ha ’k alles wer op streken en no sil dit útkomme, seker!’ Se goait de hannen yn ’e loft.


    ‘Dat is sa, se jout yndied les op in sportskoalle,’ seit Elske sûnder euvelmoed. ‘Do hast nei Skelte dochs ek in soad sport?’


    ‘Dat bedoel ik net,’ byt Durkje har ta en it liket wol as wurdt se hieltyd senuweftiger.


    ‘Ik begryp net datsto dy drok makkest om dy troela! Nim it mar fan my oan, se is de muoite net wurdich!’ Elske sjocht har mâl oan en no wurdt Durkje wyt om ’e noas. Se komt tichter by Elske en flústeret har wat yn ’t ear. ‘Dy kear mei de merke, achter de tinte … doe wie ik dronken. Dat witst dochs noch wol? Doe ha ‘k dochs sein dat ik it ris mei in frou dien hie ûnder de dûs?’ Durkje winkt mei de holle nei bûten en slút de eagen.


    Elske docht in hân foar de mûle en de eagen rûgelje har sawat út ’e holle wei. ‘Mei har?!’


    ‘Stt!’ Durkje knikt en suchtet djip. Ferslein leunt se tsjin de waskmasine oan.


    ‘Minsken noch oan ta! Dat mienst net!’ Elske giet neist har stean en suchtet noch djipper.


    ‘Ik wol net dat ien it wit. Do hast it dochs noait oan ien ferteld, hin?’ Durkje sjocht har mei bange eagen oan.


    ‘Nee, fansels net.’ Elske docht de hannen foar de eagen en skodhollet wyld. Wer in haadstik derby!


    ‘Wat moat ik no?’ seit Durkje sacht. ‘Ik skamje my dea! Ik ha it sa leuk mei Sjoerd en dat hiele ferhaal mei Skelte is achter de rêch. Dêrom ha ’k it doe dien. Sy begûn en ik woe wraak nimme omdat hy altyd nei sokke filmkes seach. Hoe ha ’k sa stom wêze kinnen! Ik ha dêrnei noait wer op dy sportskoalle west en no sit se hjir, tsjin my oer! En se seach my ek oan as koe se my. Miskien wit se it no noch net omdat ik net neaken bin en myn hier wat oars ha, mar se komt der grif achter! Ik koe har ek net fuortendaliks, mar sy wie ek neaken, se hie it hier los en it wie der net sa ljocht omdat twa lampen stikken wiene! Tink dy ris yn dat myn bern it te witten komme, of Lys en Sjoerd!’


    ‘Dat moat mar net,’ seit Elske. ‘Wat in ferhaal! No ja, ik sil neat sizze en miskien komt Akkelyn der wol net achter. Hawwe jimme doe net fûstke?’ Elske moat gnize om Durkje har útdrukking en slacht in earm om har hinne. ‘Kop op! It sil allegear wol tafalle. Doch mar krekt as bist ûnnoazel en sis mar datst noait op in sportskoalle west hast. Ik leau dat ik mar efkes by Betty sjen sil, dy hat sok lang wurk! Se moat de teepot net falle litte!’


    Durkje skarrelet nei bûten en giet wer by de tafel sitten.


    ‘Klear?’ freget Akkelyn leaf.


    Durkje knikt. ‘Elske is no efkes by Betty.’


    ‘Ik ha it gefoel dat ik dy earder sjoen ha … hiest earst ljochter hier?’


    ‘Nee hear,’ liicht Durkje. ‘Donkerbrún, ik ha tafallich hjoed by de kapper west.’


    ‘Hm …’ Akkelyn tinkt djip nei. ‘En hast traind yn ’e stêd op ’e sportskoalle?’


    ‘Nee, hear!’ Durkje skodhollet wyld. ‘Ik sport noait!’ Se fielt dat se wer reade wangen krijt en it swit brekt har út.


    Akkelyn komt oerein en giet deun achter har stean. Se leit de hannen by Durkje op it skouder en bûcht in bytsje foaroer sadat har boarsten sawat by Durkje yn ’e nekke lizze. De rook fan har swiete parfum is hearlik en se blaast Durkje sacht oer it hier en it ear.


    ‘Hoechst net te ligen, hear,’ seit se swoel. ‘Ik wit it al wer dy kear ûnder de dûs. Do en ik … hearlik wie dat! Ik hie hope dat ik dy der nochris tsjinkomme soe, mar ik ha dy noait wer sjoen. Wol faak oan dy tocht.’ Akkelyn giet wer op it bankje sitten en knypeaget nei Durkje.


    Durkje stiet stiif fan ’e senuwen en kin net in fatsoenlik wurd útbringe.


    ‘Bakje!’ ropt Betty fleurich.


    ‘Ik …eh … ha niis tillefoan hân. Ik moat eins nei hûs ta.’ Durkje komt oerein en mei in koart knikje rint se samar fuort.

    ‘Nah, dat is ek nuver!’ Betty set it blêd mei de kopkes en de koekjes del en Elske de teepot.


    ‘Rint se samar fuort!’ Se sjocht mâl nei Akkelyn. ‘Of hasto wer wat gemiens sein?’


    ‘Fansels net! Ik kin har ommers amper.’ Akkelyn laket sa ûndogensk, Elske wit genôch.


    ‘No ja, it sil ek allegear wol. Wat dochst hjir eins foar de twadde kear op in dei?’ Betty jit de tee yn en jout Akkelyn it kopke oer.


    ‘Ik ha fannemoarn by de state west … ik wol der eins neat mear mei. Dat woe ’k dy efkes sizze.’ Akkelyn blaast de tee kâld en dikeret mismoedich foar har út.


    ‘Hast dêr allinnich west?’ freget Elske.


    ‘Nee, mei dy timmerman,’ seit Akkelyn sacht. ‘Ik krych dêr suver hast in ynsinking, allegear gefoelens kamen boppe dy’t ik net mear fiele wol. Ik haatsje dat plak! It is in aardige man, dy Bob de Bouwer. Hy hat my oer it stek holpen en ik ha tsjin him oaneamele. En op ’e weromreis bleau ik heakjen, no ha ’k in grutte jaap yn it bil. Dat docht ferrekte sear.’ Se komt oerein en lit de broek sakje. Se hat in skram fan wol tweintich sintimeter oer it bil en dêromhinne is it hielendal read en opset.


    ‘Mar dat sjocht der raar út!’ ropt Betty. ‘Hast al by de dokter west?’


    ‘Nee! Dêr kom ik noait. It giet wol wer oer.’ Akkelyn docht de broek oan en giet wer sitten.


    Elske hat it gefoel dat se de wierheid sprekt. Sa’t se dêr no sit, is it suver in hiel oar minske as okkerdeis. Se hat der noait sa by stilstien, mar Akkelyn hat fansels deselde kloatejeugd hân as Betty.


    ‘Hoe wie dat eartiids foar dy, op dy state?’ freget Elske har en ûnderwilens sms’t se mei Wytske, dat Akkelyn echt neat mei Ruerd hat.


    ‘Op ’e state wie it freeslik, mar as ik mei ús heit en mem op ’en paad wie nei in fotoshoot of sa, dat wie noch slimmer. Op ’e hinne- en weromreis wie it altyd in kâlde oarloch yn ’e auto en wiene we der dan wie heit de allerleafste heit en mem de allerbesoarchste mem, dat wie ien grut toanielstik. En ik moast mar dwaan wat se seine en woene en mar moai wêze.’ Akkelyn docht de eagen ticht en nimt in slok tee. ‘Ik ha altyd jaloersk op Betty west. Sy mocht thúsbliuwe en hoegde noait yn ’e pronk. Se wie in soad allinnich, dat wie grif ek net leuk, mar alles better as dy poppekast dy’t ik meimakke ha, om mar net fan al dy mannen te praten dêr’t ik it mei oanlizze moast. Foaral mei de fotografen, dat fûn mem o sa wichtich want dy koene je meitsje of brekke. Nim dit mar fan my oan, se meitsje misbrûk fan dy famkes!’ Akkelyn sjocht tryst foar har út en sakket ynelkoar as in pudding. Se lit de holle en de skouders hingje en it docht oan as wol se der net fierder oer prate. Net ien wit wat te sizzen, mar Akkelyn fearret wer op en fertelt fierder. ‘Der hat ris ien oan my sitten en dat seach mem tafallich omdat se de doar fan ’e klaaikeamer iepen die. Doe’t se seach dat dy man besocht my te tútsjen, die se de tûme omheech en de doar wer foarsichtich ticht. Hy seach har net omdat er mei de rêch nei har ta stie. Dat wie wol sa fernederjend, fan twa kanten. Sa’n âlde troude fint en heit fan twa bern dy’t oan my siet en in mem dy’t my net holp mar it ta stie. In idee hoe’t dat fielt? Ik wie fyftjin jier!’ Der rûgelet in trien oer it wang fan Akkelyn en se faget him gau fuort.


    ‘Hoefolle jier skele jimme?’ Elske wiist nei Betty en har.


    ‘Trije jier,’ seit Betty.


    De suskes sitte beide treurich foar har út te sjen en Elske tinkt oan har eigen feilige en waarme jeugd en de bân dy’t se hat mei Jan en Germ. It is net te fergelykjen, dizze froulju hawwe sokke djippe groeden op ’e sielen, dat sil sy noait hielendal begripe kinne. ‘Ik fyn it hiel tryst dat jimme sa’n minne jeugd hân ha, mar Betty hat dochs no in oare draai oan it libben jûn en miskien kinsto dat ek dwaan? Hast noait in partner hân of sa?’


    ‘Nee,’ seit Akkelyn fel. ‘Ik hoech gjin keardel, se doge foar gjin meter.’


    ‘Dat is net wier!’ ropt Betty. ‘Der binne echt wol leuke mannen, Evert is ek super! En Ronny en Ruerd, Ytsen en Grytsen …’


    ‘Dat binne allegear fan dy boeren, ja. Mar ik wol net mear yn sa’n gat wenje! Yn ’e stêd is it oars, en dêr wol ik net wei. Mar op ’e sportskoalle is it betiden krekt in hoerekeet. Neffens my geane se allegear frjemd, de froulju likegoed!’ Akkelyn jit noch in bakje tee foar harsels yn. ‘Ik sil noait trouwe en bern krije. Aanst bin ik krekt sa’n mem as ús mem …’


    ‘Nee!’ skodhollet Betty. ‘Dat bist net, dêr bin ik wis fan.’


    Ymkje wurdt wekker en Elske hellet har foarsichtich út ’e buggy. ‘Se hat lang sliept of net?’


    ‘Ja,’ seit Betty. ‘Ik sil in fruithapke foar har meitsje. Dat fynt se lekker.’


    Elske sit mei Ymkje op ’e skoat yn it skaad fan de appelbeam en Akkelyn sjocht mei weake eagen nei it famke. ‘Ik fyn it wol leuk dat ik in muoikesizzer ha, betocht ik my. Fierder ha ’k ek neat.’


    ‘It is ek in skat fan in famke.’ Elske lit Ymkje op har knibbels hobbelje en se laket it út. As Betty werom is mei it fleske, jout se it oan Elske. ‘Wolsto har efkes fiede? Myn earm fielt lam.’


    ‘Te drok hân?’ freget Elske en se nimt Ymkje op ’e earm.


    ‘Seker al, miskien komt it fan it sketsen, dat ha ’k noch net earder by de ein hân. De spieren moatte dan krekt wer oars wurkje.’


    ‘Wat makkest?’ Akkelyn lûkt it sketsboek nei har ta en besjocht it ûntwerp fan de poster. ‘De Hûnekop? Komme dy hjir?’


    ‘Ja,’ seit Betty fleurich. ‘Kenst se?’


    ‘Emiel …’ suchtet Akkelyn. ‘Fansels ken ik se.’ Se laket ûndogensk en Betty wurdt fuort beroerd.


    ‘Hasto wat mei him hân!’


    ‘Dêr kin ik my net oer útlitte. Guon dingen hoecht in oar net te witten.’ Akkelyn knypeaget nei har en se wurdt sa lilk as in seage. No hat se se him al wer fan har ôfpakt, foardat it ea wat west hat!


    ‘Hoesa?’ freget Akkelyn. ‘Fynst him leuk? No, leave … bist de iennichste net.’


    ‘Ik fyn him net leuk!’ ropt Betty. ‘Ja … wol leuk, mar net sa. Ik ha him justerjûn sjoen en ik koe De Hûnekop net echt, dat ik wie wol ûnder de yndruk … mear net!’


    ‘Rêstich mar,’ seit Akkelyn. ‘Ik ken him al jierren, hy wennet ek yn ’e stêd, hy hat wol traind by ús.’


    ‘It sil ek wol wer!’ Betty lûkt it sketsboek werom en klapt it ticht. ‘Wêrom wiest hjir ek al wer?’


    ‘Om te sizzen dat ik gjin plannen mear ha mei dat âlde krot. Myn seine hast, ik wol der neat mei te meitsjen ha!’


    ‘O … mar ik ek net!’ Betty docht de earms oer elkoar.


    ‘Dan moatte we de boel ferkeapje en de winst mar diele. Dy rotsoai sil wol net in soad mear wurdich wêze.’ Akkelyn komt oerein. ‘Ik sil fuort, ik moat aanst wurkje. Ik wol der ek wol hielendal ôfstân fan dwaan, ik ha jild genôch en dat bloedjild hoech ik net. Ik leau net dat ik dêr lokkich fan wurd. De groeten en miskien oant sjen?’


    ‘Miskien,’ seit Betty droech.


    ‘Belje my mar ast it rûn hast mei de state, dan set ik in hantekening en bin ik der ôf. Ik tink dat ik hjir noch wolris kom, miskien wol op dat feestje yn it doarpshûs.’ Akkelyn aait Ymkje flechtich oer it wankje en se rint de tún út.


    Betty sjocht har grimmitich nei. Op it feestje? Se suchtet teloarsteld en lit de holle hingje.


    ‘It is yndied wol wat, mei jimme en de state. Mar no bist al sels baas,’ seit Elske.


    ‘Huh? … O ja, no dat moatte we allegear noch mar besjen. Wa wol dat no keapje? Ik hoopje dochs echt net dat sy 30 septimber ek yn it doarpshûs komt!’


    ‘Ik ek net.’ Elske tinkt oan Durkje. ‘Se kin mar better thúsbliuwe en se hat dochs neat mei dy boeren. Lokkich duorret it noch in pear wike, miskien ferjit se it wol.’


    ‘Wêrom bisto hjir eins?’ freget Betty nijsgjirrich.


    ‘Samar,’ seit Elske. ‘Ik ha de hiele moarn yn ’e hûs sitten omdat Gerben heal is en Ronny is fannemiddei thús. Ik ha efkes rûn en tocht dat ik hjir wol wat te drinken helje koe. Net goed?’


    ‘Ja hear, gesellich. Mar ik begryp noch altyd net wêrom’t Durkje samar fuortrûn. Se is praktysk myn buorfrou mar ik praat eins noait mei har. En dan komt se in kear spontaan om ek samar wer út te naaien.’ Betty lûkt oan it skouder. ‘Hee, no’tst hjir dochs bist, soesto Ymkje efkes meinimme kinne? Ik wol sa graach dy poster ôfmeitsje, dat slagget noch wol mei dy lamme earm. Of is dat tefolle frege?’


    ‘Nee hear, ik nim har wol mei. Fynt Ronny ek leuk, pak har tas mar yn. Hellet Evert har dan wer op?’ Elske set Ymkje yn ’e buggy en rydt har hinne en wer.


    ‘Dat sil ik him wol efkes freegje. Dan stjoer ik dy aanst wol in sms.’

    ‘Wat in machtich moaie poster!’ Hindrik besjocht de útrôle poster en knikt goedkarjend.


    ‘En dit is noch mar in útdraai fan myn eigen printer. As se drukt binne op in gutter formaat, sjocht it der noch moaier út.’ Betty giet achter him stean en sjocht grutsk nei de poster dy’t se hjoed makke hat. Op ’e achtergrûn hat se in moaie sfearfolle foto fan Frisum en ‘De Hûnekop’ stiet der mei grutte letters boppe. Under en boppe in râne mei de Fryske flagge en de gegevens sa as de datum, de yntree, hoe let oft de seal iepen is en wêr’t de kaarten te keap binne yn ’e foarferkeap, steane der ek dúdlik op. It hat in toer west, se hat noch net earder soks dien. Earst sketse, doe útwurke op ’e kompjûter mar it is prachtich wurden al seit se it sels. En dat fûn Evert ek. Hy wie sa ûnder de yndruk, hy hat fuort in putsje foar har regele. Se moat no posters meitsje foar de iepen dei fan in bedriuw by Evert op it terrein en dêr krijt se ek noch foar betelle.


    ‘Hoefolle wolst ha en hoe grut?’ freget se oan Hindrik. ‘A2-formaat, dat is dochs twa kear A3? En in stik as tweintich? Dan kinne se oeral yn ’e omjouwing hingje.’ Hy leit in earm om har hinne. ‘Dan kinne we se tegearre moai útsutelje.’


    Se rint by him wei. ‘Hoe is ’t mei de ferkearing?’ freget se sarkastysk.


    ‘Goed, hear … Ik ha der op sitten!’ Hy faget him oer de foarholle as hat er it dreech hân. ‘It hat my genôch muoite en jild koste. Ut iten, nei de film, nei in konsert fan Frans Bauer …’ Hy docht de finger yn ’e kiel, ‘mar doe wie it klear. En ik moat sizze, it foel my net ôf. Se is net sa hyt yn ’e broek as dy, mar wat net is, kin noch komme.’


    ‘Tsjong … no, lokwinske dan mar. Earm bern. Wiest wol nuchter?’


    ‘Hast,’ seit er en hy laket lûd. ‘Mar echt, Betty, der is net ien sa as dy. Ik wol noch altyd mei dy trouwe.’ Hy giet op ’e knibbels foar har sitten en pakt har rjochterhân en jout der in tút op.


    ‘Ik net mei dy! Fiispeuk!’ Se rint wer nei de fyts. ‘Ik regelje it wol mei dy posters, kin ik it bontsje by dy ynleverje?’


    ‘Altyd, hin, en ik wol dy oars ek wol yn natuera betelje.’ Hy bolderet it út en rint de skuorre yn.


    Se stapt op ’e fyts en fluitsjend fytst se wer nei it doarp. Dy stomme Hindrik ek altyd mei dat ûnnoazele praat, mar dochs moat se der wer om gnize. Har dei kin net mear stikken, se hat hjoed wat kreatyfs dien en har hiele wêzen is der fan opknapt.


    ‘Betty!’


    Pyt Prúkje komt op har ta mei in brief yn ’e hân. ‘Ik seach dy fytsen, hast efkes tiid?’


    Se sjocht om har hinne as der immen op ’e lap is. Wat soene se wol net tinke as sy mei Pyt yn ’e hûs giet. Se is allang bliid dat dêr net mear oer rabbe wurdt.


    ‘Toe, efkes mar.’ Hy wapperet mei it brief yn ’e loft en se beslút om mei him mei te gean. Se hat neat te ferbergjen en wat ferrekt it har ek wat in oar seit. Se set de fyts tsjin ’e muorre en rint achter him oan de tún yn. Hy giet by de túntafel sitten en skoot foar har ek in stoel achterút.


    ‘Moatst ris sjen, in brief fan Ida!’ seit er bliid.


    ‘Ja, en?’ Se sjocht nei de slúf en lûkt oan ’e skouders.


    ‘Se ferjout it ús!’ Hy skoot de slúf nei har ta.


    ‘Ik hoech it net te lêzen. Wat ha ik dermei te krijen?’ Se docht de earms oer elkoar. De mouwe fan har fest krûpt in eintsje omheech sadat it brânplak te sjen is. Pyt sjocht der mei grutte eagen nei en se lûkt de mouwe gau wer oan.


    ‘Hoe giet it?’ Hy wiist mei de holle nei har earm.


    ‘Goed,’ seit se koartôf.


    ‘Moai!’ seit er krekt wat te entûsjast om der ek drekt oerhinne te praten. ‘Ida skriuwt dat se it dêr tige nei ’t sin hat en se hat yn terapy west en sa en alles wat der eartiids mei har bard is, hat se útsprutsen mei in pryster, dy’t goed Ingelsk koe en hy hat foar har bidden en se seit dat se it in plakje jûn hat en dat se har yntinke kin dat ik it by oaren socht ha omdat sy dat net opbringe koe en ik dochs ek mar in man bin en datsto likegoed in slachtoffer bist: “dat earme famke hat ek genôch meimakke, ha ’k wol heard en dêr kin ik no begrip foar opbringe,” skriuwt se.’


    ‘Pyt!’ ûnderbrekt Betty syn wetterfal oan wurden. ‘Doch ris in bytsje rêstich, man! Ik kin wol gek fan dy wurde.’ Se wol ek net mear hearre, foar har gefoel giet it oer in oar, sa is se net mear.


    ‘Sorry, mar ik bin gewoan sa bliid!’ Hy leunt achteroer en laket loksillich.


    ‘Hjir, se hat der ek in foto by dien! Moatst ris sjen hoe goed oft se derút sjocht!’ Hy hellet de foto út ’e slúf en skoot him nei har ta. Ida sjocht der yndied in stik better út, jonger sels. Se is brún, laket fleurich en stiet fier rjochtop yn in simmersk jurkje en se is ek net sa meager mear. In hiel oar frommes as dat brekbere wyfke doe op it houliksfeest fan Elske en Ronny.


    ‘We binne noch net skieden en ik tink dat se dat ek net wol. Ik mis har en sy my ek, soe it net?’ Pyt docht de foto wer yn ’e slúf.


    ‘Skriuwt se dat net, dan?’


    ‘Net mei safolle wurden, mar dat fiel ik gewoan en se mist de bern ek. Hee, efkes wat oars, sil ik dy kavia fan myn kop helje? Soe dat net moaier stean?’ Hy docht syn tûpet ôf en sit mei de keale holle foar har. ‘Lykje ik sa net in bytsje op Sean Connery? Ik ha myn burd ek wat stean litten. Ida fûn it altyd sa’n kreaze man. Dan stjoer ik har in brief werom, mei in foto!’


    Betty moat sa om him gnize, hy besiket sa cool mooglik te sjen en it is gjin gesicht. By lange nei net in Sean Connery.


    ‘Witst, Pyt? Dat prúkje hat dy noch noait moai stien, dus dit is better. Mar dan moatst ek efkes nei de kapper om dy lange rare plôken boppe dyn earen knippe te litten, wat faker yn ’e sinne sitten gean foar wat mear kleur en skear dy mar wol want dit grize poddehier is net stoer of manlik.’


    ‘Echt wier?’ Pyt wriuwt him oer it kin.


    ‘Ja, echt wier,’ seit se laitsjend. ‘En keapje ris wat sportivere klean ynstee fan dy bêzje âlde mannebroeken. Efkes in middei te winkeljen mei dyn dochter en dan bist wer hielendal up-to-date.’


    ‘Tinkst dat?’ freget er sacht.


    ‘Nee, dêr bin ik wis fan. En no gean ik nei hûs. Komst ek op it feest, 30 septimber?’ Se komt oerein en leunt efkes op ’e tafel om syn antwurd ôf te wachtsjen.


    ‘No miskien wol. Mar witst it wol fansels, dêr wurdt wer sûpt om it libben en ik wit net as ik dy ferlieding wjerstean kin en ik moat eins gjin domme dingen mear dwaan. Yn ’e kroech tinkt de heit fan Elske wat om my en do komst dêr ek noait mear. Ik sjoch noch wol, yn alle gefallen betanke datst my efkes oanhearre woest.’


    ‘Bêst genôch,’ seit se en se sil fuortrinne.


    ‘Hoe is ’t mei dyn famke en dy fint?’


    Se draait har om. ‘Evert, bedoelst? Goed, hear, en mei Ymkje ek. Se is fantastysk!’


    ‘Moai sa! Dêr bin ik bliid om. Doch him de groeten en oant in oare kear.’ Pyt wiuwt nei har en ferromme fytst se nei hûs. It libben is sa krekt in mearke, se libje allegear noch lang en lokkich. Se rydt de fyts yn it hokje en fleurich huppelet se de keamer yn dêr’t Evert sit te krantlêzen. Se giet achter him stean en slacht de earms om him hinne.


    ‘Soa, wat in hertlike begroeting!’ Hy leit syn waarme hannen oer harres.


    ‘Ja, ik ha sa’n soad om tankber foar te wêzen!’ Se jout him in tút op it wang. ‘Sliept Ymkje?’


    ‘As in roaske. Mar hjir, moatst dit ris lêze … dit bedriuw wat fallyt ferklearre is, dêr soene wy in soad wurk foar dwaan. Lokkich wie it noch net safier, dat ik sjit der no neat by yn, mar ik ha no al in gat fan in pear moanne. It wurk leit net mear foar it opkrijen yn dizze tiid.’ Hy suchtet djip. ‘Al dy minsken dy’t op strjitte komme te stean, al dy bedriuwen, betiden ha ’k der totaal gjin fertrouwen mear yn.’ Hy suchtet djip en teart de krante ticht.


    ‘En no?’ freget se.


    ‘Ik moat om oar wurk út, ik gean mar efkes yn ’e tún sitten te tinken en te beljen. Dan kinsto dyn gong hjir gean. Fûn er de poster moai?’ Hy jout har in tút op ’e hân en wrakselet him los.


    ‘Ja, super,’ seit se sacht. Se lit de hannen efkes by him op it skouder rêste en fielt dat er spand is.


    ‘Sil ik kofje sette?’


    ‘Ik ha wol ferlet oan wat sterkers, whiskey?’ Hy komt oerein en rint nei bûten. Se jit in glês whiskey mei iis foar him yn en bringt it him. Hy is al drok oan it beljen, dat se set it op ’e tafel mar dat hat er net iens yn ’e gaten. In bytsje teloarsteld rint se wer nei de keamer. No hat se sa’n goed sin mar no hat hy fansels fannejûn gjin tiid om efkes wat tegearre te dwaan, tillevyzje sjen of sa en de dei troch te praten. Se ploft op ’e bank del mei de fuotten yn ’e loft en giet langút lizzen mei in strieljende glim op it gesicht. Se hat nocht oan it feest yn it doarpshûs. It is leuk om earne nei út te sjen en se wol wer ris in hiele jûn wille ha en dûnsje. Gewoan, âlderwetsk gesellich en dan sjocht se Emiel ek wer. Se hat sûnt dy tiid gjin kontakt mear mei him hân, mar se hat al faak ris efkes op YouTube sjoen en op Facebook hat se De Hûnekop liked, dat no krijt se alle ynformaasje oer harren en har poster stie der ek al op. Se kin net wachtsje oant it safier is.

    ‘Wau! Wat sjochsto der prachtich út!’ Evert rint om Betty hinne. Hy klakt mei de tonge en pakt in tûfe hier tusken syn tûme en wiisfinger.


    ‘Echt wier? Is it net té?’ Betty sjocht yn ’e spegel en wibelet hinne en wer op har hege hakken. Ha ’k net tefolle make-up op?’


    ‘Do bist grif de moaiste frou fan Frisum, fannejûn!’ Evert jout har in tút op it hier en se docht de eagen efkes ticht. Se fynt it leuk dat er sa oer har beart, mar wêrom hawwe se no noch noait wat yntimer kontakt hân? Se wurdt der sa ûnwis fan! Hy seit út ’e grûn fan syn hert dat er har prachtich fynt, mar wêrom nimt er dan fierder gjin inkel inisjatyf? No wenje se al salang byelkoar en se sliepe alle jûnen neistelkoar en it komt der mar net fan en se soe it sa graach wolle. Har hiele wêzen is der oan ta. Se fielt har libben en fruchtber en de man fan har dreamen stiet sa tichtby en sels doart se net de earste stap te nimmen.


    ‘Twivelest?’ freget er sacht. ‘Net dwaan, bist prachtich! Echt wier.’


    Hy jout har in tikje tsjin ’e kont. ‘Ik sil dûse, giesto no drekt fuort? Ik kom wat letter, hear.’


    ‘Is goed, dan sjoch ik dy jûn! Tinkst dat Ymkje har deljout by de heit en mem fan Elske?’


    ‘Fansels, se is sa maklik as wat en se kin Gerben al goed. Ik foarsjoch gjin problemen. No, oant letter.’


    Hy rint de sliepkeamer út en se draait noch efkes foar de spegel yn it rûn. Se hat swarte pumps oan mei hege hakken en in swarte learen broek. Hy stiet har yndied prachtich, no mar hoopje dat it net te hyt is, mar de ferkeapster sei dat lear in natoerprodukt is en dat it wol tafalt. Se hat har pantertopke oan, ûnder ek wer in swart learen jaske en it hier hat se los. It falt har licht kroljend oer it skouder en se hat mear make-up op as oars. Smokey eyes en reade lippen, se is klear foar de striid! Se sjocht der út sa as se har fielt, stoer en seksy.


    Hindrik falt hast fan syn kruk as se it doarpshûs ynrint. ‘God allemachtich! Wat sjochsto der geil út!’ Hy bestelt in pot bier foar har en se giet op in kruk neist him sitten. De lûdsmannen fan De Hûnekop bouwe it poadium al op, mar se sjocht Emiel noch net.


    ‘Wêr binne de oare Hûnekoppen?’


    ‘Dy komme aanst. Gjin panyk.’ Hy komt tichter by har. ‘Ik krij gewoan spontaan in stive lul fan dy,’ flústeret er har yn ’t ear.


    ‘Moai,’ seit se. ‘Dat it allegear noch sa goed wurket by dy. Wêr is dyn famke?’


    ‘Komt aanst.’ Hy aait har oer it hier en oer de rêch. ‘O Betty,’ kreunt er. ‘Hoe moat ik dy ea ferjitte ast der sa hyt útsjochst!’ ‘Tink mar oan in nije trekker of sa,’ seit se gnyskjend.


    ‘O ja,’ kreunt er. ‘Dan sit ik op myn nije trekker en do op myn skoat. Dan hast in jurkje oan mei neat derûnder en dan nim ik dy ûnder it trekkerriden en dan skommelje wy alle kanten op. Seksy!’ Hy lûkt har oan it hier en jout har in tút yn ’e nekke. Se krijt oeral pikefel en it hert slacht in slach oer. Se nimt gau in slok fan it kâlde bier en it swit brekt har suver al út.


    ‘Bist geil, hin? Ik fiel gewoan dyn seksuele enerzjy.’ Hy leit syn waarme, grutte hân by har op it bil ûnder de bar. ‘Ik tink datst tekoart komst by dy âlde puddingtarzan en datst ferlet hast fan in echte hynst. No pop, hy sit neist dy en bestiget dy mei alle leafde.’


    ‘Hoe let is it eins?’ freget se.


    ‘De heechste tiid om te neuken,’ kreunt er.


    ‘Goejûn! Dêr wiene we al!’


    Se fearret oerein en draait har om. Emiel sjocht har bewûnderjend oan.


    ‘Stoer!’ seit er. ‘Dit binne de oare Hûnekoppen, Bart en Rik.’ Se fûstkje mei-elkoar en Hindrik rint mei de mannen nei it poadium. Se wolle soundchecke en Hindrik sil harren sjen litte wêr’t it drinken stiet, backstage. Allinnich hy en Betty hawwe in paske dêr’t se mei backstage kinne. Se hat it om ’e nekke hingjen. Emiel komt op it poadium en pakt de gitaar en de mikrofoan. Hy spilet in rideltsje en se fersterkje de gitaar út. Hy sjocht der fierhinne itselde út as de foarige kear. Spikerbroek, skerjontsjes, petsje en it Hûnekop T-shirt. Mei syn moaie donkere eagen sjocht er wer dwers troch har hinne. Se docht de tûme mar omheech en draait har gau om. Se bestelt noch in bierke om har moed yn te drinken. Se wol sa graach efkes mei him prate, mar wit net heal wat se sizze sil. As se wer genôch moed sammele hat om har om te draaien, stiet se each yn each mei twa frjemde manlju dy’t ek beide in Hûnekop shirt oan hawwe. De iene hat lang swart hier en grutte bakkeburden, se tinkt dat it Jappie Kommando is. De oare hat in rute broek oan en in hoannekaam op ’e holle.


    ‘Eh … hoi,’ seit se wifeljend.


    ‘Hee, maten!’ ropt Emiel troch de mikrofoan. ‘Dat binne Jappie Kommando en Cor, Betty! Se hearre by ús.’


    ‘Okee … no, eh … mannen. In potsje bier? Jimme kinne fergees drinke fannejûn.’


    ‘Do bist in moaie frou!’ seit Cor.


    Hy sjocht har ûnbeskamsum oan en komt hieltyd tichter by har stean.


    ‘Af, Cor!’ seit Jappie en hy laket aardich nei har. Cor giet neist har sitten en se jout de mannen in glês bier.


    ‘Dus … Frisum. Ik hie der noch noait fan heard,’ seit Jappie.


    ‘Mar in leuk doarpke.’


    ‘Hearre jimme by de band?’ freget se.


    ‘Ja en nee,’ seit Jappie. ‘Wy spylje net, mar dogge oare dingen. Dat sjochst jûn wol. Wy binne der ek net altyd by, mar no al. Ik ha der nocht oan!’


    ‘Ik ek,’ seit Cor. ‘Miskien komt Baba aanst ek wol.’


    ‘Baba?’ freget se.


    ‘Ja, fan Frije Friezen? Wy binne frij, dat binne wy. We binne echte Friezen en dat witte wy …’ sjongt Cor.


    ‘O ja! Dat kin ik wol!’ ropt se optein. ‘Dat is dy donkere jonge. Leuk! Spilet er ek mei jimme?’


    ‘Wolris in nûmerke, mar oeral dêr’t it gesellich is, is hy ek. Mar ik tink dat er sels earne spylje moat fannejûn.’ Cor knypeaget nei har en se laket ferlegen werom. De seal giet iepen en de earste gasten helje in stimpel en munten. It is allegear jeugd en se sjogge mei bewûndering nei de band dy’t foar de lêste soundcheck it nûmer ‘Rûchhouwer’ spilet. It heart goed en se krijt it gefoel dat it wolris in hiele bysûndere jûn wurde kin. Ytsen en Grytsen komme der ek oan en as Grytsen har sitten sjocht tusken Jappie en Cor, hipt er drekt nei har ta op spliksplinternije reade klompen.


    ‘No goeie,’ seit er op sa’n manier dat de oaren drekt witte hoe let oft it is.


    ‘No goeie,’ seit Cor op ’e selde manier werom en hy fûstket mei Grytsen.


    ‘Ik bin Grytsen, in freon fan Betty.’


    ‘Ik bin Cor, dé freon fan Betty,’ seit er serieus en hy leit in earm by har om it skouder.


    ‘En wa bisto?’ freget Grytsen oan Jappie.


    ‘Jappie Kommando.’ Jappie saluearret en Grytsen laket lûd.


    ‘Wat gesellich! Sjoch, dat is Ytsen, myn freon!’ Grytsen wiuwt nei Ytsen dy’t mei de behearder fan it doarpshûs stiet te praten.


    ‘Ytsen en Grytsen! Allemachtich!’ ropt Cor. ‘Hoe krijst it foarelkoar! Ik kin jimme no al net útelkoar hâlde. Yngewikkeld stel, sis.’


    ‘Hearre jimme by de band?’ Grytsen laket strieljend nei Betty.


    ‘Bern, wat sjochsto der moai út!’ âlet er.


    ‘Ik ha in goede smaak,’ seit Cor en hy lûkt har nei him ta. Mar dan komt Akkelyn deroan. Strieljend, moai, seksy en fol selsfertrouwen rint se de seal yn. Cor fluitet lûd en se sjocht der ek werklik prachtich út! Betty kin wol troch de grûn sakje. Se hie echt net tocht dat sy hjir komme soe. Akkelyn wiuwt fleurich en rint nei har ta. Se hat in hiele koarte, rûch ôfknipte spikerbroek oan mei in wyt himdsje en cowboylearzen mei franjes, kraaltsjes en fearren. It lange hier dûnset har oer it skouder en har lange, brune, glêde skonken glinsterje har temjitte. By alle stappen dy’t se set, binne har spieren te sjen. Har parmantige boarsten dûnsje licht op en del en se hat reade lippen en donker oansette eagen. It himdsje is krekt wat te koart sadat har strakke, brune búk sichtber is. Alle mannen yn ’e seal sjogge mei bewûndering nei har en as Akkelyn foar har stiet, slacht se de earms om Betty hinne.


    ‘Hoi suske,’ seit se aardich. ‘Wat sjochst der moai út!’


    ‘Wêrom bisto hjir?’ freget Betty.


    ‘Gewoan … ik hie wol nocht oan in feestje en ik bin salang net by De Hûnekop west. Ik bin der achterkommen dat der dochs wol leuke minsken yn Frisum wenje dy’t ik better kennen leare wol. En we hawwe elkoar te lang net sjoen, Bettina.’


    Betty hat it gefoel dat se oprjocht is en miskien wurdt it tiid om de skea yn te heljen. It is ek krekt as hat se har masker ôfdien of sa. Se is oars as okkerdeis, echter.


    ‘Hee, lekker ding! Dat is lang lyn!’


    Emiel rint mei de earms wiid op Akkelyn ta en se laket strieljend nei him.


    ‘Hy kin dochs werklik wier ek alle kreaze wiven yn Fryslân, hin!’ seit Cor mismoedich.


    Emiel en Akkelyn krûpe mei-elkoar as wiene se fereale.


    ‘Emieltsje!’ kirret se. ‘Skatsje, hoe is ’t?’


    Betty wurdt wat langer wat sjegriniger. Emieltsje? Skatsje?


    Emiel hat de earm om de mul fan Akkelyn en se rinne nei it poadium om fierder te praten. Betty fielt har sa ûnsichtber en kwetsber, it is wer krekt as altyd. Dit soe har feestje wurde en no naait Akkelyn der wer mei út.


    Grytsen leit in earm om har hinne. ‘Kop op, leave. Do hast ommers Ymkje en Evert. Sil ik wat te drinken foar dy helje?’ Betty moat efkes glimkje as se oan Ymkje tinkt. Dêr hat er gelyk oan, mar Evert? Him hat se noch noait hân. Hy sjocht it gewoan net mei har sitten.


    ‘Jou my mar in whiskey,’ seit se wisberet.


    ‘Soest dat wol dwaan? De lêste kear dat wy tegearre whiskey dronken ha, naaide it der út.’


    ‘Hast gelyk,’ seit se. ‘Doch my dan mar in dûbele.’

    Se goait it glês hast yn ien kear achteroer en sjegrinich rint se nei Emiel en Akkelyn ta. Se tikket Emiel op it skouder.


    ‘Hoe kensto har?’


    ‘Linda? Fan ’e sportskoalle. Ik ha eartiids ek in blau moandei op fitness sitten.’


    ‘En op har, seker!’ Se wiist mei de holle nei Akkelyn. ‘Har echte namme is trouwens Akkelyn.’


    Emiel sjocht nuver nei de beide froulju en hy springt op it poadium. ‘We sille aanst los.’


    ‘Wat in rotstreek, Betty!’ seit Akkelyn lilk. ‘Ik ha him jierren net sjoen, wêrom dochst sa apart? Mei ik net mei him prate?’ ‘Nee! Ik fyn him leuk.’ Betty draait har om en rint wer nei de bar ta. Akkelyn giet achter har oan en sil har tsjinhâlde mar dan komme Sjoerd en Durkje der oan. Durkje wurdt hielendal read as se Akkelyn sjocht en ferskûlet har achter de brede rêch fan Sjoerd. Akkelyn rint der hinne en tikket Durkje op it skouder. ‘Hoi!’ seit se fleurich.


    ‘Hoi!’ seit Sjoerd. ‘Do bist seker de sus fan Betty? Ik bin Sjoerd … fan Durkje.’ Hy laket stoer en rint nei de bar.


    ‘Soa, dan bisto seker Durkje … fan Sjoerd!’ gnysket Akkelyn. ‘Hoe is ’t no?’


    ‘Lit my gewurde!’ byt Durkje har ta. ‘Wat west hat, hat west.’


    ‘Wat west hat, wie hearlik.’ Akkelyn komt tichter by har.


    ‘Wat west hat, wol ik wer,’ flústeret se Durkje yn ’t ear.


    ‘No, ik net! Ik hear by Sjoerd!’ Durkje rint ek nei de bar en de potten bier binne net oan te slepen. Grytsen sit tusken Cor en Jappie yn en sa te hearren hat er it tige nei ’t sin. Hy bolderet it út fan ’t gnizen. Hindrik draaft troch de seal, hy hat it swit op ’e holle. Hy fynt himsels sa wichtich mei syn backstagepaske en dat er dit feest regele hat, hy glunderet fan ear ta ear. Hy leit in earm om Betty hinne en lûkt har nei him ta. ‘Hee, pop, myn famke komt net, se is siik. Hee … haha!’ Hy knypt har sacht yn ’e kont en rint wer fuort.


    ‘Betty!’


    Se draait har om en Pyt Prúkje komt al sa blier de seal ynrinnen mei in glânzjende keale kop en in foar syn dwaan hippe spikerbroek mei in moai swart boesgroen. Der stiet in hiele rige minsken by de kassa, sa ek Elske en Ronny en Ruerd en Wytske.


    ‘Hoi Pyt,’ seit se entûsjast. ‘Wat sjochst der goed út!’


    ‘Jaha! Efkes nei de kapper west, mei myn dochter om nije klean, pear oerkes yn ’e sinne sitten … jonge, ik bin noch mear mânsk as dy Sean Connery, fynst net?’


    ‘Wat no, Pyt? Is de kavia útnaaid?’ Ruerd stiet achter him en tikket him op ’e holle.


    ‘Ja,’ seit Pyt. ‘En ik kin him net mear fine.’


    Elske en Wytske aaie him gibeljend oer de keale holle. Oant Wytske Akkelyn yn it fizier krijt, dan sjocht se as in tuorre.


    ‘Wat docht sy hjir?’


    Betty draait har om, Akkelyn stiet te praten mei Jappie. ‘Wit ik folle. Om my rot se wer op.’


    ‘Om my ek,’ seit Wytske lilk.


    ‘Kop op, Wytske,’ seit Elske. ‘Silst sjen dat it grif tafalt allegear.’


    ‘Wêr hawwe jimme it oer?’ wol Betty witte.


    ‘Neat, ik lis it dy noch wolris út,’ seit Elske.


    Ruerd nimt Wytske mei de seal yn. ‘Wier, Wyts! Ik ha neat mei har hân! Untspan dy no mar en genietsje fan in gesellige jûn.’


    ‘Ik fertrou har gewoan net en ik ha jimme doe sjoen, hin! Ferjit dat net!’ seit Wytske fûleinich.


    ‘Dan rinne we no nei har ta en fregest sels mar hoe’t it sit.’ Ruerd krijt har by de hân en nimt har mei nei de bar dêr’t Akkelyn stiet. Elske sjocht om har hinne en yn in hoekje stiet Durkje te loeren nei Akkelyn.


    ‘Dit koe noch wolris in hiele ynteressante jûn wurde,’ seit se tsjin Ronny en se jout him in tút op it wang.


    ‘Hoesa?’ freget er.


    ‘Ruerd, Akkelyn, Wytske, Betty, Durkje … ach, ik lis it dy ek noch wolris út. Ik bin hjir no om feest te fieren, hear!’


    ‘Wat bist obtsernaat, dame.’ Ronny leit in hân by har op it bil. ‘En kreas! Sjochst der moai út fannejûn, om op te fretten! Ik tink dat ik dat aanst ek doch.’ Hy lûkt har oan it hier nei him ta en jout har in ynlike tút.


    ‘Ik fiel my krekt sa’n puber dy’t foar it earst op stap is,’ gibelet se. ‘Wy komme ommers noait mear fan ’e pôle ôf. Hearlik, efkes sa’n jûntsje fuort yn eigen doarp. ‘Kom! Ik traktearje dy op in gleske bier.’ Hân yn hân rinne se nei de bar dêr’t al in hiele kloft minsken stiet. Sa giet dat earst altyd, moed yndrinke en aanst los op ’e dûnsflier.


    Se stiet neist Wytske, dy’t achter Akkelyn stiet te stúmjen. Ruerd stiet neist har en wachtet in goed stuit ôf om de oandacht fan Akkelyn te lûken. Der steane allegear keardels om har hinne en se is it strieljende middelpunt. Ruerd tikket har op it skouder en se draait de holle sa sierlik om, krekt as sit se yn in sjamporeklame. Wytske kin der wol fan spuie.


    ‘Hoi Ruerd!’ ropt Akkelyn oerstjoer. ‘Wat leuk!’ Se jout him trije dikke tuten op it wang. ‘O … en hoi … eh …?’


    ‘Wytske!’ seit er gau.


    ‘O ja, Wytske.’ Akkelyn draait har wer om en Ruerd stiet der by mei de mûle fol tosken.


    ‘Do bist ek echt sa’n sûch, hin!’ seit Wytske. Se rint by him wei en Elske giet achter har oan.


    ‘Wier, Wytske! Meitsje dy no net sa drok! Der is neat tusken harren!’ Elske drukt Wytske tsjin ’e muorre oan en giet foar har stean. Wytske har eagen sjitte fjoer.


    ‘Hast dochs sjoen hoe hertlik se him begroetet! Ik hie it ek al loslitten, min ofte mear en ik leau Ruerd ek wol, mar dochs spilet der wat dêr’t ik myn finger net op lizze kin. Der is al wat tusken dy twa. En se is gewoan fierste moai!’


    Elske suchtet djip. ‘Wytske … sy hat mei Ruerd praten op ’e state. Wat ik derfan begryp, hat se doe in soarte fan ynsinking hân en Ruerd wie dêr by. Mear net.’


    ‘Dat wit ik wol, dat hat er ek sein. Mar ik tink al dat der mear is.’ Wytske sjocht mâl nei Akkelyn.


    ‘Miskien hat se Ruerd doe sein dat se op froulju falt? En mei Ruerd dat net fertelle?’ Elske hie it leaver net sein, mar Wytske sjocht der sa ûngelokkich út.


    ‘Wat?!’ ropt Wytske ferheard.


    ‘Ik wol net rabje en ik wol net datst dit fierder fertelst, mar sy hat ris in kear wat mei Durkje hân. Mar dat wit ik allinnich en ik soe it net fierder fertelle.’


    ‘Mei Durkje? Wannear dan?’ Wytske sjocht har mei grutte eagen oan.


    ‘Al in skoft lyn, krekt nei de skieding fan Skelte. Ik wol it der fierder net oer ha, want ik ha al tefolle sein. Mar ik fyn it sa ferfelend foar dy datst sa ûnwis bist oer Ruerd. Dat hoecht dus net.’ Elske suchtet ferromme. It hege wurd is derút, Wytske sil no wol ôfkuolje.


    ‘Fergemy noch oan ta! No ha ik al dy nachten wekker lein en der oer ynsitten en dan wit dy kloat dat en seit er neat? Hy hat my tinke litten dat ik myn ferstân net ha, mar ik hie it goed, Elske! Myn gefoel wie goed!’


    Wytske rint nei Ruerd ta en lûkt him oan ’e earm mei de seal yn. ‘Wisto dat Akkelyn op froulju falt? No?’


    Ruerd kielskrabet en doart har net oan te sjen. Elske besjocht it fan in ôfstân en hie wollen dat se neat sein hie.


    ‘Ja …’ jout er skytskoarjend ta. ‘Mar wat makket dat út? Ik hie har tasein dat ik neat sizze soe. Se is krekt út ’e kast, hie ’k it idee.’


    ‘Wat makket it út?!’ ropt Wytske. ‘Hiel wat sliepeleaze nachten, soargen, fertriet en de meast freeslike tinzen dy’t my no al wiken parten spylje! Ik hie it gefoel dat der wat spile tusken jimme en ik hie gelyk!’


    ‘Der spilet neat tusken ús!’ seit Ruerd.


    ‘Jawol! Ik kin hjir sa lilk om wurde! Do hast net heal yn ’e gaten hoe beroerd oft ik my de ôfrûne tiid field ha en ik fûn mysels ek noch in oansteller! Ik ha jimme doe sjoen! Ik bin der noch raar fan as ik deroan tink. Myn hiele wrâld stoarte ynelkoar en do mar sizze dat ik my net sa drok meitsje moast!’ Wytske jout him in klap op it boarst en rint nei bûten. Elske draaft achter har oan.


    ‘Wêr giest hinne!’


    ‘Nei hûs! Ik ha skjin myn nocht! Ik bin bliid datst it my ferteld hast en ik sil dyn fertrouwen net beskamje, mar Ruerd hie my dit sels sizze moatten! Lit my mar gewurde, ik gean nei hûs om ôf te kuoljen en ik hoech der no dochs net oer yn te sitten dat er mei har derfan troch giet. Ik tink dat Sjoerd it lid wer op ’e noas krijt. Wit hy it al?’


    ‘Nee, net fan my. Ik praat noait mei Sjoerd. Mar Durkje soe dat net mear dwaan.’ Elske slacht de earms om Wytske hinne. ‘Miskien komst aanst noch? Mei wa moat ik dan de hiele jûn dûnsje?’


    ‘Mei Betty? Of Pyt sûnder prúkje?’ Wytske laket en skodhollet.


    ‘Sil ik dy ris sizze hokker gefoel ik ha oer dizze jûn? It wurdt wer in âlderwetske binde, tink mar om myn wurden!’

    De Hûnekop hat al gau it doarpshûs op ’e kop. Fan jong oant âld, se steane allegear yn elkoar om te reagjen foar it poadium en as Jappie Kommando der by komt yn syn soldateklean, dan giet it mâl. ‘Jappie hat in grutte bek!’ sjongt Emiel en eltsenien sjongt út folle boarst nei.


    ‘Jappie swetst graach út ’e nek!’ Emiel laket nei it publyk en se sjonge him wer nei yn koar. Hindrik stiet te springen as in kangaroe op klompen en Betty stiet mei Elske en Pyt te dûnsjen, foar sa goed en kwea as dat giet. Der wurdt sa ombeukt en wyld dûnse, it is suver topsport om it dêr tusken út te hâlden. Lys en Peter hingje mei in hiele klup jeugd yn in hoeke om en fermeitsje har ek poerbêst. Lys wiist nei har mem en se gniist it út, sa faak komt it net foar dat se tegearre op stap binne.


    ‘Wat is dit machtich!’ ropt Elske. Se is bliid dat se tichte skuon oan hat want it griist har oan mei al dy hossende boeren op klompen. Grytsen hipt ek op ’e dûnsflier om en Akkelyn sit op it poadium nei Durkje te sjen dy’t mei Sjoerd stiet te dûnsjen. Elske fernuveret har deroer hoe’t er feroare is. Hy stiet suver te headbangen en hat in soad wille. Sa hat se him yn al dy jierren dat se mei him troud west hat noch noait meimakke. Se fynt it wol grappich en as er nei har wiuwt, laket se werom. Cor meneuvelet tusken de kloft troch yn in wite doktersjas en in stetoskoop om ’e nekke dêr’t er mei by alle famkes nei de hertslach lústerje wol. Ronny, Evert, Ytsen en Ruerd sitte by de bar en Evert sit skodholjend nei de gaos te sjen.


    ‘En?’ ropt Ronny. ‘Leuk?’


    Evert lûkt oan ’e skouders. ‘Ik bin hjir foar Betty. Wat in freeslike muzyk!’


    Ronny laket en slacht syn broer op it skouder. Akkelyn hipt fan it poadium ôf en giet tichtby Durkje stean te dûnsjen. Elske sjocht hoe’t se deun achter Durkje stiet. It falt alhiel net op omdat it sa drok is en eltsenien it krap hat, mar no wit se wat de bedoeling is en se kin it net litte om dat efkes te observearjen. Sa die Durkje dat doe ek by har op de merke. Durkje sjocht efkes achter har en draait har dan gau wer om. Akkelyn wriuwt har kont hieltyd mear tsjin Durkje harres oan en ynstee fan dat Durkje nei foaren giet, giet se mei yn it ritme. Akkelyn draait har al gau om en stiet no stiif tsjin Durkje oan en se leit losjes in earm by har om de mul. It is hielendal noch net al te opfallend of sa, mar it is Elske wol dúdlik dat it Durkje wol wat docht want oars hie se wol mear ôfstân nommen en se krijt suver begrutsjen mei Sjoerd. Hy aait Durkje flechtich oer it hier en wiist nei de doar.


    ‘Pisje!’ ropt er.


    Durkje knikt en dan draait se har gau om sadat se tsjin Akkelyn oer stiet. Dy laket strieljend har perfekte wite tosken bleat. Se krijt Durkje by de hân en bûcht nei har ta. Sensueel goait se har hier wer oer it skouder en se flústeret Durkje wat yn it ear. Durkje laket ferlegen en slacht de eagen del om dêrnei wer ûndogensk nei Akkelyn te sjen. Durkje drinkt har bier op en knikt. Akkelyn leit de hân by Durkje op ’e rêch en de beide froulju rinne troch de mannichte nei bûten.


    ‘Ik moat ek efkes nei it húske!’ seit Elske tsjin Betty. Se draait har om en botst by Grytsen op. Hy hat har sa stiif beet en hy swiert mei har yn it rûn. As se úteinlik ûntsnappe kin, sil se hurd nei bûten rinne mar by de doar botst se by Sjoerd op.


    ‘Hast Durkje ek sjoen? Ik soe efkes pisje en no is se fuort.’ Hy stiet foar har en sjocht op har del.


    ‘Ik, eh … Ik wit it net. Ik ha har net sjoen.’ Se docht in pear stappen tebek.


    ‘Hoe is ‘t mei dy? Leuk dy te sjen, sjochst der goed út.’ Hy laket leaf nei har.


    ‘Do ek,’ seit se. ‘Bist wer oan it sporten?’


    ‘As in gek! It giet super! Ik fiel my wer as fanâlds en mei Durkje is it geweldich! Ek mei har bern en Lys en Peter. En Bouke is myn maat, dat wat wol in man noch mear.’ Hy hellet in hân troch it hier en laket stoer. It is in hiele oare Sjoerd as de man dy’t se ferlitten hat. Mar hy moast ris witte fan Durkje. Dat soe syn hert wer brekke. De measte mannen fine it idee fan twa froulju wol opwinend, mar dêr hat se Sjoerd noait op betraapje kinnen.


    ‘Hee Elske, ik wol moarntemiddei in poolparty hâlde yn myn nije hottub. Jimme binne ek wolkom mei Gerben. Lys en Peter komme ek en Ruerd en Wytske. In soarte fan afterparty, sis mar.’ Hy laket wer en sjocht har hoopfol oan. ‘Miskien komme wy wol efkes. Ik wit net wat Ronny wol.’ Se tinkt eins dat er it net wol, mar it oanbod is aardich bedoeld. Ynienen komt Durkje gibeljend it hoekje om en mei reade wangen en it hier yn ’e tiis. Se bliuwt stokstiif stean as se hast by Sjoerd opbotst en se sjocht skruten fan Sjoerd nei Elske.


    ‘Wêr komsto wei, ik socht dy al,’ seit Sjoerd.


    ‘Ik … eh … siet … eh … achter in kat oan. Ja, in poeske, in hiele meagere en dy skeat yn ’e boskjes mar ik koe har net krije. Wol sneu …’ liicht Durkje.


    ‘Dan moatst moarn noch mar efkes sjen, by deiljocht,’ seit Sjoerd. ‘Giest mei?’ Hy sil har by de hân krije, mar se strûst it doarpshûs al wer yn. Akkelyn rint mei loksillige glim op it gesicht nei de yngong ta en groetet Elske en Sjoerd freonlik. ‘Dat is ek raar,’ seit Sjoerd. ‘Wêr komsto no ynienen wei? Ek út ’e boskjes? We binne hjir net yn ’e rimboe, wol?’


    ‘Gewoan,’ seit Akkelyn. ‘Efkes in frisse noas helje, hoesa?’


    ‘Samar … hee, do kinst moarn ek wol efkes komme op myn poolparty. Hearst no dochs ek in bytsje by de klup? Evert en Betty komme ek. Gesellich, ik doch de barbekjû oan en Durkje makket lekkere bowl.’ Sjoerd kloppet Akkelyn sacht op it skouder.


    ‘Wat leuk!’ seit Akkelyn oerémis. ‘Dat fyn ik aardich fan dy. Mar ik sil no wat te drinken helje.’


    Sjoerd sjocht triomfantlik nei Elske.


    ‘Sosjaal, hin?’


    ‘Moai wurk, Sjoerd,’ seit se droech. ‘Dat wurdt grif in gesellige boel yn dat bad.’ Se draait har om en giet ek wer nei binnen. De Hûnekop hat efkes skoft, dat de dûnsflier is leech en by de bar is it smoardrok. Betty stiet by it poadium te praten mei Emiel en Elske rint nei harren ta. Mar Betty hat net iens yn ’e gaten dat se neist har stiet, se is hielendal fiksearre op Emiel en docht wakker har bêst by him yn ’e geunst te kommen. En it liket wol as hat se in pear tefolle hân. Se stiet wat te wibeljen op de hege hakken en laket krekt wat te lûd. Elske rint der by wei en se komt by de mannen út. Evert sjocht net al te bliid en hy docht oars net as nei Betty luorkje. Elske slacht de earms om Ronny hinne en leit de holle by him op ’e rêch.


    ‘Hoi pop,’ seit er. ‘Hast in leuke jûn?’


    ‘Ja, it is wol ynteressant,’ seit se. ‘Wer ris wat oars.


    ‘Moai,’ seit er. ‘Ik fermeitsje my ek poerbêst, mar Evert net!’ Hy laket lûd. Evert hat neat yn ’e gaten en sjocht noch altyd nei Betty.


    ‘Hee … eh, Sjoerd hat ús útnoege om moarn by syn afterpoolhottubparty te kommen. Soest dat wolle?’ freget se leaf.


    ‘Ik wit it al, Ruerd en Wytske en Betty en Evert komme ek. En Lys wol hiel graach dat we komme. Ach, no ja, miskien kinne we der wol efkes sjen. Tenminsten, asto ek wolst.’


    ‘Jawol, litte we mar sosjaal dwaan.’ Se jout him in tút en hinget efkes tsjin him oan. ‘Ik wol eins hast nei hûs … wy hawwe it ryk allinnich, fannacht,’ flústeret se him yn it ear. ‘Lys en Peter sliepe by Sjoerd.’


    ‘Ik drink myn bier op en dan smyt ik dy oer it skouder, leave skat.’ Hy laket stoer en se wurdt hielendal waarm fan binnen. ‘Twa sielen, ien gedachte,’ seit se heas.


    De Hûnekop giet wer los. Betty stiet foar it poadium te dûnsjen en te draaien en se sjanst sûnder skamte mei Emiel. Pyt sûnder prúkje giet achter har stean en krijt har by de heupen. Sa springe se oer de dûnsflier. Hindrik stiet der efkes letter ek by mei in fol blêd bier, dat er sûnder pardon troch de seal goait en dat soarget foar hiel wat frouljusgeraas. It reint bier en hy is in foarbyld foar oaren. Folle en lege plestik glêzen fleane troch de loft en de kliber op ’e dûnsflier stoot útelkoar om oan dy kleverige bui te ûntkommen, útsein Pyt en Betty. Evert suchtet yrritearre en lit him fan ’e kruk gliidzje. Hy rint nei Betty ta en reaget Pyt oan ’e kant. ‘Giest mei nei hûs?’


    ‘Bist gek! Ik fyn it hjir fierste leuk. Dit is dochs machtich? Kom, dûnsje mei my.’ Se besiket him yn beweging te krijen, mar hy bliuwt stean.


    ‘Dan net!’ Se draait har wer om. Evert krijt har by de hân. ‘Kom no mar mei, sa lang duorret it ek net mear. En neffens my hast ek al genôch drank hân.’


    ‘Soademiterje op, man!’ ropt se lilk. ‘Taalst al skoften net nei my en no moat ik yn ien kear meikomme? De groeten! Ik bliuw hjir.’ Se triuwt him fuort en Pyt gniist him út. Evert sjocht mâl nei harren en dan rint er fuort. Hy botst by Grytsen op en dy jout him spontaan in tút op it wang.


    ‘Ik gean nei hûs, tinksto wat om Betty?’ freget Evert.


    ‘Fansels, dat kin ik hiel goed,’ seit Grytsen. ‘Mar wêrom giest fuort, it is sa gesellich. Ytsen fûn der ek neat oan, hy is ek al nei hûs ta gien. Moatst ris hearre, “Fersûp de kater!” Dat is dochs puere poëzy? En hoe fynst myn nije klompen!’ Grytsen springt op en del en Evert suchtet djip.


    ‘Prachtich!’ seit er noarsk.


    Hy rint fuort en sjocht noch ien kear besoarge achterom nei Betty dy’t no tusken Hindrik en Pyt ynstiet en Hindrik hat har by de kont beet.

    ‘Betty, sille we efkes nei bûten, efkes ôfkuolje?’ freget Hindrik.


    ‘Nee.’


    ‘Ik bin sa hyt as brij, Betty. Ik moat efkes mei dy nei bûten.’ ‘Nee! Bist dôf of sa?’ Se rint by him wei en giet wer foar it poadium stean. Emiel laket nei har en hy docht de tûme omheech. Se fielt har de himel te ryk want der steane wol mear froulju om syn oandacht te biddeljen en dy sjocht er net stean. Dy froulju sjogge har mâl oan en se laket triomfantlik. ‘Ik sil no in nûmer sjonge foar in hiele moaie en bysûndere frou dy’t it dreech hân hat, mar dochs flink is en der wat fan makket. It is in nûmer fan ús nijste cd. It meast romantyske nûmer dat ik ea skreaun ha.’ Emiel knikt nei har en se wit net wat har oerkomt. Soe er har bedoele?


    It nûmer begjint mei in lang en gefoelich yntro. Se krijt pikefel en wachtet mei spanning ôf wat er sjonge sil. Hy sjongt oer dat er wurch en heal smoar is op in winterdei. Hy hat ûntslach krigen en giet nei in winkel om bier, sjek en brune beannen. Dêr sit it famke achter de kassa dêr’t er eartiids gek op wie. Hy hie har ferlitten mar wie har noait ferjitten yn dy tiid dat er samar alles die, yn dy tiid dat er alles noch hie … Se krijt in brok yn ’e kiel, it docht har tinken oan de tiid dat se sels alles noch hie en dwaan koe. De band spilet it nûmer prachtich en hy sjocht wer dwers troch har hinne mei syn moaie geheimsinnige donkere eagen. Pyt drukt har in pot bier yn ’e hannen en se drinkt it hast yn ien swolch leech. Se hat it no ek sa waarm yn dat learen pak, mar se docht it jaske net út! Emiel slút de eagen as er in solo spilet en Akkelyn hipt wer op it poadium. Se giet op ’e râne sitten en slacht de brune skonken seksy oer elkoar. It makket net út wat se docht, al har bewegingen binne sierlik en seksy. Betty kin der wol fan spuie en as Emiel syn eagen wer iepen docht, is Akkelyn de earste dy’t er sjocht en hy laket stoer nei har. Betty hat it smoar yn! Emiel is har man, dat wit se gewoan no’t er spesjaal in ferske foar har songen hat. En as Akkelyn net yn ’e buert is, dan hat er ek each foar har. Betty ballet de fûsten en betinkt har dat se aanst as earste backstage moat. En sy hat as iennichste in paske. Hindrik sil wol gjin ferlet fan Emiel ha, mar sy moat him al dúdlik meitsje dat it tusken harren neat wurde kin fannejûn. It feest rint al aardich op syn ein en as Emiel it lêste nûmer oankundiget, dan fluitet eltsenien. Cor komt mei in grutte kettingseage it poadium op yn in wite skelk dy’t ûnder it bloed sit en it giet der om wei. De Hûnekoppen sette mei it lêste nûmer ‘Rûchhouwer’ no echt de hiele seal op ’e harsens. De flier trillet deroer en it reint bier, Betty is dweiltrochwiet. Se sjonge allegear út folle boarst mei en Hindrik springt sawat oan it plafond ta. De jeugd reaget foar it poadium ynelkoar om en de iene nei de oare glidet út mei de klompen op de glêde flier. Dy wurdt dan gau oerein holpen en wûnder boppe wûnder barre der gjin ûngemakken. Nei it nûmer nimt Emiel ôfskied en hy betanket de minsken foar in geweldige jûn. Hy ferdwynt en it wurdt donker op it poadium. Guon fluitsje en joelje foar in tajefte, mar dat mei net mear fan ’e behearder omdat se al langer spile hawwe en hy sit mei de fergunning. It is echt oer en teloarsteld skarrelet de kloft minsken nei de bar. Der wurdt muzyk draaid fan Johnny Cash en Betty draaft gau backstage. As se each yn each stiet mei Emiel, fljocht se him om ’e nekke en sil se him in tút jaan, mar dat wurdt fersteurd troch Akkelyn, dy’t sûnder paske ek samar backstage komt. Har himd is trochsichtich omdat it sa wiet is en lit neat te rieden oer. Emiel kielskrabet as se tichter by komt en faget mei in handdoek syn beswitte holle droech. De earms fan Akkelyn glinsterje troch it bier en Betty wurdt jaloersk op har geve hûd. Se kin harsels net mear yn betwang hâlde en dûkt boppe op Akkelyn.


    ‘Trut!’ raast se en se lûkt Akkelyn oan it hier. ‘Moatst it wer foar my ferkloatsje, hin! Foar de safolste kear! Mar ik seach him earst en hy is jûn fan my!’


    De suskes rôlje oer de grûn en Akkelyn besiket har los te wrakseljen.


    ‘Catfight!’ ropt Cor en de manlju steane om harren hinne te joeljen en te klappen. Betty hat mar krêft yn ien earm dat Akkelyn is har al gau de baas en sit no boppe-op har. Betty spuit har yn ’t gesicht en besiket Akkelyn fan har ôf te skoppen, mar se skopt in pump út en dy krijt Emiel op ’e holle. Hy dûkt ynelkoar en de oare Hûnekoppen gnize lûd. Akkelyn hat muoite har suske yn betwang te hâlden, se fjochtet as in wylde kat en raast alles byelkoar. Hindrik draaft derhinne en hellet de froulju útelkoar. Hy krijt se elts by in earm.


    ‘Wêrom fjochtsje jimme?’


    Betty wiist nei Emiel en hy stiet mei de mûle iepen nei har te sjen. Hindrik sjocht him mâl oan en Akkelyn rint lilk fuort. ‘De beskaving is noch altyd fier te sykjen yn dit gat!’ ropt se en se stekt de middelfinger omheech nei Betty.


    ‘Mar, eh … ik wit fan neat!’ seit Emiel hastich. ‘Ik ha trouwens ek al jierren ferkearing.’


    ‘Wat?!’ Betty rint driigjend him ta. ‘Sis dat noch ris!’


    ‘Ik ha ferkearing,’ seit Emiel.


    It bloed fan Betty begjint no echt te sieden! Wêrom seit er dat no krekt en wat betsjutte niis dat nûmer dan?


    ‘Ha ik my foar neat sa oansteld? Stiest de hiele jûn mei my te sjansen, kloatsek! Hast dochs ek noch in nûmer foar my spile?’ Se sjocht him nidich oan.


    ‘Ja, omdat ik respekt foar dy ha. Dy earm seach der net al te bêst út,’ seit er.


    ‘Respekt? Begrutsjen silst bedoele! As je respekt foar in frou ha, dogge je net sa asosjaal!’


    Se fielt har swier foar skut setten en yn in opstiging jout se him in oplawibus op syn each. Hy skrillet tebek en dûkt wer ynelkoar.


    ‘Ik ha noch noait yn myn libben sokke stomme muzyk heard!’ seit se fûleinich. Se hipt nei har pump en bûcht mei de kont nei de manlju ta om him te krijen. Se leunt efkes op Cor as se him oan har foet docht en dan draait se har parmantich om en rint se fuort. ‘Mislike Hûnekop!’ ropt se him nei. Emiel fielt oan syn each dat tsjûker wurdt en hy sjocht mâl nei Hindrik.


    ‘Wat is dit foar doarp! Wat in aso’s, hjir! Stean ik my de hiele jûn út te sloven, krij ’k in skoech op ’e harsens en klap op myn each! Ik ha skjin myn nocht! Kom mannen, we geane. We helje wol in pot bier yn in oare kroech!’


    ‘Kom op, sis,’ besiket Hindrik de boel del te bêdzjen. ‘It wie dochs in machtich moaie jûn en dit wie echt rock ’n roll! Jimme binne dochs gjin suertsjes! Jimme binne de Hûnekoppen!’


    ‘Hell yeah!’ ropt Cor. ‘Wat in feest, ik wol hjir wenje! Ik ha noch noait safolle moaie wiven sjoen.’


    Emiel sjocht nei syn maten en Jappie knikt rêstich nei him. Emiel docht de handoek om ’e nekke en slacht Hindrik op it skouder. ‘Kom op mei dat bier!’


    Hindrik suchtet ferromme en rint foar de mannen út nei de bar dêr’t Betty ek noch sit tusken Grytsen en in dronken Pyt. Hy besiket hieltyd de hân achter by har yn ’e broek te dwaan en Hindrik jout him in stomp. ‘Opsokkebolje, âlde lûksek!’


    Pyt sjocht him mâl oan en sil de hân troch it hier helje, mar dat hat er net mear. It is krekt as moat er dêr efkes oer neitinke en hy fielt foar de wissichheid nochris oan ’e holle. Hindrik moat der sa om gnize, hy slacht him op ’e knibbels en komt net mear by. Emiel giet neist Betty stean en knypt har sêft yn ’e nekke.


    ‘Frede op ierde?’ seit er mei in rauwe stim.


    Betty draait har nidich om. Emiel nimt har yn ’e earms en jout har in tút op ’e mûle. It oerfalt har en se leit hielendal yn ûnmacht. Hy hâldt it by ien tút en mei in knypeach lit er har wer los.


    ‘Okee, frede op ierde,’ seit se gibeljend. ‘Dyn each wurdt al blau.’


    ‘Dat sil wol ja, hast in goede linkse.’ Hy fielt oan syn each en lûkt in rare grimas.


    Betty makket in fûst. ‘Dat komt troch dy aaklike rjochtse. Ik bin no bearesterk mei links.’


    Hindrik bestelt allegear bier en in kola foar Jappie. De behearder wurket de lêste gasten derút, útsein Pyt, Grytsen en Betty. Se sitte noch wat nei te praten en nei in oerke sette de Hûnekoppen ek ôf.


    ‘Wy komme graach wer ris yn Frisum! It wie in machtige jûn!’ Emiel fûstket mei Hindrik en Betty en se krijt noch in dikke tút fan Cor. Jappie fisket de autokaaien út ’e bûse en de mannen sette ôf.


    Hindrik suchtet tefreden en giet neist Betty sitten.


    ‘Do bist echt in gek wiif,’ seit er skodholjend. ‘Slachst gewoan Emiel op ’e harsens, dat dogge je dochs net?’


    ‘Eigen skuld, dikke bult,’ seit se droech.


    Hy slacht in earm om har hinne. ‘Giest aanst mei my mei?’ flústeret er har yn ’t ear en hy byt har sêft yn it earlel. Hy lit de hân sakje nei har kont en lit him dêr lizze. Syn oare hân leit er op har bil ûnder de bar en hy knypt dêr sêft yn. De ferlieding is hiel grut om mei him mei te gean. Hy is net iens dronken, mar sy al in bytsje en se soe gjin domme dingen mear dwaan. Hindrik hat wol yn ’e gaten dat se twivelet en hy nimt har holle yn syn hannen. Hy sjocht har djip yn ’e eagen en jout har in tongtút dêr’t se hielendal weak fan wurdt yn ’t liif.


    Pyt pakt har fan achteren beet en slacht de earms om har mul. Hy sil har in tút yn ’e nekke jaan, mar Grytsen reaget him fan ’e kruk ôf. Pyt falt op ’e grûn en kin amper mear oerein komme. Uteinlik slagget it en hy stiet foar Grytsen hinne en wer te swabberjen. Grytsen komt ek oerein en lûkt Betty fan ’e kruk. ‘Kom, Betty. Ik bring dy thús, de iesgieren wurde wekker.’


    ‘Bemuoi dy mei dyn eigen saken, homo!’ seit Hindrik lilk.


    ‘Ik bring har thús!’


    ‘Neat derfan! Do hast gjin earfolle bedoelingen mei har en ik moat op har passe.’ Grytsen wapperet mei de hannen nei Pyt en Hindrik. ‘Ksst! Fuort! Oan ’e kant!’


    ‘Ksst, fuort, oan ’e kant!’ docht Hindrik him nei en Pyt begjint ek.


    ‘Ksst, fuort, oan ’e kant,’ ropt er mei dûbele tonge. Hindrik en Pyt jeie elkoar sa troch de lege seal as twa boartsjende bern.


    ‘Ksst, fuort, oan ’e kant,’ roppe se hieltyd oant se net mear bykomme fan it laitsjen. Grytsen betellet gau de rekken en hy sleurt har mei nei bûten no’t de kust feilich is.


    ‘Hy naait mei har út!’ ropt Hindrik en hy draaft der achteroan. Mar de behearder hat syn nocht ek, hy hat gau de doar op ’t slot draaid sadat Hindrik der net mear út kin en Grytsen en Betty tiid hawwe om thús te kommen. Hindrik flokt lûd en skopt mei syn klompe tsjin ’e doar.

    Grytsen leveret Betty netsjes thús ôf en se ploft op ’e bank del. Se is wat draaierich yn ’e holle en docht har learen jaske út. Se is dweiltrochwiet fan it swit en besiket de broek ek út te dwaan, mar dat slagget net rjocht. Hy plakt sa bot en mei ien goede hân is it net te dwaan. Se skopt de pumps út en besiket mei har fuotten de broek nei ûnderen te strûpen, mar dat wol ek net. Mei de broek op ’e slomp hipt se troch de keamer om nei boppen te gean mar yn ’e keuken botst se by Evert op. Hy is healneaken en hat allinnich in handoek om.


    ‘Wat no?’ seit er gekoanstekkend en hy sjocht hoe’t se op en del stiet te springen yn har swarte kanten string.


    ‘Dy broek wol net út!’ seit se sjegrinich. Se giet op it keukentaffeltsje lizzen mei de fuotten yn ’e loft. Evert lûkt de broek út en hinget him oer in stoel. Hy sjocht har ûndersykjend oan. Har hier is wiet, de make-up útrûn en se leit op ’e tafel te hymjen yn in panterhimdsje en in swarte string.


    ‘Hoe bist thúskommen?’ freget er.


    ‘Mei Grytsen! Sit der mar net oer yn, hear! Der is neat bard, útsein dat Hindrik my tute hat, mar dat mocht ek net fan Grytsen.’ Se komt oerein en triuwt Evert oan ’e kant. ‘Ik sil dûse, ik fiel my sa goar. Hasto ek dûst?’


    ‘Ja en ik bin sa yn ’e sliep fallen.’


    Se rint by him del en giet nei boppen om te dûsen. Se heart him wol omskarreljen en efkes letter heart se muzyk. Mar it is net eat wat se kin, it sil wol wer muzyk fan de Eagles wêze as sa. Dat hat er der wolris faker foar as er op bêd leit. Dan sjocht er nei sa’n dvd, mar dan hat er it net sa lûd, dat kin net om Ymkje. Se frisket hearlik op fan it lauwaarme wetter en sjippet har ryklik yn. Wat wie dit wer in âlderwetsk gesellige jûn! Se hat it úteinlik wer te mâl dien, mar oan ’e oare kant is se braaf nei hûs gien, mei tank oan Grytsen. It hie oars wer op ’e harsens ferkeard kommen. Se droeget har ôf en smart har yn mei bodylotion. Se bynt in grutte handoek om it liif en föhnt it hier oant it hast droech is. Dêrnei smart se in bytsje nachtkrême op ’e holle en poetst se de tosken. Se fielt har hearlik skjin en se is wurch. Se krûpt neist Evert op it himelbêd. Hy hat de handoek ek noch om en sjocht yndied nei in dvd. Se hat gjin puf mear om in piama oan te dwaan en wurdt ek wer wat draaierich yn ’e holle. Se is aardich oansketten en dat is lang lyn. Se fynt it eins ek wol grappich en gibelet om harsels.


    ‘Wat is dit foar muzyk?’ freget se.


    ‘Pink Floyd, “Pulse”,’ seit er. ‘Dat is teminsten echte muzyk.’


    ‘Och, och, och.’ Se stekt de tonge nei him út en docht de eagen ticht. Se tinkt oan Hindrik en laket.


    ‘Wat falt der te gnizen?’ freget er mei in ûndertoan dy’t ferriedt dat er al earne oan sit te tinken.


    ‘Oan dy tongtút fan niis,’ gibelet se. ‘Dat wie lekker.’


    Hy suchtet yrritearre en seit neat werom.


    ‘Bist der sjegrinich om?’ Se sjocht him mei ien each oan. ‘Hindrik lit teminsten sjen dat er my leuk fynt! Dat kin ik fan dy net sizze.’ Se docht it each wer ticht en leit de earms achter de holle.


    ‘Wat soest dan wolle wat ik die?’ freget er.


    ‘Bist gjin beuker mear, wol? Tss …’ Se gappet en draait de rêch nei him ta.


    ‘Wat bisto obsternaat, sis!’ Evert krijt de ôfstânsbetsjinning en docht der in oar nûmer foar. As se de muzyk heart, krijt se drekt pikefel. It is hiele aparte muzyk, se hat it noch noait earder heard. It is mearke-eftich en se heart minsken joelen. De muzyk makket har rêstich en se wurdt der troch meinommen nei in oare wrâld.


    ‘Hoe hjit dit nûmer?’


    ‘“Shine on you crazy diamond”,’ seit er heas. ‘Dat giet oer dy.’


    Se sjocht mei de eagen heal iepen nei de bylden fan de dvd. In man spilet op in read-wite gitaar, hiel gefoelich, hast smeekjend. Hy spilet sa as se har fielt. Se sjocht allegear ljocht en in soarte fan himel mei in bern dat mei in bear in paad oprint en se is ynienen werom yn ’e tiid. Sy is dat bern, op wei nei pake en beppe, op ’e opreed fan ’e state. Se is yn dreamelân, yn in oare diminsje, se hat it gefoel as fljocht se mei op ’e muzyk werom yn ’e tiid en se fielt har hearlik loom. Der hat in tiid west, doe wie se lokkich. It is lang lyn, fier foar har pubertiid, mar dochs wie it sa. Doe fielde se har thús en bemind om wa’t se wie en dat wie op ’e state by pake en beppe. Doe wie alles noch goed en it heucht har noch dat se in hutte boude mei Akkelyn. Twa gewoane, ûnbesoarge famkes mei flechten yn it hier en jurkjes oan. Se hie de oantinkens noch wol, mar it gefoel der net mear by. Negative gefoelens oerhearksen al it goede wat der ea west hat. En no roppe dizze bylden dat wer op.


    De famkes boartsje yn ’e tún en Akkelyn huppelet foar har út rjochting de stâlen. Pake docht in hynder foar de wein, mar har heit stiet achter de stâl en bedobbet wat yn ’e grûn. Hy is dêr noch jong en sjocht der goed út. Se draaft nijsgjirrich nei him ta en slacht de earmkes om him hinne. Se freget wat er docht. It is krekt as skrikt er hiel bot en hy draait him om. ‘Ik fûn in deade fûgel en dy ha ik bedobbe,’ seit er hastich. ‘O, wat sneu,’ seit se en se huppelet wer achter Akkelyn oan. Wat nuver dat se dêr no ynienen oan tinkt en it sa helder foar de geast krije kin.


    Se rekt har út en de handoek lit los. Hy glidet har fan it liif. Se hat it mar heal en heal yn ’e gaten, se is yn ’e ban fan ’e muzyk dy’t oanboazet en de bylden fan in hûn, in grut hûs, fleurige en dûnsjende minsken yn moaie klean. It azemet in aadlike sfear út en se fielt har der thús by. Se tinkt oan dy kear foar de hurd, mei him. Doe fielde se har ek lokkich. Se giet wer op ’e side lizzen.


    ‘Remember when you were young, you shine like the sun,’ sjongt de man en se moat der spontaan fan gûle. In trien rûgelet oer it wang en Evert aait har sacht oer de rêch. It is in hearlik gefoel mar se wurdt wer wat dizich yn ’e holle en wit efkes net goed mear wêr’t se is. Se is yn himelske sfearen en wit wat se wol. As it no net bart dan wurdt de ôfstân tusken harren allinnich mar grutter en de ferlieding om mei Hindrik te gean ek. Se bringt har finger nei syn mûle. Hy sobbet der sacht op en dan bringt se de finger tusken har skonken. Hy smyt syn handdoek yn ’e hoeke fan ’e sliepkeamer en docht de muzyk lûder. Dan krûpt er stadich by har tusken de skonken. Mei it tipke fan syn tonge glidet er oer it plakje dêr’t har finger niis wie en it is in hearlik, leaf, sacht en opwinend gefoel. Se wuollet troch syn hier en drukt him stiver tsjin har oan.


    ‘Ik hâld fan dy,’ seit se sacht. Se hat gjin muoite mear mei de wurden, se sprekke harren sels út. Se lit har hearlik troch him ferwenne. Hy is bedreaun, yntins en sa begearich, se kin der gjin genôch fan krije. Se laket om it kribeljende gefoel dat er sa út en troch tewei bringt, jout lytse gjalpkes omdat er har wer ferrast mei in oare technyk en se kronkelet fan genot as er it tempo opfiert en hieltyd trochtaastender wurdt. Hy knypt yn har billen en ien hân krûpt omheech nei har boarst. De muzyk heart se amper mear, se is hielendal fiksearre op him en it gefoel wat er by har tewei bringt. It makket har kompleet en se fielt har wer op en top frou.


    ‘Wat bisto hearlik,’ gromt er en hy krûpt mei syn grutte neakene liif oer har hinne om har boarsten te ferwennen. Hy sobbet op har nippels en dat fielt se djip yn ’e búk. Se sjocht nei him en se kin it amper leauwe dat it einlings safier is. It is in opwinend gesicht, mar tagelyk ek sa leaf. Se lûkt him mei beide hannen nei har ta en hy sjocht har djip yn ’e eagen. ‘Ik hâld ek fan dy, al hiel lang,’ seit er heas en hy begjint mei har te frijen. De passy lôget sa heech op, se ferlieze harsels hielendal yn elkoar. Se fielt har sa thús by him, se tinkt net oan har earm of oan harsels. Se rûkt him en priuwt him, se befielt him, se kin net mear sûnder him. Se gliidzje oer elkoar hinne en alle bewegingen geane as fansels. Wurden binne net nedich, se fiele elkoar feilleas oan en it himelbêd hat hiel wat te lijen. Alle hoeken wurde benut, it dekbêd leit op ’e grûn en ien gerdyn is al skuord. Se binne net sêd te krijen, wyld en fol fjoer. Se set har neilen yn syn fel en byt him yn it skouder. Hy byt har yn ’e kont en lûkt har oan it hier om har dernei rûch op it bêd te goaien en boppe op har te dûken. Dan is er wer leafdefol en laket er stoer nei har. Se sjogge elkoar hertstochtlik oan en hy komt stadich yn har sadat se net ien sensasjoneel gefoel hoege te missen.


    ‘Hearlike, leave Bettina,’ kreunt er lûd. ‘Do makkest my al salang de kop gek, al myn fatsoen is ferdwûn, ik kin my net langer ynhâlde!’


    As se op it punt stiet al it ferstân te ferliezen, lûkt er him werom en tilt er har op. Hy draait har om en se krijt de spilen fan it bêd stiif beet. Hy komt wer yn har en mei djippe krêftige stjitten bringt er har beiden nei it hichtepunt. Se eksplodearje tagelyk om dêrnei wer op it himelbêd del te kommen oant se beide wer by sinnen binne.


    Hy lit de holle efkes by har op ’e rêch rêste. ‘Leave Bettina,’ seit er sacht. ‘Wat wie dit hearlik!’ Hy giet neist har lizzen en se leit de holle by him op it boarst. Mei in loksillige glim sjocht se him oan en se laket ferlegen. Hy krijt it dekbêd fan ’e grûn en docht de tillevyzje út. Se gappet en suchtet djip. Hy laket en docht in lok hier achter har ear.


    ‘Lekker sliepe, leave skat,’ seit er mar se heart him al net mear.

    ‘Bettina, Akkelyn? We moatte ite!’ De famkes hearre beppe roppen en se krûpe út ’e hutte dy’t se boud ha fan tûken en stikken hout dy’t se fan pake krigen ha. Se hawwe moaie mar smoarge jurkjes oan en Betty krijt de hân fan har sus beet en sa huppelje se nei de state. De tafel yn ’e grutte seal is kreas klearmakke, de kok hat hearlike farske broadsjes bakt en Jonas, de butler, jit de tee yn deftige porsleinen kopkes. De famkes sykje harren plak op, mar se moatte earst de hannen waskje fan Jonas. Se wurdt wekker fan it lûd fan streamjend wetter.


    ‘Dat is ek sa,’ tinkt se. ‘Jonas wie der ek, it wie in lyts krûm mantsje mei pinnige eachjes en hy lake altyd. Hy hat in pear jier butler west op de Frisuma State, oant er siik waard en stoar.


    Se falt wer yn in ûnrêstige sliep. De bylden rinne allegear trochelkoar hinne. Har pake en beppe, boartsje mei Akkelyn, har heit en mem dy’t doe noch ridlik normaal wiene, se komme allegear foarby. Ynienen stiet se achter de grutte kastanjebeam en sjocht se in man dy’t in famke fytsen leart op ’e opreed foar de state. Unwis en hinne en wer slingerjend fytst se har kant út en de man draaft achter har oan om har op te fangen as it nedich is. It famke hat in wynplak en se hawwe sa’n wille. Ymkje makket in bocht en fytst werom nei de state. Se hat in hiel skattich fytske, rôs mei in kuorke mei blommen oan it stjoer en se hat twa blûne frissels yn it hier. Dan sjocht se harsels ek út ’e state kommen … mei in lyts jonkje oan ’e hân. In hiel skattich mantsje. Hy hat klompkes oan en in petsje op dêr’t blûne kroltsjes ûnder weikomme en hy draaft nei syn heit dy’t him optilt en yn ’e loft goait. Mei it jonkje op ’e earm en Ymkje oan ’e hân, rint er achter har oan de state yn. Op dat stuit skrikt se wer wekker fan it lûd fan de gerdinen dy’t iepen geane.


    ‘Goeiemoarn, prachtige frou!’ Evert stiet fleurich neist it bêd mei in blêd fol iten en drinken. Hy hat sa te sjen al dûst en hy hat him ek al oanklaaid. Se komt slieperich oerein en hy gniist ûndogensk. Se krijt yn ’e gaten dat se noch neaken is en lûkt gau it dekbêd oer har hinne. Hy set it blêd op it bêd en bûcht foaroer om har in tút te jaan. ‘Moarn, famke. Lekker sliept?’ Se sjocht nei de broadsjes, de farske ierdbeien en it aai. It sjocht der hearlik út, mar se hat gjin honger. Se is in bytsje mislik nei de dream dêr’t se mar al te goed fan wit wat dy betsjut. Mar hy hat sa syn bêst dien, dat se nimt earst mar in slokje fan ’e hite tee.


    ‘Hoe fielsty?’ freget er in bytsje besoarge. ‘Bist sa stil.’


    ‘Ik ha dreamd, oer de state. Ik bin noch in bytsje ûnder de yndruk, tink ik,’ seit se. ‘En do? Hasto lekker sliept?’


    ‘Hearlik!’ seit er út ’e grûn fan syn hert. ‘Wier, Bettina … it wie fantastysk, do en ik.’ Hy smart in broadsje mei ierdbeien en jout it har oer. Se nimt in lyts hapke.


    ‘Hoe let soene we Ymkje ek al wer helje?’ freget se.


    ‘Dat makket neat út, oan it begjin fan ’e middei of sa? Of moat ik har no helje?’


    ‘Nee … ik soe hiel graach mei dy by de state sjen wolle.’ Se nimt wer in lyts hapke en wurdt suver senuweftich.


    ‘Wêrom?’


    ‘Gewoan, ik ha der oer dreamd en ik wol der graach sjen. Ik wit it net, it is in gefoel. Wolst mei?’ Se sjocht him mei slieperige eagen oan.


    ‘Ik doch alles foar dy! Mar it wurdt al de earste kear … bist der wol wis fan?’ freget er foarsichtich.


    Se knikt. ‘Ik wit net wat my te wachtsjen stiet, mar ik moat derhinne. En ik fyn it superleaf datst moarnsiten makke hast, allinnich ik ha hielendal gjin honger. Ik fiel my net sa lekker. Dat sil wol troch justerjûn komme, ik ha al skoften net mear safolle bier hân.’


    Se goait it dekbêd fan har ôf en komt oerein. It is wol in bytsje eng om sa neaken foar him te stean by deiljocht en se hat de oanstriid har rjochterearm te ferstopjen mei de oare hân.


    ‘Net dwaan,’ seit er rêstich en hy hellet de hân fuort. ‘Hoechst dy net te skamjen, ik fyn dy prachtich!’


    Se triuwt him boartlik oan ’e kant en kontsjedraaiend rint se de sliepkeamer út. Hy fluitet har nei en se blaast oer it skouder in tútsje nei him ta.


    Se fytse nei de state want it is prachtich moai waar. It is ek noch mar in oere as njoggen, dat it is rêstich op ’e dyk. De iennichsten dy’t se tsjinkomme binne twa hazzen yn it lân en in ein dy’t oer de dyk rint. De state leit ferskûle tusken de beammen en se lizze de fytsen foar it poartegebou. Betty rint oer de richel boppe de grêft om de kaai te sykjen en dy leit der noch. Se docht de grutte, swiere doar fan ’t slot en triuwt him iepen. De state stiet der by as in ruïne, al is allinnich de grutte seal ôfbaarnd. It liket wol sa tryst, der is no echt hielendal neat mear oer fan de âlde grandeur. Se wachtet op skuldgefoel en skamte om wat se dien hat, mar dy gefoelens komme net yn har op en dêr is se bliid om. Se stiet by de kastanjebeam nei it paad te sjen mar der is no net in famke op in fyts. Se fielt oan ’e foardoar, mar dy sit op ’t slot en de kaai kin se net fine. Evert rint foar har út om it gebou hinne en rammelet oan de boustekken.


    ‘It sit allegear sa fêst as in hûs, we moatte der oerhinne klimme. Gean do earst mar, dan jou ik dy in triuw.’


    Se klimt oer it stek en hy komt achter har oan. Wat ea de grutte seal wie, is no in mei roet bedutsen rûmte, mei ôfbaarnde muorren, stikkene, swiere balken, glês en pún. It ûnkrûd groeit oeral tusken troch. Se sjocht in hiel moai giel blomke tusken twa dikke, swarte balken en giet der yn ’e hoksen foar sitten. Hokker blomke it is, wit se net mar it is oandwaanlik en leaf. Har beppe hie dat witten, dy wist in soad fan de natoer. Se nimt in sacht bledsje tusken de tûme en wiisfinger en sjocht om har hinne, nei de beammen en strûken. Alles groeit en bloeit en de fûgels yn ’e beammen fluitsje likemoai as eartiids. Har pake koe alle fûgels by namme, hy hat der faak oer ferteld. Hie se mar better lústere, dan hie se no witten hokker fûgel sa moai fluitet. Hjir binne sokke freeslike dingen bard, mar as de natoer oeral trochhinne batse kin, dan moat sy dat dochs ek kinne?


    Se plôket it blomke en stekt it yn har hier. Se sjocht yn it rûn en har eagen bliuwe hingjen by Evert.


    ‘Wêr hast my fûn?’ freget se sacht.


    Hy rint nei it midden fan de rûmte oer de balken en wiist nei in plak op ’e grûn.


    ‘Dêr.’ Hy knipperet mei de eagen en slokt in pear kear.


    Se komt oerein en suchtet hiel djip. Se leit de hannen op ’e búk. Eins soe se de negative enerzjy fan dit plak omsette moatte yn positive sadat it wer in plak wurdt mei goede oantinkens. Se hat hjir de dea yn ’e eagen sjoen, as hy der net west hie, wie se stoarn. Mar se is der noch en it libben streamt troch al har ieren.


    ‘Hast pinebúk?’ freget er besoarge.


    Se skodhollet en sjocht him oan. Se wifelet oft se it tsjin him sizze moat, aanst is it net wier. Mar se fielt oan alles dat it sa is. Se hat sweeft tusken libben en dea en se hat yn in diminsje west, dêr’t se noait fan tocht hie dat dy bestie. Se wit no dat der safolle mear is tusken himel en ierde en se is oertsjûge dat har gefoel goed is. Stadich rint se nei him ta.


    ‘Ik bin swanger, we krije in jonkje mei kroltsjes en hy hat hiele ûndogenske eachjes.’


    Hy sjocht har mei ûnleauwen oan. ‘Hoe witst dat sa gau? Dat kin dochs net?’


    ‘Ik ha der oer dreamd. We hawwe neat brûkt, de kâns is grut en ik fiel dat it sa is.’


    Hy hat gjin tiid om te antwurdzjen of der oer nei te tinken, want se krijt him by de hân en sleept him mei.


    ‘Kom, ik wol sjen hoe’t it fierder derút sjocht.’


    Hy rint skodholjend achter har oan. Yn ’e hal skynt it ljocht troch de ruten en de rûmte is hielendal keal. Der hinget net in skilderij mear oan ’e muorren en alle meubels binne fuort.


    ‘Wêr is alles ek al wer, by Ruerd dochs?’


    ‘Ja,’ seit er. ‘We hawwe alles yn konteners dien en dy stean by Ruerd op it hiem. Dêr sille we mei de tiid wolris nei sjen moatte, want ik wit net as dat klimaat wol geskikt is foar de skilderijen. We hawwe se goed ynpakt, mar ik ha der fierder gjin ferstân fan.


    Se draaft by de trep op nei boppen en goait alle doarren iepen. De keamers binne leech, rûm en ljocht. Se fynt it machtich, sels de minste keamer fan it hûs, dy fan har heit en mem is sa ûnskuldich. It hûs is frij fan alle kweade geasten en se huppelet wer fleurich nei ûnderen dêr’t er op har stiet te wachtsjen.


    ‘It is my hielendal ûntgien, mar jimme hawwe in bealchfol wurk hân, seker, om alles op te rûmjen?’


    Hy knikt. ‘Ja, mar mei Ruerd, Ronny, Ytsen en Grytsen en de heit fan Elske hawwe we it oprêden. Elske, Wytske en de mem fan Elske hawwe sa goed en kwea alles sortearre en se hawwe har dwaande holden mei de klean en gerdinen en sa.


    Der is neat fuortgoaid, mar it sil noch in hiele toer wurde om alles út te sykjen.’ Hy tinkt efkes nei en sjocht om him hinne. ‘It wie ek wol moai wurk, sa út en troch. We hawwe in reis makke yn ’e tiid en de hiele skiednis fan dit plak is ús troch de hannen kommen. Bêst wol bysûnder, mar dêr hawwe we it noait oer hân mei dy.’


    Se krijt him by de hannen en sjocht him hoopfol oan. ‘Ik wol hjir wer wenje, mei dy, Ymkje en ús jonkje.’


    Hy seit neat werom en fronselet de eachbrauwen.


    ‘Ik mien it, Evert! Akkelyn hoecht it net mear en ik wol hjir wer wenje! It is myn thús en ik bin der wis fan dat wy hjir hiel lokkich wurde kinne. Do fynst it hjir ek machtich en ik wol der wer sa’n thús fan meitsje sa as it wie mei pake en beppe. Fynst my no gek?’


    ‘Dat hoe dan ek,’ laket er. ‘Mar hoe sjochst dat dan? Der moat safolle barre foardat it bewenber is, om fan de kosten mar net te sprekken. Silst Akkelyn wol útkeapje moatte, der is fierder gjin jild yn jimme famylje …’


    ‘Dat wit ik allegear noch net. Ik sil der takommende wike yndûke en kontakt sykje mei de notaris. Der binne grif subsydzjes en ik tink dat Akkelyn gjin jild hoecht, sy hat genôch. Dat hat se sels sein.’ Se krûpt him oan. ‘Miskien kinsto dyn hûs ferkeapje? Dan wurdst eigner mei.’

    ‘Yn dat gefal …’ Hy docht in stap tebek en begeliedet har nei de trep. Hy docht in hân yn ’e bûse en wipt fan ’e iene op ’e oare foet, hy liket wol senuweftich te wêzen. Se sjocht him freegjend oan en lûkt oan ’e skouders.


    ‘Eins … eh, moatst noch in kear fan boppen komme, soest dat dwaan wolle? Krekt sa as dy kear dat we …’


    ‘Ymkje oansetten hawwe?’ makket se de sin ôf.


    ‘Ja,’ seit er en hy laket.


    Se docht wat er seit en rint nei boppen om dêrnei wer nei ûnderen te gean. Hy stiet ûnderoan de trep en hellet in read flewielen doaske út ’e broeksbûse.


    Mei knikkende knibbels rint se stadich nei ûnderen. De rok fan har jurk wapperet omheech en as se foar him stiet, sjocht se dat syn hannen trilje. Hy hâldt de grutte iken peal fan ’e trepsleuning beet en sakket op ien knibbel. Hy krijt har rjochterhân en jout der leafdefol in tút op mei de eagen ticht. Hy lit de hân net los en sjocht omheech nei har.


    ‘Leave Bettina.’ Hy kielskrabet in kear, ‘wolst myn frou wurde?’


    Hy docht it doaske iepen en in prachtige diamant skitteret har temjitte.


    Se kin net in wurd útbringe fan de senuwen en sjit hielendal fol. Hy hellet de ring út it doaske en skoot him har stadich om ’e finger. Hy is sa moai en past perfekt! Se springt him om ’e nekke en hy draait mei har yn ’t rûn.


    ‘Is dat in “ja”?’ freget er optein.


    ‘JA!’ ropt se bliid. ‘Ja, ja, ja! Foar ivich en altyd fan dy, oant de dea ús skiedt, mar sels dy komt net tusken ús yn!’


    Hy jout har in tút en rint mei har op ’e earms troch de hal as in kening te ryk. By de foardoar set er har wer del en hy docht de doar fan ’t slot en triuwt him iepen. It hiem fan de state leit foar har fuotten, se is thús en se sille trouwe!


    ‘Tinkst echt dat we in jonkje krije?’ freget er ynienen serieus.


    ‘It moast niis efkes ta my trochkringe, mar it soe yndied kinne. Technysk sjoen.’


    ‘Ik bin der wis fan!’ seit se. ‘Ik wol him graach ferneame nei ús pake. Riemer Walinga Cammingha - fan Frisum. Fynst dat ek moai?’


    ‘Prachtich! En hy krijt kroltsjes?’


    ‘Ja, en klompkes.’ Se leit de hân wer op ’e búk en hy leit synt der oerhinne.


    ‘Sille we Ymkje helje, ik bin ûnwennich fan har.’ Hy lûkt de doar wer ticht en draait him op ’t slot.


    ‘Ja, ik ek. Us leave famke … wy meitsje moaie bern, dêr hoege we net iens foar te oefenjen!’


    Se draaft foar him út nei de ravaazje fan ’e grutte seal en draait yn it rûn. De jurk wapperet om har hinne en se goait de hannen yn ’e loft. Se fangt in glim op fan it ferrotte dak fan de stâl en ynienen tinkt se oan har heit dy’t dêr wat bedobbe.


    ‘Ik wol efkes achter de stâl sjen, giest mei? Ik ha der in soarte fan fisioen oer hân.’ Se draaft foar him út de tún yn nei de stâlen. Se rint wakker hinne en wer achter de stâlen mei de noas hast oer de grûn.


    ‘Wat dochst no?’ freget Evert.


    ‘Hjir is it, tink ik. Stiet hjir earne in skeppe of sa?’ Se sjocht yn it rûn en draaft de stâl yn om werom te kommen mei in roastige, âlde skeppe. Se begjint yn ’e grûn om te dollen, mar it slagget net goed mei ien sterke earm. Se flokt en smyt de skeppe op ’e grûn.


    ‘Lit ek mar,’ seit se lilk. ‘Dy fûgel is dochs al ferrotte.’


    ‘Wêr hast it oer?’ wol Evert witte.


    ‘Ik seach ús heit, hy wie hjir oan it graven. Hy sei dat er in deade fûgel bedobbe hie. Mar wêrom soe my dat no yn it sin komme? It wie op dit plak, ik werken it anker yn ’e muorre.’ Evert bûcht om de skeppe te krijen en graaft fierder. It giet him flot ôf en it gat wurdt hieltyd grutter.


    ‘Lit no mar,’ seit se en se sil de skeppe fan him ôfpakke.


    ‘Hee!’ ropt er. ‘No fiel ik wat en it is gjin deade fûgel. Miskien is it wol in skat en bist aanst smoarryk!’ seit er optein. Se lit de skeppe los en lit har op ’e knibbels falle.


    ‘Dan hiene myn âlden dat wol opmakke, hear!’ seit se droech. ‘Us mem en jild wie gjin goede kombinaasje en ús heit koe der ek net mei omgean.’


    Evert makket it gat rûmer en dan goait er de skeppe op ’e grûn. Hy giet neist har sitten en faget mei de hannen de modder fuort oant er in ikenhouten tûntsje tefoarskyn komt. Hy hellet it foarsichtich út ’e grûn wei. It is heal ferrotte en bliuwt byelkoar troch it izer dat der omhinne sit.


    Betty besjocht it mei fernuvering. Dit tûntsje kin se mar al te goed.


    ‘Dat hat fan ús pake west! Dêr hie er syn tabak yn. Hy hie it tûntsje krigen fan in freon út Frankryk, in wynboer mei in kastiel. Hy hat it spesjaal foar pake meitsje litten. Dêr hat er faak oer ferteld!’


    Hy jout it har oer en se drukt it smoarge tûntsje tsjin it boarst. It hat fan har pake west en se hat it gefoel dat er no tichtby har is. Se giet yn ’e hoksen sitten en leit it tûntsje yn it gers. Se wit noch dat der in spesjale manier foar wie om it iepen te meitsjen. Earst de boppekant oandrukke sadat it kantele en dan koe it deksel derôf. Se moat no wat fûlder drukke omdat der allegear modder tusken sit en foarsichtich makket se it tûntsje iepen. Der sit in swart plestik pûdsje yn dat hielendal tichtbûn is mei tou. Se hellet it derút en Evert snijt it troch mei de punt fan ’e skeppe. Se wikkelet it pûdsje iepen en hâldt it op ’e kop. Der falle twa kettingen út … en in ring.


    Se sjocht ferheard nei de juwielen. Der is in ketting fan trije pearelstringen mei in gouden sluting en in sulveren ketting mei in grutte hertfoarmige robyn yn it midden en dêrneist slingerkes fan diamanten. De ring is ek fan sulver mei in hertfoarmige robyn en dêromhinne ek allegear diamantsjes. Se werkent de juwielen fan ien fan ’e skilderijen yn ’e hal.


    ‘Allemachtich, Evert!’ ropt se. ‘Dit binne erfstikken út ’e famylje. Dy ketting en dy ring steane ek op in skilderij en de pearels hat ús beppe wol om hân … mar wêrom hat heit dat fuortmoffele?’


    Se lit har yn it gers falle en tinkt djip nei. Evert krijt de juwielen en besjocht se fan alle kanten. Hy leit de juwielen op ’e rjochterhân in docht stadich de hân omleech en omheech, krekt as weaget er it guod.


    ‘Ik wit noch wol dat de plysje eartiids ris west hat omdat der ynbrutsen wie. Mar dêr is fierder noait oer praten dêr’t wy by wiene. It soe mar sa kinne dat it hjir om gong, wilens heit it sels dien hat! Wy wennen doe noch net op ’e state en ik freegje my ôf wêrom’t er it dien hat en wêrom hat er it noait wer opgroeven? Hy hie altyd in soad rûzje mei pake, miskien wie it in soarte fan wraakaksje?’


    Evert giet neist har sitten en krijt har linkerhân. Hy skoot de ring om ’e finger en dy past ek noch. Dan docht er de ketting by har om ’e nekke en makket him fêst.


    ‘Prachtich!’ seit er. ‘Sa bist echt fan adel. Dit is gjin flauwekul, dat kinst sa wol sjen. Dit is grif in fermogen wurdich. En we sille der noait achterkomme wêrom’t er it dien hat. Dus hawwe jimme no ek in offisjeel famyljegeheim.’


    ‘Ik wol it net om ha! Bist gek! Aanst reitsje ik it kwyt.’ Se docht de ring wer ôf en hy makket de ketting los.


    ‘Ik fyn dit ek fierste opsichtich, dan is dy ring fan dy folle moaier.’


    Se sjocht grutsk nei de diamant dy’t om har ringfinger sit en laket loksillich.


    ‘Dizze pearels, dêr ha ’k wol wat mei. Beppe hie se faak om.’ Se krijt de ketting en hâldt him stiif beet yn har fûst.


    ‘Akkelyn moat it witte.’ Se komt oerein en docht de juwielen wer yn it pûdsje.


    ‘Witst, dit tûntsje en de pearels … dat binne pake en beppe. It is dan miskien in soad jild wurdich, de pearels soe ik noait ferkeapje kinne. En kinsto dat tûntsje ek opknappe? Oars kin Ruerd it grif wol.


    Evert laket en leit in earm om har hinne. ‘Fansels kin ik dat.’ Hy krijt it foarsichtich fan ’e grûn en hâldt it goed beet.


    Swijsum rinne se nei it poartegebou en Betty docht de doar wer op ’t slot. Se jout de juwielen oan Evert en rint oer de richel boppe de grêft om de kaai te ferstopjen. Hy docht it swarte pûdsje yn ’e bûse en mei it tûntsje ûnder de earm fytse se nei hûs.


    ‘Shit!’ ropt se ynienen lûd. ‘Wy moatte fannemiddei nei dy poolparty fan Sjoerd! Dan moat ik yn bikiny!’


    ‘No en?’


    ‘No en?’ Dan moat ik offisjeel mei de earm bleat! Ik wol graach earst nei hûs, efkes sjen hokker bikiny ik oan doch en sa. Oars hellesto Ymkje mar.’


    ‘Nee, ik gean mei dy mei. Ik sil dy geastlik stypje en we moatte dy juwielen earst mar ris goed ferstopje.’ Hy leit de hân by har op ’e rêch en triuwt har in ein foarút.

    Sadree’t se thús binne, goait se de fyts tsjin ’e muorre en stoot se nei boppen om yn ’e kast te dûken. De juwielen is se al wer fergetten, mar Evert set it tûntsje op ’e waskmasjine en rint achter har oan mei it kostbere guod.


    Se fisket in pear bikiny’s út ’e kast en docht de klean út. Se hipt yn in lyts read-wyt streke bikinybroekje mei toutsjes op ’e sydkant en sil it boppestikje oandwaan. Evert hâldt it pûdsje yn ’e loft, sadat it har oandacht krijt en hy stoppet it achter yn ’e kast, achter in steapel broeken. Se knikt goedkarjend en hy makket it boppestikje fêst. Se steane foar de grutte spegel en hy aait har oer de rêch.


    ‘Dit is in hiele moaie bikiny,’ seit er heas.


    ‘Alle bikinys dy’t ik ha binne moai … mar dy earm!’ Se sjocht nei de ferbaarnde earm en no way dat se fannemiddei sa by de oaren omrint. Se docht der wol in tunyk oer.


    ‘It is net dy earm, it is dyn earm,’ seit er en hy jout in tút op it mei groeden bedutsen skouder.


    ‘Sjoch no ris nei dysels, bist ommers prachtich! En ast gelyk hast, groeit der in jonkje mei kroltsjes yn dyn búk.’


    Hy leit de hân op har búk en se sjogge elkoar oan yn ’e spegel. Syn blik wurdt ûndogensk en hy lit de hân sakje oant er by it broekje is. Se begjint swierder te sykheljen, har boarst giet op en del en hy skoot mei de oare hân it boppestikje oan ’e kant sadat ien boarst bleat is. Hy sjocht har oan en knypt der sêft yn. De oare hân ferdwynt yn har broekje. Se docht de eagen ticht en kreunt sacht. Dizze man is in wiere god. Hy makket har wer gek fan langstme en se fielt syn ereksje tsjin har rêch. Se lûkt syn koarte broek nei ûnderen sadat se him ek befredigje kin. Hy giet foar har stean en al frijende duorret it net lang foardat se beide klearkomme. Hy bedobbet de holle by har yn it hier en slacht de earms om har hinne.


    ‘Ik sil my efkes in bytsje opfriskje,’ laket se. ‘Wol spitich fan al dy lytste jonkjes en famkes dy’t no oer myn búk krûpe, mar it is net oars.’


    Hy lûkt syn broek wer oan en nimt har holle yn syn hannen. Se jout him in hiel lyts en leaf tongtútsje en dan rint se by him wei.


    ‘Sil ik kofje sette!’ ropt er as er nei ûnderen giet.


    ‘Ja, lekker! En ik ha no ek wol nocht oan sa’n broadsje.’


    Se wasket har en docht in oare bikiny oan. It fielt lekker frij om sa om te rinnen en se giet yn ’e bikiny nei ûnderen. De kofje pruttelet en Evert skarrelet yn ’e tún om. Se hellet alfêst har swimtas út ’e bijkeuken mei trije handoeken en de giele swimbân foar Ymkje. Se is eins wol benijd wat it no úteinlik is, fannemiddei by Sjoerd.


    Evert stiet te praten en se tinkt dat er bellet. Stimmen komme tichter by har en ynienen stiet Evert mei Hindrik yn ’e bykeuken. Se beseft har dat se amper klean oan hat, mar se wit sa gau ek net wat se efkes hurd oandwaan sil. Hindrik triuwt Evert oan ’e kant en rint nei har ta, mei in grut bosk blommen. ‘Foar dy,’ seit er en hy jout se har oer.


    Ferheard rint se dermei nei de keuken en se leit de blommen op it oanrjocht. Hindrik besjocht har en hy docht de tûme omheech. ‘Bist noch moaier as Doutzen!’


    ‘Wat dochst hjir?’ wol se witte.


    Evert stiet no ek yn it lytse keukentsje en se sjogge beide ôfwachtsjend nei Hindrik. Hy byt op syn lippe en wriuwt mei de hannen as is er klear foar de striid. Hy sjocht fan Evert nei har en werom en suchtet djip.


    ‘Ik ha neitocht,’ seit er dan ynienen. ‘Oer ús.’


    ‘Us?’ freget se ferheard.


    ‘Ja. Ik ha myn ferkearing útmakke en wol serieus mei dy fierder. Ik wit it, ik bin in boer, mar ik hâld fan dy … tink ik en ik mis dy alle dagen. Ik ha net it gefoel dat dy âlde Rambo dy jaan kin watst nedich hast, oars hie er allang mear wurk fan dy makke. Ik ken dy langer as hjoed en ik fiel gewoan datst net lokkich bist. Ik hoopje dat we der mei ús allen útkomme, we binne folwoeksen minsken. Ik trou mei dy en hy mei altyd dat famke sjen.’


    Se is perpleks en gappet him oan mei de mûle iepen. Evert fronselet de foarholle en wriuwt him oer it kin. Hy sjocht ferheard nei Hindrik dy’t yn alle broeksbûsen fielt en sacht flokt.


    ‘Ferdomme, wêr is it no!’


    Hy kloppet mei de platte hân op syn boarst, mar yn it bûske fan syn boesgroen sit it ek net. Hy tinkt djip nei en dan stekt er de finger op.


    ‘Ik wit it al wer!’


    Hy bûcht foaroer en hellet in lyts, ljochtrôs doaske út syn wurklearzen. Syn wangen binne fjoerread en hy jout it har oer. Evert giet der rêstich foar sitten en leit de iene skonk oer de oare.


    Se makket it ljochtrôze doaske iepen en barst spontaan yn laitsjen út as se de ring sjocht. It is in bernerinkje mei in leavehearsbistke derop en achterop it doaske stiet HEMA. Hindrik krijt it doaske en sjocht der ek yn. Dan flokt er lûd en wurdt er noch reader.


    Se krijt de ring derút en skoot him om har pink. ‘Wat romantysk, wêr fynst soks no?’


    Ferslein lit er de holle hingje en hy skoffelet hinne en wer. Se hat der drekt spyt fan dat se him útlake hat en leit in hân by him op it skouder.


    ‘Ik hie myn suske frege oft se noch in moaie ring hie om kado te jaan oan in leaf famke. Se hat altyd fan dy glinsterjende dingen om en dan jout se dizze oan my!’ Hy skopt tsjin in tafelpoat en Evert laket sarkastysk.


    Hindrik sjocht him mâl oan. ‘Wat no?!’ Hy giet foar him stean mei de hannen yn ’e side. ‘Ik meitsje teminsten wurk fan har! Ik ha blommen, in ring en bied har in takomst! Dan kinne wy moai op ’e pleats wenje en ús heit en mem hjir. Dan kinsto wer nei dyn eigen hûs.’


    Se tikket him op ’e rêch. Hy draait him om en se lit har de ring sjen dy’t se fan Evert krigen hat.


    ‘Ik bin al fersein,’ seit se sacht. Se doart it ek net lûder te sizzen omdat se it eins wol wat sneu foar him fynt. Se stekt de hân út dêr’t de ring om sit.


    Hindrik set grutte eagen op. ‘Gean wei! Juster oars noch net!’ Hy pakt har hân en besjocht de ring.


    ‘Fannemoarn,’ seit se mei in sucht.


    Hindrik stiet mar nei de ring te sjen en sjocht har dan fol ûnleauwen oan.


    ‘Ik begryp hjir neat fan! Hoe kinsto no mei sa’n âld nút trouwe! Foar itselde donderet oer in jier dea del! Of nije wike al!’


    ‘It bêste mar wer, Hindrik,’ seit Evert. ‘Betanke foar de blommen en oant sjen!’


    ‘Ja ja, mar ik sil dy dit sizze, ik ha it faker mei har dien as dy!’ Hindrik pript Evert yn it skouder en laket triomfantlik. ‘Hindrik!’ ropt se ferstuivere.


    Evert komt stadich oerein. ‘Mar grif noch noait op de muzyk fan Pink Floyd.’


    ‘Pink Floyd?’ Hindrik lûkt in rare grimas. ‘Dat is noch slimmer as Frans Bauer, dat wol ik net iens op myn kremaasje ha!’ Hy krijt Betty by de earm. ‘Wy diene it faak op Status Quo of AC/DC!’


    Se triuwt him fuort en skammet har dea.


    ‘O ja, en noch wat …,’ giet Hindrik fierder. ‘Ik ha har klearfingere op ’e heasouder. No do wer!’


    ‘Foar de spegel op ’e sliepkeamer,’ seit Evert droech. ‘Niis noch.’


    ‘No ja, sis!’ Se draait har om en leunt op it oanrjocht. De manlju sjogge tagelyk nei har billen en Evert wiist triomfantlik nei himsels.


    ‘Foar de spegel? Alde fiispeuk!’ Hindrik laket wer en sjocht yn dat er oan it koartste ein lûkt. Hy slacht Evert op it skouder. ‘Dus do past goed op har?’


    ‘Dêr moatst al op rekkenje,’ seit Evert.


    ‘Ast har net mear oan kinst, bellest my, hin?’ Hindrik hâldt in fûst omheech en jout Betty in tikje op it bil. ‘Dan gean ik no mar, ik ha my al genôch foar skut setten.’


    ‘Nim dy blommen mar wer mei!’ seit se. ‘Miskien kinst it goed meitsje mei dyn famke.’


    ‘Nee, dat wurdt him net mear. Fierste deeglik foar my. Ik wachtsje wol as dat famke fan jimme in jier as sechstjin is, dan skele we likefolle as jimme en dan wurdst myn skoanmem.’ Hy naait gau út en Betty smyt lilk it bosk blommen achter him oan. Hy fangt it op en laket lûd.

    Mei twa ringen om rint se earm yn earm mei Evert oer de dyk om Ymkje te heljen. It wie wat in aparte situaasje, mar Evert naam it hiel sportyf op. Hy fynt dat wat se allegear útspookt hawwe en mei wa net wichtich is. It boeit him net, dat hat west. En dêr kin se har wol yn fine. Dochs fûn se it wol in leaf gebear fan Hindrik en dêrom hat se it rinkje noch om. Ek wol in bytsje om wraak te nimmen op Evert, om oer hoe’t se oer har praten. Bytsje ferstân.


    Ronny en Elske sitte al yn ’e tún oan in bakje en Betty kin net wachtsje om it goede nijs te fertellen. Se giet neist Elske sitten en lit har de ring fan Evert sjen.


    ‘Hy hat my frege!’ seit se optein.


    ‘Wat?!’ Elske springt oerein en har mem lit fan skrik de termoskanne op it gers falle. ‘Wannear!’


    ‘Fannemoarn! We wiene by de state en doe hat er my frege.’ Betty skoot wat tichter by Elske, ‘en we hawwe justerjûn geweldige seks hân!’ flústeret se.


    ‘Wy ek!’ glunderet Elske. ‘Moai wurk.’


    Elske lokwinsket Betty mei trije dikke tuten en se komt oerein om Evert te lokwinskjen. De mem fan Elske hat it no ek yn ’e gaten en se lokwinsket Betty ek.


    ‘Hat Ymkje goed sliept?’ freget se.


    ‘As in roaske,’ seit de mem fan Elske. ‘Wat in leaf famke hawwe jimme. Wy wolle wol faker op har passe en Gerben is ek sa wiis mei har. Ik tink dat se hast wol wekker wurdt, se sliept al wer in skoftke.’


    Betty fielt har sa grutsk en it leafste soe se ek sizze dat se in jonkje krije, mar dat is miskien noch wat te gau. Ronny slacht fan achteren de earms om har hinne en plantet in tút yn har nekke.


    ‘Lokwinske, famke. Ik bin bliid foar jimme! Einlings!’ Hy jout har noch in tút op it wang en krijt de hân fan Elske beet. ‘Dan binne wy no tsjûgen, seker!’


    ‘Graach, as jimme dat wolle!’ ropt Betty. ‘Mar we hawwe fierder noch neat besprutsen, oer hoe en wat. Miskien kinne we dat in kear mei ús allen dwaan, jimme hawwe ûnderfining.’


    ‘Dat fyn ik wol leuk, hear,’ seit Elske. ‘Wy komme earstdeis wol efkes del.’


    De heit fan Elske is wat rêstiger, mar hy lokwinsket harren ek út ’e grûn fan syn hert. Se sitte gesellich by de picknicktafel te kofjedrinken en te wachtsjen oant Ymkje en Gerben de sliep út hawwe.


    ‘Ik sil wolris efkes sjen oft se wekker binne,’ seit de heit fan Elske en hy giet yn ’e hûs. Efkes letter komt er werom mei beide bern op ’e earm en Ymkje wriuwt har yn ’e eachjes. Betty raant fan dat gesicht, sa hat Ymkje dochs ek in bytsje in pake en beppe. De heit en mem fan Evert binne al âld en syn mem sit yn in fersoargingstehûs. Se binne hiel leaf en wiis mei Ymkje mar se kinne net mear oppasse. Ymkje stekt de hantsjes út as se Evert sjocht en hy tilt it famke op. Hy krûpt har oan en jout har in dikke tút.


    ‘Hee, wat is dat foar ring?’ freget Elske en se wiist nei it leavehearsbistke.


    ‘Ek in felovingsring … fan Hindrik,’ laket Betty. ‘Dy ha ’k niis krigen.’ Se fertelt it ferhaal en Elske komt net mear by fan ’t gnizen.


    ‘Ik tink dat wy it kamp mar opbrekke moatte en pake en beppe har rêst wer gunne moatte,’ seit Ronny. ‘Ik miende dat wy noch nei in poolparty moasten.’


    ‘Ja, wy binne der klear foar,’ seit Elske en se komt oerein om de boel fan Gerben byelkoar te sykjen.


    ‘Tige tank!’ seit Betty tsjin de âlden fan Elske.


    ‘Graach dien, hear,’ sizze se tagelyk. ‘As der wat is, dan bellest mar wer.’ Se jouwe Gerben en Ymkje noch in tút en mei harren fjouweren rinne se nei it hûs fan Sjoerd.


    Lys en Peter sitte teagearre yn in grut rûn bad. Se spatte elkoar wiet en Gerben klapt oerstjoer yn ’e hantsjes. Elske makket him los en tilt him út ’e buggy.


    ‘Heity!’ ropt er blier en hy draaft nei Sjoerd dy’t deroan komt yn in swimbroek.


    ‘Ha jonkje!’ ropt Sjoerd en hy tilt him op.


    Ronny wurdt wyt om ’e noas en Elske is ek oan mei de situaasje. Sels Evert en Betty steane der mei grutte eagen nei te sjen.


    Lys stompt Peter oan en tegearre hingje se oer de râne fan it bad.


    ‘Ik nim him wol gauris mei, nei heit,’ seit se skruten. ‘Dan rinne we it blok om mei Bouke. En omdat ik “heit” sis, seit hy dat ek de lêste tiid.’


    ‘O,’ seit Elske mar Ronny seit neat. Sjoerd goait Gerben yn ’e loft en it jonkje laket it út. Ronny draait him sjegrinich om, mar Elske fynt it no wol oandwaanlik. Se wit hoe dreech oft it foar Sjoerd west hat en dochs liket er wiis mei Gerben te wêzen. Dat is ek wol bysûnder.


    ‘Kom no mar,’ seit se en se krijt Ronny by de hân. ‘Ik wit dat it hiel ferfelend is, mar oan ’e oare kant is it ek wol moai. Gerben begrypt it noch net en dat komt aanst fansels.’


    Ronny prottelet wat en rint achter har oan. Durkje paradearret ek de tún yn mei in blêd fol kopkes en kofjekannen. Se hat in spierwite bikiny oan dy’t neat te rieden oer lit en Sjoerd laket stoer nei har. Hy set Gerben del en Durkje giet yn ’e hoksen foar him sitten. ‘Hoi Gerben,’ seit se leaf.


    ‘Hoi Dulkje,’ seit er en dat brekt it iis. Sels Ronny moat der om laitsje.


    ‘Hast de swimbroek ek mei?’ freget se oan Gerben. Hy dribbelet nei Elske en lûkt oan ’e tas.


    Ronny hellet syn swimbroek derút en hy klaait it jonkje út. Gerben slacht de earmkes by him om ‘e nekke en stapt yn syn Jip en Janneke-swimbroekje. Elske blaast syn swimbantsjes op en as er dy om hat, tilt Ronny him yn it bad by Lys en Peter.


    ‘Wat in moai ding,’ seit Elske tsjin Sjoerd. ‘Hast him krekt?’


    ‘Ja,’ seit Sjoerd grutsk. ‘Ik ha him niis efkes opstookt sadat it wetter net te kâld is foar dy lytse bern en ik ha der in pear wynskerms omhinne setten, dat wy hoege net mear op fakânsje, of wol Durk?’


    Durkje laket mar wat en jit de kofje yn.


    ‘Wêr binne dyn bern, Durkje?’ freget Betty.


    ‘By Skelte,’ seit se. ‘Se komme moarn wer.’


    Ynienen draaft Bouke de tún yn en as er Elske sjocht dan springt er wyld by har op. ‘Hee, Bouke! Hoe is ’t mei dy?’ Se giet yn ’e hoksen foar him sitten en krûpt him oan. ‘Wat bist ek in pop. Ik mis dy wol, hear,’ seit se en hy slikket har om ’e holle.


    Evert hellet Ymkje út ‘e buggy en docht har in badpakje oan. Hiel skattich, rôs mei in frisseltsje. Hy docht syn eigen klean ek út en giet mei Ymkje yn it wetter. Betty stiet dernei te sjen en twivelet wat se no dwaan sil. Al of net de klean út. Mar se sjocht it dochs net sitten en giet by Elske en Ronny by de picknicktafel sitten. De sfear is wat belutsen op de ien of oare manier. Sjoerd en Ronny mije elkoar en Elske sit der ek by mei de mûle fol tosken. Durkje is wakker drok mei de kofje en Betty wit ek sa gau net wat se sizze moat oant har de juwielen yn it sin sjitte. Se fertelt oer har fisioen en dat se it tûntsje fûn hawwe. Ronny en Elske hingje oan har lippen en Sjoerd sit mar mei de holle te knikken. ‘Tsjong,’ seit er. ‘Dat is dochs wol in jongesdream … in skat fine. Wat silst der mei dwaan?’


    ‘Wit ik noch net,’ seit Betty nei wierheid. ‘Efkes besakje litte, mei Akkelyn beprate en neitinke.’


    Op dat stuit rinne Ytsen en Grytsen earm yn earm de tún yn. Grytsen is wer hielendal yn styl mei in Hawaii-blûze en Hawaii-swimbroek. It binne allegear blommen en kleuren. Ytsen sjocht der wat gewoaner út. Hy hat in wite strûper oan mei in bêzje linnen broek.


    ‘Hoi! Hjir wiene we al!’ roppe se yn koar en Ymkje begjint lûd te brabbeljen as se de mannen sjocht. Se slacht wyld yn it wetter om en skopt mei de fuotsjes.


    ‘O, ús skatsje is al yn it bad!’ Grytsen docht de blûze út en giet der gau hinne. Hy springt oer de râne yn it bad en Ymkje laket it út. Hy nimt har fan Evert oer en krûpt har oan.


    ‘Wolsto har efkes yn ’e gaten hâlde. Dan sil ik no efkes om in bakje,’ seit Evert.


    ‘Ja, hear! Ik bliuw wol by har.’ Grytsen giet langút yn it bad lizzen mei Ymkje op ’e búk. ‘Is se wol ynsmard?’


    ‘Ja!’ ropt Betty.


    Ytsen sit by de tafel en se hawwe it oer justerjûn. Hy fûn der neat oan, krekt as Evert. Mar de oaren fûnen it machtich. Durkje is wat stil, se hat net safolle te melden en ynienen krijt se in kleur as in bellefleur. Elske draait har om en Akkelyn stiet glunderjend nei har te wiuwen. Durkje rint derhinne en begroetet Akkelyn sunich. Gjin tút, gjin omearming, allinnich mar in ‘hoi’.


    ‘Hoi,’ seit Akkelyn en se rint achter Durkje oan nei de picknicktafel.


    Betty tinkt oan justerjûn, oan harren gefjocht. Dat is noch mar in pear oeren lyn, mar it liket wol in ivichheid. Se hopet dat Akkelyn der net oer begjint as de oaren derby sitte.


    ‘Hoi, suske,’ seit Akkelyn allinnich mar en se giet neist Sjoerd sitten.


    ‘Leuk datst der bist!’ seit Sjoerd optein en hy sjocht grutsk yn it rûn. ‘Ik ha har juster ek útnoege, sjoch.’


    Akkelyn laket leaf en Durkje set in kop kofje foar har del. Elske kin de situaasje mar min ynskatte. Akkelyn sjocht der wer skoander út yn har wite jurkje. Simmersk en sportyf. Elske is benijd hokker bikiny se oan hat, it jurkje skynt net iens sa bot troch. Akkelyn sjocht om har hinne en as se Ymkje sjocht mei Grytsen laket se strieljend. Se liket dochs echt wol wiis te wêzen mei har muoikesizzer en it soe moai wêze as it tusken har en Durkje gjin ferfolch krijt. Dat hat Sjoerd net fertsjinne.

    It is in wier El Dorado yn ’e tún fan Sjoerd. Dizze neisimmer makket it kâlde en wiete foarjier mear as goed. Ytsen en Grytsen lizze yn it gers mei Ymkje op in handoek, ûnder de kastanjebeam. Gerben dribbelet achter in bal oan mei in pet op en in blûske oan tsjin it ferbaarnen. Hy skopt de bal nei Lys en Peter dy’t langút yn it gers lizze te sinnebaaien. Betty krijt it sa waarm yn har tunyk mei lange mouwen, se soe neat leaver wolle as efkes yn it bad ôfkuolje mar se doart it net oan. Alle oare froulju rinne yn bikiny om mei harren geve hûden en se is ek bang dat de earm samar ferbaarnd. De hûd is noch sa gefoelich, se hat it al ynsmard mei faktor 50, mar dochs. Evert komt by har stean en slacht de earms om har hinne. Hy is wiet en se frisket der hearlik fan op.


    ‘Giest mei yn it bad?’ freget er.


    ‘Ik doar net,’ seit se earlik.


    ‘Swimst ek alle wiken,’ seit er.


    ‘Ja, mar dat is terapy, dêr binne mear krukken en ek immen mei brânwûnen. Hjir is eltsenien perfekt en bin ik it iennichste wanskepsel.’


    ‘No moatst ophâlde!’ seit er strang. ‘Do bist gjin wanskepsel en der is net ien dy’t him der hjir drok om makket. Makkest it dysels wol dreech, hear.’ Hy krijt har by de hân en nimt har mei nei it bad. De oaren ferstomje.


    ‘Soe se it dwaan?’ flústeret Grytsen tsjin Ytsen.


    ‘Ik wit it net, mar ik begryp har wol,’ seit Ytsen. Hy komt oerein, rint nei har ta en slacht de earms om har hinne.


    ‘It moat dochs in kear de earste kear wêze, pop,’ seit er.


    ‘Ja,’ seit Evert. ‘En do tinkst sels dat it folle slimmer is as it yn wurklikheid is, neffens my.’


    Grytsen tilt Ymkje op en rint der ek hinne. ‘Leave skat, ik ha it al sjoen, Ronny, Elske, Evert … wy binne dochs ek net omfallen fan ’e skrik?’


    Betty laket sunich en luorket nei it heldere wetter dat har sa oanlokket.


    ‘Wat ferrekt my it ek!’ ropt se triomfantlik. ‘Ik doch it!’


    Se strûpt stadich de tunyk út. As se him oer de holle docht, komme Ruerd en Wytske mei in soad kabaal de hoeke om en der is net ien mear dy’t nei har sjocht. Wytske flokt en sjocht mâl nei Akkelyn. Betty nimt fan ’e gelegenheid gebrûk en giet gau yn it swimbad. Evert giet by har sitten en se spartelet mei de fuotten yn it wetter om. It wetter hat presys de goede temperatuer. Net te kâld mar ek seker net te waarm.


    Wytske lûkt Sjoerd oan ’e earm en nimt him mei de tún yn.


    ‘Wat docht sy hjir?’ Se sjocht mâl nei Akkelyn.


    ‘Akkelyn, bedoelst?’ freget Sjoerd. ‘No gewoan, ik ha har juster ek frege, om Betty.’


    ‘Hast dan neat yn ’e gaten, okse?’ giet Wytske fierder. ‘Dat minske betsjut problemen! Se hat my it libben ek al soer makke.’


    Elske sjocht mei noed nei harren. Se hopet dat Wytske neat seit oer Durkje en Sjoerd begrypt der hielendal neat fan.


    ‘Wat hat se dan dien?’


    ‘Wat hat se dan dien?’ praat Wytske him nei. ‘Se hat myn houlik op skerp setten, ûnder oaren. Mar goed, ik begryp datsto dat net wist, mar dan witst it no! Ik hie der sa’n nocht oan om hjir hinne te gean, mar doe’t ik har auto seach wie ’k drekt sjegrinich.’


    ‘O?’ seit Sjoerd. ‘Moat ik har no fuortstjoere?’


    ‘Nee, hear! Ik drink in bakje en dan gean ik sels wol nei hûs!’ Wytske rint nei de tafel en giet neist Elske sitten te stúmjen. Akkelyn knikt nei har, mar Wytske sjocht har allinnich mar soer oan. Ruerd plûnzget mar gau yn it bad by Betty en Evert.


    ‘Ik begryp neat fan har,’ seit er tsjin Evert. ‘Se docht krekt as bin ik in ôfgryslike minne hûn, mar ik ha neat dien!’


    ‘Do miskien net,’ seit Betty. ‘Mar ik wit hoe’t Akkelyn wêze kin en se kin ien it libben soer meitsje.’


    Ruerd ferdwynt mei de hannen op ’e earen ûnder wetter.


    ‘Se moatte it sels mar útsykje, fynst net?’ seit Evert. ‘Sille we it nijs aanst ek oan de oaren fertelle? En dat fan ’e juwielen oan Akkelyn?’


    Se glunderet fan ear ta ear en leit de holle by him op it skouder. Ruerd komt wer prûstend boppe wetter. ‘It is hearlik stil, ûnder wetter,’ suchtet er djip.


    De middei ferrint eins tige bêst. Betty is út it swimbad stapt en der wie net ien dy’t nei har earm taalde. Se hat har gau ôfdroege en de tunyk oandien, mar dochs wie it in persoanlike oerwinning. Akkelyn taalt net nei Ruerd en se jout in soad oandacht oan Ymkje. Se hat mei har yn it swimbad sitten, se hat har sels de flesse jûn en doe is Ymkje by har op skoat yn ’e sliep fallen yn in handoek. Akkelyn is suver in minske wurden en Wytske sit oan ’e rosee mei Durkje en Elske. De spanning is net mear om te snijen, dat Ruerd doart it ek oan om him te ûntspannen mei in kâld fleske bier. Lys en Peter moasten ek noch nei in oar feest, dat dy binne ôfsetten.


    Betty giet by Ytsen en Grytsen ûnder de beam sitten en se lit de ring fan Evert oan de mannen sjen.


    ‘Hy hat my frege en ik ha “ja” sein!’ glunderet se.


    Grytsen fearret oerein en krijt har hân om de ring better te besjen. ‘Och, myn leave skat! Wat is dit geweldich nijs!’ Hy wapperet mei de hannen en Ytsen draait yrritearre mei de eagen as er dat sjocht.


    ‘Fijn, foar jimme, famke.’ Ytsen jout har in tút en slacht de earms om har hinne. ‘Mei rjocht in happy end. Dat hawwe jimme fertsjinne.’


    ‘Binne wy tsjûgen? Mei dat, alsjebleaft?’ seurt Grytsen. ‘O … ik wit no al hokker jurkje Ymkje oan ha moat! Ik ha dochs sok moai spul by de H&M sjoen!’


    ‘Ik tink dat se dat sels wol útsykje kinne, Grytsen!’ Ytsen sjocht him strang oan en Grytsen giet wer op ’e handoek lizzen.


    ‘Ja baas,’ seit er stúmjend.


    Betty moat om harren gnize en it soe yndied wol moai wêze as sy de tsjûgen wurde soene. Soene se ek fjouwer tsjûgen hawwe kinne? Ronny en Ytsen en Elske en Grytsen. Dat soe it allermoaiste wêze. Se moat it der mar efkes mei Evert oer ha. Tefreden giet se neist Grytsen lizzen. Hy slacht in earm om har hinne en se leit de holle by him op it boarst.


    ‘Jimme binne echt skatten!’ seit se. ‘It wie allegear wat nuver, mar no hat Ymkje trije heiten. Altyd ien dy’t har letter helje en bringe kin,’ laket se.


    ‘Ik doch alles foar dy pop,’ seit Grytsen. ‘As se letter in rôze pony ha wol, dan soargje ik derfoar dat dy der komt.’ Hy gibelet sa oansteklik, Betty leit no ek slop fan ’t gnizen.


    ‘Moatst ris sjen hoe’t Ronny en Sjoerd gemoedlik byelkoar sitte mei Evert en Ruerd,’ seit Grytsen op flústerjende toan.


    ‘Wa hie dat ea tocht?’


    Betty sjocht nei de manlju, dy’t ûnder de kastanjebeam sitte en se sjogge der yndied ûntspannen út.


    ‘Wat wie dat justerjûn wer in machtich feest, net? It is mar goed dat ik dy meinommen ha, oars wit ik net ast hjir no sa lokkich lein hiest. Dy Prúkje en Hindrik hiene beide op dy foarsjoen.’ Grytsen kloppet har op ’e holle mei de flakke hân en se lit him it rinkje sjen fan Hindrik.


    ‘Hindrik hat my hjoed ek frege,’ laket se. ‘By ús yn ’e keuken, Evert wie derby. Hy hie my krekt frege.’


    Grytsen moat no sa gnize, hy bolderet it út. ‘Dat mienst net! Dêr hie ’k wol graach by wêze wollen!’


    ‘Sis, Grytsen.’ Ytsen komt oerein en sjocht op syn horloazje.


    ‘Wy moatte dy kant út.’


    ‘Ferrek ja!’ ropt Grytsen. ‘Wy moatte noch nei in oare jierdei! Fan myn kollega.’ Hy jout Betty in tút op it wang en se pakke de boel byelkoar.


    ‘Leave skat, oant gau en genietsje fan dyn oansteande, it is in lekker ding! Ik soe der ek wol ried mei witte … mar dat mei Ytsen net hearre.’


    De mannen nimme ôfskied fan ’e oaren en Betty giet wer by de froulju sitten.


    Akkelyn paradearret nei de oaren ta yn in rôze bikiny en Durkje sjocht wakker nei har. Akkelyn wol ek by de picknicktafel sitte en se giet achter Durkje stean. Se leit de hannen by har op it skouder. Durkje sykhellet djip en skoot in eintsje op, sadat Akkelyn derneist sitte kin. Wytske sit oan ’e oare kant fan Durkje en Elske en Betty der tsjinoer. Durkje jit in glês rosee foar har en Akkelyn yn en se proaste. ‘Ik moat eins net tefolle drinke, ik moat noch ride,’ seit Akkelyn en se knypeaget nei Durkje.


    Elske set de sinnebril wer op dy’t se yn it hier dien hie. Sa kin se de boel better yn ’e gaten hâlde, sûnder dat it opfalt. Akkelyn skoot hieltyd tichter nei Durkje ta en Durkje lit it moai gewurde. Se nimme noch in glês rosee en gibelje as twa puberfamkes om ien of oar dom grapke. Elske suchtet djip, se hat der al wer in byld by wêr’t dit ta liedt, eins soe dat net barre moatte. Se stiet der fersteld fan hoe’t dy froulju har gedrage, sa stikem en skynhillich. As je net witte dat der wat spilet, soene je it net yn ’e gaten hawwe. Wytske jit ek noch mar in glês yn en se nimt in toastje mei kip-kerry.


    ‘Wat is dit eins moai, dat we sa fakânsje fiere kinne yn ús eigen tunen fan ’t simmer. We treffe it echt mei it waar, om my hoecht it noait wer oars. Sjoerd hat der ek echt wat moais fan makke. Hee, Sjoerd!’ ropt se. ‘Proast!’ Se hâldt it glês omheech en Sjoerd syn glês bier.


    ‘Hy sjocht der wer potint út, dy Sjoerd,’ seit Wytske lûd. ‘Suver in lekker ding.’


    Durkje sjocht mei in skean each nei Wytske en Elske hopet dat se net tefolle rosee mear drinkt. As Wytske sa begjint te praten, dan hat se meastal in nuvere dronk.


    ‘Al dy mannen binne trouwens lekker,’ giet se fierder. ‘Foaral Ruerd, hin Akkelyn?’ Se bûcht wat foaroer om Akkelyn oan te sjen en lokkich is dy sa ferstannich om allinnich mar hiel aardich nei har te laitsjen. ‘Dyn man hâldt fan dy, wês der mar sunich op,’ seit se om wer yn petear te gean mei Durkje oer búkspieroefeningen.


    ‘En hoe witsto dat dan?’ freget Wytske sarkastysk.


    ‘Soks fiel ik oan. Alle mannen dy’t hjir binne, binne wiis mei harren froulju.’


    ‘Jaja,’ seit Wytske en se drinkt har glês leech.


    ‘Ik wol jimme wat fertelle!’ Betty springt oerein en ropt Evert. Hy jout Ymkje oan Ronny en rint nei har ta.


    ‘Seisto it of sil ik it dwaan?’ Se sjocht him fereale oan.


    ‘Doch do it mar,’ seit er sacht.


    ‘Evert en ik sille trouwe!’ Se springt him om ’e nekke en barst spontaan yn triennen út.

    ‘Rêstich mar,’ seit er en hy krûpt har oan. ‘Dat is dochs net om te janken?’


    De oaren gnize en komme allegear oerein om it fereale stel te lokwinskjen, útsein Ronny en Elske want dy wisten it al.


    Akkelyn stiet foar Betty en fûsket ôfstanlik mei har. ‘Lokwinske, suske. Ik bin bliid foar dy, echt wier. Hast in superfint oan ’e heak slein en in geweldich famke krigen.’


    ‘Tankewol,’ seit Betty, ‘en it spyt my fan justerjûn.’


    ‘Ja … no ja, it wie ek wol humor,’ laket Akkelyn en we binne beide noch hiel.


    ‘Sis, Akkelyn …’ giet Betty fierder, ‘ik ha fannemoarn mei Evert by de state west en wy wolle der graach wenje. Hy hat my dêr ek frege, ûnderoan de trep. En noch wat … we hawwe it tûntsje fûn fan pake mei juwielen. Ik ha se thús ferstoppe, mar de pearels fan beppe sitte der ek by en dy ketting mei it grutte hert fan dat skilderij yn ’e hal, boppe de trep.’


    ‘O, jakkes! Dêr’t dat sjegrinige minske opstiet? Dêr wie ik bang fan doe’t ik lyts wie. Mar hoe bist dat op it spoar kommen, dan?’ freget Akkelyn nijsgjirrich.


    ‘Ik hie justerjûn in soarte fan dream en ik seach heit wat bedobjen achter de stâlen. We hawwe dat plak opsocht en it fûn,’ seit Betty.


    ‘Jeetje! Hast in soarte fan skat fûn! Soe heit dat dien ha, doe’t de plysje der ris wie omdat der ynbrutsen wie?’ Akkelyn tinkt nei, mar lûkt al gau oan it skouder. ‘Eins boeit it my net, ik wol der echt leaver net mear mei dwaande wêze. Dus myn seine hast, ik kom wol in kear as alles ferboud is en it ferline dea is yn dat hûs. Ik waard der okkerdeis sa ûnlokkich. Mar de pearels en it tûntsje soe ’k wol graach ris sjen wolle … wat silst der mei dwaan? Ferkeapje?’


    ‘Wit ik net, we hawwe der beide rjocht op. Dêrom ha ik it der mei dy oer. Mar earlik sein, soe ik de pearels leaver hâlde, as oantinken oan beppe.’ Betty krijt Akkelyn spontaan by de hân. ‘Ik tink dat wy der wer in echt thús fan meitsje kinne, krekt sa as it wie mei pake en beppe. Ik ha der alle fertrouwen yn, ik ha der oer dreamd, ek oer ús. Dat wy as famkes yn dy hutte boarten en oer Jonas, de butler. Dy wie ik hielendal fergetten … It hat net altyd freeslik west.’


    Akkelyn laket sunich. ‘Ik wit dat noch wol, fan dy hutte. Witst noch wol dat wy dêr in kear teedrinke soene mei in servyske dat we fan beppe krigen hiene? We fûnen wetter net goed genôch en doe hiesto it goede idee om pake syn tee te brûken?’ Se laket no lûd en Betty sjocht har freegjend oan.


    ‘Pake syn tee?’


    ‘Ja, Beerenburg! Dat neamde er altyd tee en wy tochten dat it echt sa wie. Doe hasto syn flesse meinommen nei de hutte en wy koene wol spuie fan ’e earste slok!’ Akkelyn komt net mear by en Betty kin it no ek wer yn ’t sin krije.


    ‘Ik wit it wer!’ seit se optein. ‘Doe kaam beppe en doe soene we har in bakje tee jaan! Se hie it drekt yn ’e gaten en wy mochten dy dei net mear yn ’e hutte komme. En pake lei dûbel doe’t er it hearde!’


    De froulju moatte sa gnize, se krije der triennen fan yn ’e eagen. Akkelyn faget de triennen fuort mei de hân en sykhellet djip.


    ‘Jezus, Betty, wat hawwe wy in tiid fergriemd. Ik hoopje echt dat jimme der wer wat fan meitsje, dêr. Wat wie it altyd in bysûnder plak en wat is ít úteinlik in drama wurden.’


    ‘Ik wol der fannewike mei oan ’e gong,’ seit Betty. ‘Nei de notaris en sa. Hoe sjochsto it, moat ik dy útkeapje of sa?’


    ‘Bist net wiis!’ ropt Akkelyn. ‘Ik ha jild genôch om fan rûn te kommen. En silst it wol nedich ha, it sil wol in djoere ferbouwing wurde. Sil Ruerd it dwaan?’


    ‘Ik tink it wol, mar hy wit it noch net en ik moat my der earst yn ferdjipje.’ Betty sjocht grutsk nei Evert en Ymkje. ‘Ik ha der in hiel goed gefoel oer en wat my ek echt op wei holpen hat, wie dat it hûs leech wie. Alles wie derút en it wie ljocht en rûm. It azeme en libbe, wylst it der noch noait sa min útsjoen hat. De beammen en blommen groeie gewoan oeral trochhinne en dat hat my oertsjûge, it wurdt wer ús thús. Wy kinne ek wer soargje foar nij libben, miskien binne we it pake en beppe wol ferplichte.’


    ‘Myn seine hast.’ Akkelyn aait har koart oer it skouder. ‘As ik dy helpe moat, dan seist it mar en ik soe dochs wol wer faker wat mear kontakt ha wolle. Ik bin no ek muoike en dat fyn ik leuk. Wannear is Ymkje berne?’


    ‘Tweintich maaie,’ seit Betty. ‘Mar dat wie net in hiele moaie dei. Ik ha har allinnich krigen en doe ha ’k har achterlitten omdat se net fan Grytsen wie, mar fan Evert, se hie in wynplak en ik skamme my sa en doe …’


    ‘Hâld dêr mar oer op, dat is sa’n raar ferhaal!’ Akkelyn skodhollet. ‘Mar fan Grytsen? Dat wist ik net. Hoe sit dat dan?’


    ‘Ik hie ien kear wat mei Evert hân en dêrnei ha ’k him net mear sjoen. En nei de brulloft fan Ronny en Elske hie Hindrik myn hert brutsen. Grytsen hat my thúsbrocht en doe betochten wy dat ik in bern fan him krije soe en dan koene we dat mei-elkoar grut bringe. En doe rekke ik yndied swanger, Ytsen earst lilk, mar letter wie er ek sa bliid. Al dy tiid tochten wy dat Grytsen de heit wêze soe, mar dat wie net sa. Ik fielde my sa’n mislearring!’ Betty sjocht fertrietlik nei Akkelyn.


    ‘Ik ha skoften yn it brânwûnesintrum lein en doe woe ik har net iens sjen! Ik wie swier depressyf en doe’t ik thúskaam, wie ik noch net bliid. Ik ha echt sa’n soad te tankjen oan Elske, Ronny, Ytsen, Grytsen en Evert en ek oan de heit en mem fan Elske. Sûnder dy minsken hie ’k it net rêden, se binne famylje fan my wurden.’


    ‘Dat is dochs geweldich! seit Akkelyn.


    ‘Mar hoe komt it mei dy? Do bist ek altyd mar allinnich.’ Betty sjocht har oan en Akkelyn krijt suver in kleur.


    ‘Ik … eh … bin der achterkommen dat ik net echt fierder wol mei in man, sis mar,’ seit se op flústerjende toan.


    ‘Wat!’ Betty nimt har mei de tún yn. ‘Falst op froulju? Sûnt wannear?’


    ‘Dat wit ik net,’ seit Akkelyn. ‘Eins ha ik noch noait echt fereale west op in man, it wie altyd in spultsje om macht en jild. Ik ha safolle meimakke mei dy keardels, ik bin der op útsjoen en ik fiel my folle fijner by in frou. Mar dat wit hast noch gjinien en ik ha noch net in relaasje.’


    ‘Mar bist al fereale, seker!’ Betty sjocht har mei grutte eagen oan. ‘Bist oars as oars, yndied miskien wol folle mear dysels. Sachter en leaver … wa is it?’


    Akkelyn krijt wer in kleur en draait de holle fuort. ‘Dat sis ik leaver noch net, it is noch mar krekt oan ’e oarder en ik wit sels ek noch net hoe’t it komt.’


    ‘Fertelst it my al, hin, as it safier is! Ik wol no ek op ’e hichte bliuwe fan dyn libben.’


    ‘Ja, dat sil ik dwaan,’ seit Akkelyn en se laket freonlik. ‘Ik sil wat te drinken helje, giest mei? Hjir meie we wol efkes op proaste!’


    Se rinne nei de picknicktafel dêr’t de oare froulju noch sitte en Akkelyn giet wer deun neist Durkje sitten. De tredde flesse rosee wurdt iepenmakke en se proaste op it libben en de leafde. Akkelyn leit de hân stikem by Durkje op it bleate bil en Elske suchtet djip. Se wol dit net langer oansjen, dit komt wer op ’e kop ferkeard, mar wat hat se der úteinlik mei nedich? Se is net mear ferantwurdlik foar Sjoerd syn gelok. Se sykje it mar út. Se komt oerein en rint nei Ronny dy’t Gerben op ’e skoat hat. Sjoerd hat him fan ’t bêd helle en Ronny ferskjinnet him yn it gers ûnder de beam.


    ‘Sille we mar?’ ropt se.


    ‘No al?’ seit Sjoerd. ‘It is hast healwei seizen, ik doch de barbekjû aanst oan. We hawwe allegear lekker fleis!’


    ‘Gerben is de hiele dei al op ’en paad en ik ha pineholle fan ’e waarmte,’ liicht se.


    ‘Dan giest dochs efkes yn myn pornobad!’ Sjoerd laket om syn eigen opmerking en Elske laket kâld werom, hielendal no’t Durkje en Akkelyn der tegearre hinne rinne. En oan Sjoerd te hearren, hat er genôch bier hân, oars soe er ek noait sa’n opmerking meitsje.


    ‘Ik gean mei,’ seit Ronny. Hy komt oerein en docht Gerben yn ’e buggy. ‘Dan kin ús mantsje thús ite.’


    Se sykje har spullen byelkoar en sizze dach tsjin de oaren.


    ‘Súkses mei dyn pornobad, Sjoerd,’ seit Elske. ‘It wie gesellich, betanke foar de útnoeging.’


    Se rint nei it swimbad en sjocht om it hoekje fan it wynskerm. Durkje en Akkelyn sitte elkoar gibeljend wiet te spatten.


    ‘Wy geane,’ seit Elske. ‘Betanke, Durkje en oant in oare kear.’


    ‘Jimme ek,’ seit Durkje. ‘Leuk dat jimme der wiene.’ Durkje en Akkelyn wiuwe en Ronny komt ek noch efkes om it hoekje om syn finger op te stekken. By eltse meter dy’t se fierder fan it hûs weirinne, fielt Elske har mear en mear ferromme. Se wit dat it fout giet tusken Akkelyn en Durkje en se fynt it sa skande foar Sjoerd. It giet krekt sa goed mei him en it falt har ôf fan Durkje dat se sa maklik is. Se fûn de sfear net mear sa posityf en mei Ruerd en Wytske rint it grif ek net goed ôf want Wytske dronk fierste folle en is noch altyd grimmitich.


    ‘Wat bist stil, hast echt sa’n pineholle?’ Ronny leit de hân by har op ’e foarholle en sjocht har besoarge oan.


    ‘Dat wie net wier, ik woe gewoan fuort, sûnder al tefolle geseur.’


    ‘Foei! Mar ik bin der ek wol bliid om … fannacht hat my goed foldien, miskien wurde we wer sa kreatyf?’ Hy leit de earm om har hinne en fereale rinne se nei hûs.


    ‘Wat sille wy ris ite?’ freget se oan Ronny. ‘Foar Gerben ha ’k wol in potsje, mar ik ha eins sels ek wol sin oan wat.’


    ‘Ik bak wol in pear aaien mei spek!’ Ronny leit Gerben yn ’e boks en Elske makket syn iten klear. Ronny bakt de aaien en mei harren trijen sitte se ûnder de feranda te iten. It is sa fredich bûten en it útsicht oer it lân ferfeelt noait. Se nimt in hapke fan it aai, it smakket poerbêst. Ronny sjocht har genietsjen en mei glunderjende eagen leit er in hân by har op it bil en hy skoot har rokje omheech ûnder de tafel. Gerben sit wat te griemen mei syn leppeltsje. Se laket sereen nei him, mar ynwindich makket er in hiele soad gefoelens yn har los.


    ‘Dit is wol hiel groeisum waar,’ seit er. ‘Ik hoopje dat dy lytse man aanst gau sliept en dat Lys en Peter hiel let thúskomme. Dit waar sprekt yndied ta de ferbylding. Se is sa bliid dat se har wer froulik en seksy fielt, ynstee fan allinnich mar mem. It hat lang duorre, mar dy gefoelens binne lokkich yn alle fûlens werom. Se leit de hân oer dy fan Ronny en sjocht nei Gerben dy’t himsels hielendal ûnder barge hat. De memmegefoelens krije wer de oerhân en se faget syn mûle ôf mei it slabke.


    ‘O, o!’ seit se ynienen. ‘Gerben syn drinkbeker stiet neffens my noch boppe by Sjoerd!’ Se suchtet djip en rint nei de buggy dêr’t de tas noch oanhinget. Se siket om de beker, mar dy sit der net yn.


    ‘No ja, dan moat ik him aanst noch mar efkes ophelje.’ Se giet wer by de tafel sitten en jout Gerben de lêste hapkes fan syn iten.

    Sjoerd stiet by de barbekjû it fleis te bakken en hy hat it swit op ’e holle. Hy hâldt in hinnepoat yn ’e loft en ropt Ruerd dy’t leit te slûgjen ûnder de kastanjebeam.


    ‘It is hast klear, hear!’


    Wytske sit op ’e skommel en sjocht grimmitich nei Ruerd dy’t stadich oerein komt en tsjin ’e beam sitten giet. Se knypt de eagen ticht en luorket dan nei Evert en Betty dy’t ûnder de parasol yn it gers sitte mei Ymkje tusken harren yn. Se binne sa lokkich, Wytske fielt in stek fan jaloezy. Betty Blubber … wat hawwe se wol de gek mei har hân en oer har rabbe, mar wat is ’t úteinlik in leuk frommeske. As der ien is dy’t it fertsjinnet om lokkich te wêzen, is sy it wol mar no’t se sels sa ûnwis is, hat se der muoite mei echt bliid foar har te wêzen. Se set har ôf, miskien kin se alle negative tinzen der wol út skommelje, eartiids koe se dat ek. Mar al hoe heech se ek giet, it byld fan Ruerd en Akkelyn by de state kin se mar net kwytreitsje.


    Akkelyn en Durkje lizze langút yn it bad elkoar op te winen en se wine der gjin doekjes om. Troch de rosee binne de grinzen ferdizene en se hawwe it gefoel dat se ûnsichtber binne achter de wynskerms. Sjoerd heart de froulju wol gibeljen, mar hy tinkt dat se gewoan in soad wille hawwe.


    Durkje leit tsjin Akkelyn oan en Akkelyn hat ien hân by har boppestikje yn. Durkje kreunt sêft en goait de holle achteroer sadat se mei-elkoar tútsje kinne.


    ‘Kinne we hjir net nei boppen?’ flústeret Akkelyn har yn it ear. ‘Of nei dyn hûs? Ik kin ek net iens mear thúskomme, ik ha tefolle dronken.’


    ‘Hjir net,’ flústeret Durkje. ‘Ik sil wol efkes in smoes betinke sadat we aanst nei myn hûs kinne.’


    ‘Wy moatte yn frijheid fan elkoar genietsje kinne.’ Akkelyn byt Durkje sêft op ’e lippe. ‘Do bist sa hearlik, ik wol de hiele nacht mei dy frije.’


    Ruerd komt stadich oerein en sjocht wat slûch om him hinne.


    ‘Hoe fier binne dy stikken fleis?’ freget er oan Sjoerd.


    ‘Noch tsien minuten!’ ropt Sjoerd.


    ‘Dan plûnzgje ik efkes yn it bad om ôf te kuoljen.’ Ruerd sil derhinne rinne, mar Wytske stoot fan ’e skommel en hâldt him tsjin. Betty en Evert sitte der mei ferbazing nei te sjen, mar kinne krekt net ferstean wat se seit.


    ‘Wolst seker mei dat geile wiif yn ’t bad, hin!’ Se sjocht him nidich oan.


    ‘Minske! Gean fuort! Ik ha de hiele middei amper in wurd tsjin har sein en foar de safolste kear, ik ha neat mei har hân!’ Hy triuwt har oan ’e kant en protteljend rint er nei it bad dêr’t Durkje en Akkelyn wer netsjes neist elkoar sitte. Hy springt oer de râne fan it bad en plûnzget deryn. De froulju hawwe reade wangen en laitsje ûndogensk nei him. ‘Jimme sitte hjir ek al lang!’ seit er en hy spat Durkje wiet. ‘Ja, it is ús oars fierste hyt,’ gibelet Akkelyn en se sjocht Ruerd ferliedlik oan.


    ‘Okee …’ seit er. ‘It is yndied hyt, ik ha it al sa waarm.’


    Hy leunt achteroer en docht de eagen ticht. De froulju gnyskje en krûpe stadich allebeide mei in foet by him tusken de fuotten. Hy docht fan skrik de eagen iepen en Durkje knypeaget nei him en se leit de finger op ’e mûle. ‘Stt. Wy bite net.’


    Ruerd slokt in kear en sjocht har mei grutte eagen oan. Dat er mei twa sokke moaie froulju yn ’t bad sit dy’t sa ûndogensk dogge, dat lit him net alhiel kâld en hy hie it al sa hyt. Mar hy tinkt oan Wytske en hoe mâl oft sy wol net wêze sil as se dit wit, dat hy wol der eins leaver wer út, mar dat doart er ek net omdat syn swimbroek nochal bol stiet fan ’e opwining. En as Wytske dat sjocht, dan hat er echt in probleem. Hy lûkt de fuotten by elkoar en nimt wat mear ôfstân fan de froulju. Lokkich kliere se him net fierder en litte se him gewurde.


    Wytske springt fan ’e skommel ôf. Se rint nei Sjoerd en krijt ek in tange om it fleis om te draaien.


    ‘Sis, Sjoerd … do bist wol feroare, hin.’


    ‘Hoesa?’ freget er.


    ‘No, gewoan. Bist mear man en sjochst der wer sterk en sûn út. Durkje makket dy wol lokkich, seker.’


    Sjoerd laket. ‘Moatst al op rekkenje, wy hawwe it super! Mar jimme dochs ek?’


    ‘Mwoa … De lêste tiid giet it wat stroef tusken ús, ik tink dat er Akkelyn hiel leuk fynt mar hy seit fan net.’ Se draait in hamburger om en sjocht tryst foar har út.


    ‘Dat soe Ruerd noait dwaan, hy hâldt fan dy.’ Sjoerd slacht in earm om har hinne.


    ‘Dat seit er sels ek, mar ik ha dochs it gefoel dat er net earlik tsjin my is. Ik helje my fan alles yn ’e holle en meitsje my sa’n soargen. Ik bin gewoan hielendal net mear fleurich en doch allinnich mar koartôf en sjegrinich tsjin him. Ik ha my noch noait drok makke om sokke dingen, mar sy is ek sa kreas, ik fiel my echt sa’n ko op ’t heden.’ Wytske leit de holle tsjin it skouder fan Sjoerd en fjochtet tsjin ’e triennen.


    ‘Ik fyn dy moaier as har!’ seit Sjoerd. Hy aait har oer de bleate rêch en knypt har boartlik yn ’e kont. Se hat allinnich mar in bikiny oan en hy allinnich mar in swimbroek, dat se steane praktysk neaken by elkoar.


    ‘Echt wier?’


    ‘Ja. Sy is sa perfekt en strak, it is gewoan net natuerlik mear. Do bist echt, sacht en froulik. Kinst oan har sjen dat se allinnich mar mei harsels dwaande is en ik fyn it net spannend sa’n frou.’ Hy jout har in tút op it hier.


    ‘Mar Durkje is ek hiel slank,’ seit Wytske.


    ‘Jawol, mar se is wol sacht en net sa earmsterk as Akkelyn. Durkje is ek mem en dat fyn ik moai. En ik bin der wis fan dat Ruerd der ek sa oer tinkt.’ Hy giet in eintsje fan har ôfstean en besjocht har goedkarjend. ‘Bist ommers prachtich, ik fyn dy wol seksy, hear.’ Hy laket lûd en Wytske glunderet deroer.


    ‘Dus do soest it wol mei my dwaan kinne?’ laket se.


    ‘Nee, mar dat komt omdat jimme sokke goede freonen fan my binne. Dat soe ik Ruerd noait oandwaan. Der binne grinzen.’ Hy hellet in hamburger fan it fjoer en docht dy tusken in broadsje.


    ‘Alsjebleaft, moaie frou. Lekker ite en foaral net te meager wurde.’


    Hy makket mear broadsjes klear en ropt de oaren. Ruerd komt as earste en yt twa broadsjes hamburger achter elkoar op. Evert set Ymkje yn ’e buggy en hy hellet wat te iten foar him en Betty. Durkje en Akkelyn hawwe wat langer wurk, mar úteinlik komme sy ek en se jitte ek noch mar in glês rosee yn.


    ‘Ik hoech net mear,’ seit Wytske as Akkelyn mei de flesse by har komt. ‘Ik ha genôch hân en wy moatte sa nei hûs. De twaling komt aanst wer thús, sy hawwe mei pake en beppe te farren west.’


    ‘Wêr is Hanna eins? Dy sjoch ik ek net sa faak mear.’ Sjoerd hellet de hinnepoaten fan ’e barbekjû en sutelet se út op in sulveren skaal.


    ‘Har freon Johan hat famyljedei, hjoed. Se hat it drok mei de ferkearing en skoalle,’ seit Ruerd en ynienen klearret de loft by Wytske op, no’t se sa oer de bern prate. Sy hawwe in hiele skiednis mei elkoar en de bern. Ruerd is in echte famyljeman en soe noait syn húshâlding op it spul sette foar sa’n troela! Miskien woe se him de kop wol gek meitsje, mar hy hat him net gek meitsje litten en wat hawwe sy as stel no úteinlik ek trochstean moatten al dy jierren! En dêr komt by, sy falt net op mannen en as se har sa sitten sjocht te smûzjen mei Durkje dan leaut se dat ek drekt. Se fret Durkje mei de eagen op.


    Se sjocht nei Ruerd en hoe’t er ûnbeskamsum yn de hinnepoat om sit te haffeljen en fynt him ynienen wer leuk. Se suchtet ferromme en yt noch in bytsje slaad mei stokbôle. Se knapt der suver fan op, efkes lekker ite. En nei it petearke mei Sjoerd fielt se har wer better oer harsels, hy hat presys de goede dingen sein.


    ‘Bliuwe jimme dêr sitten?’ freget Sjoerd oan Evert en Betty.


    ‘Dat is ek ûngesellich!’


    Betty en Evert komme oerein en rinne hân yn hân nei de barbekjû.


    ‘Ik bin wurch,’ seit Betty, ‘mar ik fûn it hiel leuk, fannemiddei!


    En ik bin wer in stap fierder yn myn proses.’


    ‘Bist flink,’ seit Evert en hy jout har in tút.


    ‘Wannear is de brulloft?’ freget Akkelyn.


    Betty sjoch Evert oan en se lûke beide oan it skouder. ‘Dat witte we noch net, dat hearre jimme wol.’


    ‘En, Ruerd,’ giet Evert fierder, ‘kinne wy fannewike efkes om ’e tafel? We hawwe wurk foar dy.’


    ‘Fansels,’ seit Ruerd. ‘Tiisdeitejûn? Wat moat der komme, in poppekeamer op ’e souder … grapke!’


    ‘Leuk, Ruerd,’ laket Evert. ‘Mar litte we it tiisdei mar beprate. Dan naaie wy no út.’ Hy hellet de buggy en Betty jout Durkje en Sjoerd in tút as tank en se fûstket mei Akkelyn.


    ‘Oant sjen!’ seit Durkje entûsjast. ‘Ik kom ris faker by dy op ’e kofje, hear!’


    ‘Dat is goed!’ seit Betty en se rint mei Evert, dy’t de buggy triuwt, nei hûs.


    Sjoerd hellet it lêste fleis fan ’e barbekjû en nimt noch in pilske. Hy sil ek ien oan Ruerd jaan, mar hy hoecht net mear, sy sille ek op hûs oan. Wytske slacht de earms om Sjoerd hinne.


    ‘Tige tank foar dyn lústerjende ear.’


    ‘Graach dien, hear,’ seit Sjoerd, ‘en wol thús.’


    Ruerd en Wytske klaaie harren oan en Ruerd hellet noch in hinnepoat fan ’e skaal foar ûnderweis.


    ‘Ik leau dat it feest ôfrûn is.’ Sjoerd rint mei de skaal fleis by Durkje en Akkelyn del, mar se hoege net mear.


    ‘Hoe komt it mei dy?’ freget er oan Akkelyn. ‘Do kinst net mear ride, kinst hjir oars wol sliepe.’


    ‘No … dêr hawwe wy it al oer hân,’ seit Durkje, ‘mar Akkelyn wol graach myn hortinsjes sjen, dat ik rin aanst efkes dy kant mei har út en dan kin se ek wol yn myn hûs sliepe.’


    Akkelyn gnysket en knikt. ‘Ik bin gek op hortinsjes,’ seit se.


    ‘Dy hie beppe ek altyd. De wite fûn ik it moaist.’


    ‘Durkje hat ek hiele moaie,’ seit Sjoerd sûnder euvelmoed.


    ‘Mar ik sil earst noch efkes in bakje kofje sette, okee?’


    ‘Ja, baas,’ gibelet Durkje. ‘Dan kinne wy seker noch wol efkes yn it bad.’


    ‘Fansels! Gean jimme gong, ik nim alfêst wat spul mei yn ’e hûs en ik sjoch miskien in lyts stikje fan Studio Sport.’

    Akkelyn en Durkje sitte yn it bad te frijen wilens Sjoerd hinne en wer rint mei de brut.


    ‘Kin it dy dan hielendal neat skele dat hy hjir omrint?’ flústeret Akkelyn en se sobbet oan it earlel fan Durkje.


    ‘Net echt,’ seit Durkje. ‘Ik bin opwûn en oansketten, dat is in gefaarlike kombinaasje. Dan makket it my net mear safolle út. En dêr komt by, ik ha net it gefoel dat ik him besoademiterje.’


    ‘Soesto in relaasje ha wolle mei my?’ freget Akkelyn no serieus.


    ‘Dat wit ik net, hoesa? Ik hie it idee dat dit gewoan foar de wille is en fierder net.’


    Akkelyn sjocht teloarsteld nei Durkje en lûkt de mûlshoeken nei ûnderen. ‘Ik bin fereale op dy, mar asto dat net bist …’


    ‘Ik wit net goed wat ik fiel,’ seit Durkje. ‘Ik bin eins ek wol gek op Sjoerd. Asto net sa trochtaastend wiest, hie dit noait bard. Mar ik genietsje der wol fan, miskien bin ik wol fan beide.’


    Akkelyn byt har yn ’e nekke. ‘Oars moatte we aanst Sjoerd der mar by freegje, dan komst der miskien achter,’ flústeret se Durkje yn it ear.


    ‘Dat ha ik noch noait dien, do wol?’ Durkje lit harsels yn it wetter falle en giet langút lizzen.


    ‘Ik ha alles dien wat God betocht hat,’ seit Akkelyn. ‘De measte mannen wolle altyd graach in frou derby hawwe en dat kaam my wol goed út.’ Se laket oansteklik, mar Durkje sjocht har mei in rare grimas oan.


    ‘Ik tink net dat Sjoerd soks wol … en ik wit ek net as ik dat wol.’


    De sfear is wat ôfstanliker wurden nei it foarstel fan Akkelyn.


    Durkje docht har boppestikje wer teplak en de earms oer elkoar.


    ‘Wêrom dochst no sa apart?’ wol Akkelyn witte. ‘It hoecht net.’


    ‘Ach,’ skodhollet Durkje, ‘Skelte seach ek altyd nei sokke dingen en ik fiel my yn ien kear wer dy âlde, dikke boerinne. Lit my mar efkes gewurde.’


    Akkelyn docht wat se freget en swijend sitte se yn it bad.


    ‘Dat wie dyn eks, Skelte?’ begjint Akkelyn foarsichtich.


    ‘Ja!’ byt Durkje har ta.


    ‘En hy hat dy besoademitere?’


    ‘Net echt, mar hy seach altyd nei porno en hie online dates.’ Durkje har gesicht belûkt noch mear.


    ‘En no sit ik gewoan Sjoerd te bedonderjen, ik bin net in hier better.’


    Akkelyn glidet troch it wetter en giet neist har sitten. ‘Miskien moatsto ris goed útsykje wat wolst, foar dysels. Niis seist noch datst it gefoel hiedest datst him net besoademiterst!’


    ‘Omdatsto in frou bist, dat is dochs oars. Mar Sjoerd hat allinnich mar goed foar my west, hy fertsjinnet dit net.’


    ‘Dat is dyn ferstân, wat no praat. Sis no ris watst fielst?’ Akkelyn leit in earm om har hinne en Durkje leit de holle tsjin har boarst.


    ‘Ik fiel my thús by dy, mar ek by Sjoerd. Ik reitsje like opwûn fan jimme allebeide, mar ik soe dy net samar yn ’e kunde komme litte mei myn bern.’


    ‘O,’ seit Akkelyn, ‘mar dat soe ik ek hielendal net wolle. Lit ús mar gewoan sjen hoe’t komt, ik bin ek krekt offisjeel út ’e kast. Ik ha it fannemiddei oan Betty ferteld.’


    ‘Wat sei se?’


    ‘Neat eins. De minsken reagearje minder heftich as ik tocht. En jimme binne hjir wol wat wend fansels mei Ytsen en Grytsen.’ Akkelyn aait Durkje oer it wiete hier en de sfear is wer in stik gemoedliker.


    ‘Net as se it fan ús witte!’ seit Durkje fûleinich. ‘Dat is wer wat nijs, mar it soe wol wer in moai praatsje wêze foar Frisum.’


    Akkelyn krijt de holle fan Durkje yn beide hannen en tutet har hertstochtlik op ’e mûle. De wjerstân dy’t Durkje earst hie, ferdwynt op slach en al frijend dobberje se yn it bad om. De passy lôget wer heech op en se geane sa yn elkoar op dat se net yn ’e gaten hawwe dat Sjoerd mei in blêd fol kofje en sûkelaadsjes nei harren stiet te sjen mei de mûle iepen en eagen sa grut as skoattels.


    Hy wurdt fjoerread en stiet stokstiif fan ’e spanning. Akkelyn krijt him as earste yn ’e gaten, Durkje sit mei de rêch nei him ta en Akkelyn besiket syn gemoedstastân yn te skatten. Hy sjocht der net al te fleurich út, mar syn swimbroek lit neat te rieden oer. Dat is in teken foar Akkelyn om ferliedlik nei him te laitsjen en se lit de hân achter by Durkje yn ’e bikinybroekje gliidzje. Sjoerd set it blêd op ’e grûn en dêr skrikt Durkje fan. Se draait har om en hitsich sjocht se him oan.


    ‘Ik … eh … hie … eh … de kofje is klear,’ pipet er.


    ‘Lekker,’ seit Akkelyn swoel en se giet langút yn it wetter lizzen. Se makket it boppestikje fan har bikiny los en goait it nei him ta. Hy fangt it op en sjocht skruten om him hinne.


    ‘Komst der by, Sjoerd?’ freget se útnoegjend.


    ‘No … eh … tsja.’ Mear seit er net en hy stiet wêr’t er stiet. De froulju sjogge elkoar geheimsinnich oan en Durkje docht har boppestikje ek út. Dat goait se ek nei him ta. It falt op ’e kopkes.


    De froulju rize beide topless út it wetter wei en as twa folsleine filmstjerren rinne se nei him ta. Durkje begjint mei him te frijen en Akkelyn stiet deun achter him en se lûkt syn swimbroek út wilens se mei har bleate liif oer syn waarme hûd glidet. Durkje krijt him by de hân en lûkt him mei it bad yn. Hy folget har slaafsk en sit no tusken beide froulju yn.


    ‘Soa, Sjoerd,’ seit Akkelyn heas, ‘Durkje is wiis mei dy en ik fyn dy wol in kreaze man. Ast wolst, nimme we dy mei op in moai reiske fol spanning en eroatyk en kinst al dyn manlikheid sjen litte as in pau syn fearren. Want sis no sels, dit is neffens my in kâns fan ien op ’e tûzen. Moaiere en leukere froulju as ús binne der net.’ Se docht har bikinybroekje út en lûkt dêrnei stadich Durkje harres ek út. Sjoerd hat noch hieltyd net in wurd sein en liket noch net ûntspannen te wêzen.


    ‘Om dy op wei te helpen, sil ik net al te yntym mei dy wurde. Dan kinst earst wat oan ús wenne en de jûn is noch lang,’ seit Akkelyn sacht. Se begjint wer mei Durkje te frijen en Sjoerd sit tusken harren yn. Se aaie him beide oer it liif en Durkje siket syn ereksje op. Sjoerd docht de eagen ticht en kreunt lûd. Akkelyn knypt him sêft yn ’e ballen, hy kin net in kant út en wit net wêr’t er begjinne moat. Dit hat er noch noait by de ein hân en hy lavearret tusken syn sûne ferstân en it opwinende gefoel yn. Durkje begjint no mei him te frijen en Akkelyn giet fierder mei it hânwurk. Durkje bringt syn hân tusken har skonken en it gefoel wint it fan it ferstân. Hy rekket op dreef en slacht mei beide froulju yn it wetter om as hie er noait oars dien. Syn fokus leit al mear by Durkje as by Akkelyn en dat wurdt respektearre. Akkelyn is ek mear mei Durkje dwaande as mei him, mar hy genietet der net minder om. Fjouwer sachte hannen op syn liif, twa mûlen dy’t him befredigje, hy is yn ’e himel en leit yn syn pornobad as in echte matsjo, te strieljen en te genietsjen mei de eagen ticht. Hy fantasearret hoe’t it aanst mei de died sels komt. Mar as er dêr oan tinkt, tinkt er oan Durkje, net oan Akkelyn. Syn tinzen wurde ôflaat troch in wiet gefoel op syn wang, krekt as slikket immen him op ’e holle mar it is gjin seksy gefoel. En sa lûd hymje dy froulju net. Hy docht de eagen ien foar ien iepen en Bouke stiet mei de poaten op ’e râne foar him te hymjen mei biddeljende eagen.


    ‘Jasses, Bouke!’ Hy faget it wang ôf en de froulju sjogge ferheard nei de stabijhûn.


    ‘Wat docht hy no hjir?’ freget Durkje ferheard.


    Sjoerd suchtet djip en aait him oer de kop. Bouke wipt blier oer de râne. Hy slacht mei de sturt yn it wetter om en giet boppe op Akkelyn lizzen. Hy besiket har om ’e holle te slikjen en se sjocht mei ôfgrizen nei de hûn mei de hannen yn ’e loft.


    ‘Helje dat bist fan my ôf!’ ropt se panikerich.


    ‘Hy hat noch gjin iten hân,’ seit Sjoerd. ‘Dat ha ik fergetten, earm bist.’


    ‘Sjoerd!’ seit Durkje lilk. ‘Smyt dy hûn derút, wy wiene dochs earne oars mei dwaande?’


    ‘Doch net sa raar! Bouke hat der ek net út west en dus net swommen. Ik ha hielendal net goed om him tocht, hjoed. Ik kin him dochs wol efkes iten jaan?’ Sjoerd giet út it bad en lûkt de swimbroek wer oan. Fan syn manlikheid is neat mear oer. Hy tilt Bouke der ek út en dy skoddet him hearlik út om dêrnei as in gek troch de tún te rauzen. Sjoerd laket lûd en sjocht him nei. ‘Wat is it ek in maf bist, net? Jimme kinne wol kofje drinke, de sûkelaadsjes binne raand.’


    Durkje en Akkelyn sjogge elkoar oan en witte efkes net wat se sizze moatte. Akkelyn hat noch noait in situaasje meimakke dat in hûn wichtiger wie as har en it sinniget har lang net.


    Durkje hinget oer de râne fan it bad. ‘Kinst dochs no net samar fuortrinne om in hûn? En wy dan? It wie krekt sa gesellich!’


    ‘Geane jimme mar fierder, ik kom aanst wol wer,’ seit er nochter. ‘Ik pak de tried samar wer op, hear!’


    ‘Kin it dy dan hielendal neat skele dat ik it mei in oar doch?’ freget Durkje lilk.


    Hy bliuwt stean en draait him om. Yn syn bad sitte twa hiele moaie neakene froulju en ien dêrfan is syn freondinne. Mar as er no kieze moat, dan jout er earst syn hûn iten. Dat is eins wol in nuvere gewaarwurding, soe er wol normaal wêze?


    ‘Ik wit it eins net,’ seit er earlik. ‘It oerfalt my allegear.’


    Durkje strûst it bad út en docht de bikiny oan. ‘Yn dat gefal, Sjoerd van Dijk, nim ik Akkelyn mei nei myn hûs en dan besjochst it mar. Ik freegje my no serieus ôf wat ik eins foar dy betsjut as dy hûn wichtiger blykt te wêzen as my! Kom, Akkelyn!’

  


  
    36


    Elske hat Gerben yn it bad dien en him op bêd brocht. Se docht it muzykknynstje oan, de gerdinen ticht en jout him noch in dikke tút. ‘Lekker koese, leave pop!’


    Ronny sit mei de fuotten op ’e tafel ûnder de feranda en lûkt har by him op skoat as se lâns him rint. ‘Wêr silst hinne, kreaze frou?’


    ‘Gerben syn beker helje, stoere man.’


    ‘Komst gau werom? Ik kin dy net sa lang misse.’


    ‘Ja, leave,’ laket se en blaast in tútsje nei him ta as se fuortrint om de fyts te krijen. Se hopet dat Sjoerd thús is, se hie him miskien better earst efkes belje kinnen. En se hopet ek dat Akkelyn nei hûs is en alles wer normaal is.


    Se set de fyts tsjin ’e muorre en rint de tún yn. Dêr is net ien mear en it bad is leech dat se giet yn ’e hûs mar dêr is ek net ien, útsein Bouke dy’t har entûsjast begroetet.


    ‘Wêr is de baas?’ Se sjocht noch efkes yn ’e keamer mar dêr is ek gjinien. Miskien lizze se wol op bêd, dat se slacht syn sliepkeamer oer en rint sacht nei boppen. It campingbêdsje stiet noch op har âlde keamer en de beker stiet yndied op ’e kast. Se hellet it matras en it lekken út it bedsje en teart it ynelkoar. De tas dêr’t it yn heart is stikken, dat se leit it op it bêd en se teart it lekkentsje netsjes op. Se giet op ’e râne fan it bêd sitten. Gerben hat hjir foar it earst sliept, it wie gesellich en dat makket har bliid. In hiele ferfelende tiid is ôfsluten en se kin Sjoerd wer rjocht yn ’e eagen sjen. Se fielt har sa út en troch noch altyd skuldich oer wat se him oandien hat, mar nei hjoed kinne se mei in skjinne laai begjinne. It wie al wat nuver dat Gerben ‘heit’ sei tsjin Sjoerd, mar foar itselde hie er it tsjin Ruerd sein of sa. Tefreden komt se oerein en Sjoerd stiet yn ’e doariepening mei allinnich in sportbroekje oan.


    ‘Wat dochsto hjir?’ freget er ferheard. ‘Ik stie ûnder de dûs en hearde immen nei boppen gean.’


    ‘Gerben syn beker stiet hjir noch. It is op ’t heden syn iennichste en dy soe ik efkes helje.’


    ‘Okee.’ Hy rint de keamer yn en stiet lyk foar har.


    ‘Wie it noch gesellich, fierder?’ freget se.


    ‘Ja, hear.’


    ‘Wêr is Durkje?’


    ‘Nei hûs mei Akkelyn.’ Hy ploft op it bêd del.


    ‘Mei Akkelyn?’ Se lûkt de eachbrauwen omheech en sjocht him oan. Hy sit der net hiel ferslein by.


    Hy giet langút lizzen mei de earms achter de holle. It falt har op dat syn búkspieren wer goed sterk binne en hy is sterk yn ’e earms. Hy sjocht nei it plafond. ‘Tsja … hoe sil ik it sizze … se fine elkoar wol leuk.’


    ‘Leuk?’


    ‘Ja, leuk. Se binne, sis mar … ferdomme!’ Hy slacht mei de fûst op it bêd. ‘Se sieten gewoan te frijen yn myn nije hottub! En no lit Durkje har de hortinsjes sjen, ja ja!’


    ‘Dat mienst net!’ Se giet neist him sitten en docht krekt as is se like ferheard.


    ‘Dat mien ik wol. Hoe soe dat no samar kinne?’ Hy sjocht har oan en se fielt dat se in kleur krijt.


    ‘Asto read wurdst, hast meastal wat te ferbergjen.’ Hy drukt mei de finger op it tipke fan har noas.


    ‘Wat soe ik no te ferbergjen ha?’ seit se sa nonsjalant mooglik.


    ‘Do witst en sjochst altyd alles, dat kom mar op mei de wierheid. Ik ken dy langer as hjoed en bist my net oerémis genôch fan dit nijs want dat hie ynslaan moatten as in bom. Myn freondinne frijt mei de moaie suster fan Betty en do seist allinnich mar “dat mienst net”.’


    ‘Sikest it mar út, ik gean nei hûs.’ Se sil nei de kast rinne om de beker te pakken, mar hy springt foar har en hâldt har tsjin.


    ‘Wat witsto wat ik net wit?’


    Se lit de holle sakje en doart him net oan te sjen. Hy drukt har holle omheech en sjocht har freegjend oan.


    ‘Se hawwe ris earder wat mei elkoar hân, ûnder de dûs op ’e sportskoalle. Dat wie nei de skieding fan Durkje en dat kaam oan it ljocht doe’t Akkelyn by Betty kaam en Durkje dêr ek siet.’ Se lit de holle wer sakje en wachtet syn reaksje ôf. Se moat mar rêstich bliuwe, miskien bliuwt hy dat dan ek.


    ‘En fierder?’ Hy drukt har holle wer omheech.


    ‘Hoesa fierder?’


    ‘Der is altyd mear, dus kom mar op.’


    Se byt op har lippe en suchtet lûd. ‘Justerjûn binne se tegearre nei bûten gien… Ik kom hjir allinnich mar om de beker, wat Durkje docht, dêr kin ik neat oan dwaan. Dat binne dyn saken!’


    ‘Wêrom hast my dat net ferteld? Dan hie ik miskien dy konfrontaasje net hân.’ Hy drukt har op it bêd en stiet mei de hannen yn ’e side foar har.


    ‘Dat ha ik al sein, dat binne myn saken net! En trouwens, do bist ek net echt stikken fan fertriet, neffens my!’


    ‘It is yndied wol oars as je frou útnaait mei in oare man, ja,’ seit er fûleinich. ‘En ik tink dat Durkje wol weromkomt, it sil wol in opstiging wêze, spannend en nij mar wy hiene it ek super. Dat is net te fergelykjen mei hoe’t ús situaasje wie!’ Se laket kâld en sjocht him noch kâlder oan. ‘O nee, hin? En wat wie ús situaasje dan? En as sy weromkomt, dan is se hjir samar wer wolkom? Ek al slacht se wiken mei Akkelyn om?’ Hy knypt de eagen ticht en sjocht driigjend nei har. ‘Ik tink dat se hjir moarn wer is want it stikeme is der no ôf mei Akkelyn. En wat it ferskil yn situaasje oanbelanget, by Durkje fiel ik my wer in echte man!’


    ‘Lokwinske! Mei ik dan no nei hûs?’ Se komt oerein en rint gau nei de kast dêr’t de beker op stiet. Mar se kin der krekt net by omdat hy wer foar har stiet. Se giet op ’e teannen stean, mar ferliest it lykwicht en se falt tsjin him oan. Hy slacht de earms om har hinne en amusearre sjocht er nei har.


    ‘Lit my los!’ seit se ûngeduldich.


    ‘Witst, Elske, it kin my net iens wat skele op dit stuit as se no al of net weromkomt en witst wêrom? Der is foar my mar ien frou en dy hat my al ferlitten en ik sil noait wer safolle fan ien hâlde as fan har. Ik wit dat se no hiel lokkich is mei har nije man, mar it spyt my sa dat se noait de man sjoen hat dy’t hy wie. De basis fan har relaasje hat net earlik west en dat hat him altyd achterfolge en doe’t bliken die dat er gjin bern oansette koe, fielde er him noch minder mar dat betsjut net dat er net fan har holden hat … foar him wie se alles.’


    Se sil wat sizze, mar hy leit de hân op har mûle. ‘Hy koe der net mei omgean en hat de moed folslein opjûn, foaral nei de dea fan dat prachtige famke …’ Hy krijt in brok yn ’e kiel en se wurdt sels ek emosjoneel. Se tinkt noch alle dagen oan Froukje, mar dat kin se net diele mei Ronny. Hy fynt it freeslik, mar hy hat har noait sjoen. Foar him is it oars.


    ‘It fallen fan it dak dêr’t er de rêch by brutsen hat,’ giet Sjoerd fierder, ‘dat wie net in ûngemak.’ Syn eagen wurde wiet en hy draait de holle de oare kant út.


    Se lit de wurden yn har omgean, krekt as moat se it allegear wer foar de geast krije. Mar as syn wurden teplak falle, wurdt se hielendal kjel fan binnen. De moed sakket har folslein yn ’e skuon.


    ‘It wie net in ûngemak?’


    Hy skodhollet. ‘Mar dat hat er noait doarre te sizzen, tsjin gjinien. De skamte wie te grut. Al wer eat wat er net folbringe koe.’


    Swijend steane se tsjin elkoar oer oant er him wer byelkoar skrabe hat en sunich nei har laket.


    ‘Ik praat oer him yn de tredde persoan, want ik bin him net mear.’


    Hy faget in trien fan har wang en jout har in tútsje op ’e noas. ‘Leave skat, ik soe neat leaver wolle as oan dy sjen litte wa’t ik no bin, mar it is te let. Dyn hert is fersein en úteinlik hat it noait fan my west.’ Hy jout har in tút op ’e foarholle en slút de eagen.


    ‘Us relaasje, al dy jierren … it wie net de wierheid,’ giet er fierder. ‘Ik kin mysels wol foar de kop slaan dat ik eartiids dy brieven ferstoppe ha.’


    Se tinkt oan dy kear dat se de brieven fûn en alles wat der doe troch har hinne gong. De spanning, it fertriet, de ûnmacht en lilkens. Mar foar it earst fielt se dat se it him ferjaan kin. Dizze dei wie in stap yn ’e goede rjochting. It wie ûntspannen, gesellich en se hawwe harren fermakke mei elkoar en de bern. Sjoerd is net mear de ûnsichtbere persoan dy’t er wie sûnt se by Ronny is. Lys hie it wolris oer him, mar fierder hie se him út it libben band.


    ‘Ik ferjou it dy,’ seit se oandien.


    ‘Echt wier?’ Hy krijt har by de skouders beet en laket. Se knikt en hy slacht de earms om har hinne.


    ‘Dêr bin ik bliid om!’ seit er út ’e grûn fan it hert. ‘Miskien kin ik it dan sels ek ris in plakje jaan.’


    Se leit de holle op syn bleate boarst. Hy aait har stadich oer it hier en skoot it ôfsakke bantsje fan har jurk omheech. Hy nimt har holle yn syn hannen en jout har in ynlike tút. Syn lippen binne waarm en sacht en se sjogge elkoar djip yn ’e eagen.


    ‘Witst wat dit wie?’ flústeret er. Se skodhollet.


    ‘In weardich ôfskied,’ seit er heas. Hy draait him om, krijt de beker fan ’e kast en jout him har oer.


    ‘Tankewol,’ seit se oandien, ‘ik sil mar ris op hûs oan.’


    ‘Jimme hawwe in moai mantsje, Lys is sa wiis mei him.’ Hy rint foar har út nei ûnderen en se rint stadich achter him oan, tinkend oan de kear dat se fan dizze trep ôffoel en dêrtroch Froukje ferlear. Mar it is har trep net mear.


    By de keukendoar jout se him in tikje op it skouder. ‘It wie in moaie middei … tige tank.’


    Hy laket leaf nei har en as se mei de fyts oan ’e hân de hoeke omrint, botst se by Durkje op.


    ‘Eh … hoi,’ seit Durkje skruten.


    ‘Hoi.’ Elske hâldt de beker omheech. ‘Dit wie ik fergetten en ik ha mar ien. Mar ik miende datsto mei Akkelyn …’ Se kin harsels wol foar de kop slaan dat se Akkelyn har namme neamd hat. Durkje wurdt sa read as in byt en slacht de eagen del.


    ‘Eh … fûn se dyn hortinsjes moai? Sjoerd sei … Mar dat kin hast net oars, it binne de moaiste hortinsjes fan Frisum en omkriten!’


    Durkje laket sunich. ‘Se fûn se yndied prachtich, mar se hat leaver wite en ik ha allinnich mar rôze en blauwe. En ik betocht my dat ik de blommen fan Sjoerd noch wetter jaan moatst want dat ferjit er sels altyd.’


    Elske suchtet ferromme. ‘Hy hat it mar troffen mei dy. De tún hat yndied noch noait sa moai west.’

As Betty nei in skoft yn it sikeh0s wer thiskomt, wo se earst neat
fan Evert en har dochter Ymkje witte. Se hat sim lést fan skuldge-
foel én fan har ferbrande earm, dy't noch net goed genézen is.
Elske besiket har wat op te fleurjen en ek har oare freonen dogge
der alles oan har te helpen. Betty begiint pas echt op te libjen as
se tegearre mei har alde leafde Hindiik in konsert fan De Hanekop
organisearret. Se komt swier Gnder de betsjoening fan Emiel, mei
in stim dy't lie rau en rich is as de sjonger sels. Betty wol suver
wer dlderwetsk los en de maten Gt har wylde tid kinne de eagen
net fan har ofhalde. Mar dan bedjert har suster Akkelyn, lykas -
tyd, it feest.

Mei dit tredde diel cer Elske, Ronny en
Betty sldt Hilda Talsma dizze searje op in
tige meini \de wize 6f. Har flotte en
humoristyske styl en de fanselssprekkende
natueriikens fan de haadpersoanen sprek-
ke in breed publyk oan. In spannend boek,
dér'tin protte yn bart. Boeiend fan begjin
oant ein. Earder skreau Hilda Talsma De
twadde had, wéryn't Ronny en Elske inoar
nei jierren wer treffe. Yn Flammen stiet har
houliksfeest sintraal. En yn dit tredde diel
komme de ferskillende linen byinoar.

é Elikser

